Монгол Улсын Их Хурлын 2006 оны хаврын ээлжит чуулганы 2006 оны 4 дүгээр сарын 14-ний өдөр /Баасан гараг/-ийн  нэгдсэн хуралдаан 10 цаг 05 минутад Төрийн ордны “А” танхимд  эхлэв.
УИХ-ын дарга Ц.Нямдорж ирц, хэлэлцэх асуудлын дарааллыг танилцуулж, хуралдааныг даргалав.

Өглөөний нэгдсэн хуралдаанд ирвэл зохих 75 гишүүнээс 49 гишүүн ирж 65.3 хувийн ирцтэй байв.


Чөлөөтэй: Л.Гүндалай, Б.Жаргалсайхан, М.Зоригт, Ц.Мөнх-Оргил, Б.Мөнхтуяа, Ж.Наранцацралт, Л.Одончимэд, Д.Одхүү, У.Хүрэлсүх, М.Энхболд, Б.Эрдэнэбат, 


Гадаадад: С.Оюун, Ц.Цэнгэл, Р.Эрдэнэбүрэн


Өвчтэй: Л.Гантөмөр, Р.Раш, М.Сономпил

Тасалсан:
Р.Бадамдамдин, Т.Бадамжунай, Ц.Батаа, Б.Батбаяр, Н.Батбаяр, Х.Баттулга, Э.Бат-Yүл, Д.Ганхуяг, Ц.Шаравдорж

Хоцорсон: Су.Батболд 0.25, Т.Ганди 0.25, Д.Дэмбэрэл 0.20, Л.Пүрэвдорж 0.20 
УИХ-ын гишүүн С.Ламбаа УИХ дахь Ардчилсан намын зөвлөлөөс гаргасан “Yндэсний эв нэгдлийн гэгч Засгийн газар ард түмнийхээ эв нэгдлийг эрхэмлэх бус тэдний эрх мэдэлдээ хэт ташуурсан бодлогын уршгаар иргэний нийгмийн хөдөлгөөн хүрээгээ тэлж нийгэмд асар их бухимдал бий боллоо, …  иргэдийн хөдөлгөөний үйл ажиллагааг зогсоохын тулд тэдний эрх, эрх чөлөө, эд хөрөнгөд халдаж цэрэг цагдаагийн хүчээр дарах оролдлого хийж байгааг Улсын Их Хурал дахь Ардчилсан намын Зөвлөл эрс эсэргүүцэж байна. МАХН-ын дарга, Ерөнхий сайд М.Энхболд иргэний хөдөлгөөний шаардлагыг хүлээн авч тэдэнтэй уулзаж асуудлыг шийдэх хүртэл Улсын Их Хурал дахь Ардчилсан намын зөвлөл Улсын Их Хурлын үйл ажиллагаанд оролцох боломжгүй гэдгээ мэдэгдэж байна” гэсэн шаардлагыг уншсаны дараа 10 цаг 18 минутанд УИХ дахь Ардчилсан намын зөвлөл дэх УИХ-ын гишүүн Я.Санжмятав, Р.Амаржаргал, Р.Гончигдорж, К.Саираан, С.Ламбаа, Ц.Баярсайхан, Д.Бат-Эрдэнэ, Г.Батхүү, А.Мурат, Л.Гантөмөр, А.Бакей, С.Баярцогт, Ч.Содномцэрэн, З.Энхболд нар гишүүнийхээ картыг сугалан зохион байгуулагчид өгч хуралдааны танхимаас гарав.

УИХ-ын дэд дарга Д.Лүндээжанцан хөдөлгөөнийхнөөс өгсөн тулган шаардах бичигт  хариу өгөх ажлын хэсэг УИХ-ын дарга Ц.Нямдоржийн захирамжаар байгуулагдсан ажлын талаар танилцуулав.

УИХ-ын Тамгын газрын нэгдүгээр нарийн бичгийн дарга Ж.Нарантуяа  УИХ-ын Чуулганы хуралдааны дэгийн Хоёр.Хуралдааны тов, ирц гэсэн зүйлийн “2.9 Үндсэн хуулийн тодорхой заалтыг илтэд зөрчсөн асуудал хэлэлцсэн, эсхүл Үндсэн хуульд нэмэлт, өөрчлөлт оруулахыг эсэргүүцэхээс бусад шалтгаанаар гишүүн, нам, эвслийн бүлэг хуралдаанд оролцохгүй байх буюу түүнийг орхиж гарахыг хориглоно.  2.10. Энэ дэгийн 2.9-д зааснаас бусад шалтгаанаар гишүүн хуралдаанд оролцоогүй буюу орхиж гарсан бол түүнийг хуралдаанд оролцож эсрэг санал өгсөнд тооцож санал хураалт явуулна.” гэсэн заалтыг уншиж тайлбар хийв. 

УИХ-ын дарга Ц.Нямдорж УИХ-ын Чуулганы хуралдааны дэгийн холбогдох заалтын дагуу дээрх нэр бүхий гишүүдийн картыг буцаан уншуулж хуралдааныг эхлүүлэхээр шийдвэрлэв.

Нэг.Ж.Батмөнх агсны ар гэрийн ахуй хангамжийн тухай УИХ-ын тогтоолын төсөл /хэлэлцэх эсэх/

 

Хэлэлцэж буй асуудалтай холбогдуулан УИХ-ын Тамгын газрын  нэгдүгээр нарийн бичгийн дарга Ж.Нарантуяа, зөвлөх С.Насанжаргал, референт Д.Чимэдрэгзэн нарын бүрэлдэхүүнтэй ажлын хэсэг байлцав.

Тогтоолын төслийн талаархи төсөл санаачлагчийн илтгэлийг УИХ-ын гишүүн Д.Арвин танилцуулж, УИХ-ын гишүүдээс асуулт гараагүй болно.

Хэлэлцэх эсэх асуудлаар гаргасан Нийгмийн бодлогын байнгын хорооны дүгнэлтийг УИХ-ын гишүүн Р.Нямсүрэн танилцуулж, УИХ-ын гишүүдээс асуулт, санал гараагүй болно.

Ц.Нямдорж: Ж.Батмөнх агсны ар гэрийн ахуй хангамжийн тухай УИХ-ын тогтоолын төслийг хэлэлцье.

75.6 хувийн саналаар Ж.Батмөнх агсны ар гэрийн ахуй хангамжийн тухай УИХ-ын тогтоолын төслийг хэлэлцэх нь зүйтэй гэж үзэн анхны хэлэлцүүлэгт бэлтгүүлэхээр Нийгмийн бодлогын байнгын хороонд шилжүүлэхээр шийдвэрлэв.

Уг асуудлыг 10 цаг 31 минутанд хэлэлцэж дуусав.

Хоёр.Үндсэн хуулийн цэцийн 2006 оны 2/02 дугаар дүгнэлт /Монгол 

Улсын Засгийн газрын 2005 оны 209 дүгээр тогтоолын 3 дахь заалт Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай/


Хэлэлцэж буй асуудалтай холбогдуулан Yндсэн хуулийн цэцийн дарга Ж.Бямбадорж, ажилтан Э.Лхагвасүрэн, УИХ-ын Тамгын газрын  нэгдүгээр нарийн бичгийн дарга Ж.Нарантуяа, референт Ч.Ариунхур нарын бүрэлдэхүүнтэй ажлын хэсэг байлцав.

Yндсэн хуулийн цэцийн 2006 оны 2/02 дугаар  дүгнэлтийг Yндсэн хуулийн цэцийн дарга Ж.Бямбадорж танилцуулав.

Танилцуулгатай холбогдуулан УИХ-ын гишүүдээс асуулт гараагүй болно.

УИХ-ын гишүүд Монгол Улсын Засгийн газрын 2005 оны 209 дүгээр тогтоолын 3 дахь заалт Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн 2006 оны 2/02 дугаар дүгнэлтийг сонсов.

Уг асуудлыг 10 цаг 39 минутанд хэлэлцэж дуусав.

Хэлэлцэх асуудлын дараалалд Монгол улсын 2006 оны төсвийн тухай хуульд өөрчлөлт оруулах тухай хуулийн төслийн хоёрдахь хэлэлцүүлгийг  хэлэлцэх байсан боловч Төсвийн байнгын хорооны дүгнэлт гараагүй байсан тул 12.00 цагт Төсвийн байнгын хороог хуралдуулахаар зарлан хуралдааныг 15.00 цаг хүртэл завсарлуулахаар шийдвэрлэв.

Өглөөний нэгдсэн хуралдаан 10 цаг 40 минутанд завсарлаж, оройн нэгдсэн хуралдаан 15 цаг 15 минутанд эхэлж, ирвэл зохих 75 гишүүнээс 52 гишүүн ирж 69.3 хувийн ирцтэй байв.


Чөлөөтэй: Л.Гүндалай, М.Зоригт, Б.Мөнхтуяа, Л.Одончимэд, Д.Одхүү, Ч.Улаан, М.Энхсайхан


Гадаадад: Д.Арвин, С.Оюун, Ц.Цэнгэл, Р.Эрдэнэбүрэн


Өвчтэй: Л.Гантөмөр, Р.Раш, Я.Санжмятав, М.Сономпил

Тасалсан:
Р.Бадамдамдин, Т.Бадамжунай, Ц.Батаа, Б.Батбаяр, Н.Батбаяр, Э.Бат-Yүл, Д.Ганхуяг, Ц.Шаравдорж

Хоцорсон: Р.Амаржаргал 0.50, Н.Батбаяр 0.35, Сүх.Батболд 0.50, Х.Баттулга 0.20, Ц.Баярсайхан 1.35, Р.Буд 0.40, Р.Гончигдорж 0.55, Ц.Жаргал 0.35, А.Мурат 1.10, Ж.Наранцацралт 0.50, С.Отгонбаяр 0.20, З.Энхболд 1.40, Б.Эрдэнэбат 0.45

Гурав. УИХ-ын гишүүн Ч.Авдай, Д.Ганхуяг, Ц.Дамиран нараас “Оюу толгой” орд газар болон Айвенхоу Майнз компанитай холбоотой асуудлаар тавьсан асуулгад Монгол Улсын Ерөнхий сайд М.Энхболдын өгсөн хариулт

Хэлэлцэж буй асуудалтай холбогдуулан Монгол Улсын Ерөнхий сайдын хуулийн бодлогын зөвлөх Б.Долгор, Засгийн газрын Хэрэг эрхлэх газрын дэд дарга Ж.Сүхбаатар, Байгаль орчны сайд И.Эрдэнэбаатар, Yйлдвэр худалдааны яамны дэд сайд Я.Содбаатар, Санхүү, эдийн засгийн яамны Төрийн нарийн бичгийн дарга Ч.Хүрэлбаатар, УИХ-ын Тамгын газрын Хяналт шалгалтын хэлтсийн референт Ч.Цэрэн нарын бүрэлдэхүүнтэй ажлын хэсэг байлцав.

УИХ-ын гишүүн Ч.Авдай, Д.Ганхуяг, Ц.Дамиран нараас “Оюу толгой” орд газар болон Айвенхоу Майнз компанитай холбоотой асуудлаар тавьсан асуулгад Монгол Улсын Ерөнхий сайд М.Энхболд хариулт өгөв.

Дээрх асуудалтай холбогдуулан УИХ-ын гишүүн Ч.Содномцэрэн, К.Саираан, Ч.Авдай, А.Бакей, Д.Ганхуяг, Д.Дэмбэрэл, С.Отгонбаяр, Л.Пүрэвдорж, Г.Батхүү, С.Баярцогт, Л.Гансүх, Б.Батбаатар, С.Ламбаа нарын асуусан асуултад Монгол Улсын Ерөнхий сайд М.Энхболд, Сангийн сайд Н.Баяртсайхан, Yйлдвэр худалдааны сайд Б.Жаргалсайхан, мөн яамны дэд сайд Я.Содбаатар, Монгол улсын сайд, Засгийн газрын Хэрэг эрхлэх газрын дарга Су.Батболд, Байгаль орчны сайд И.Эрдэнэбаатар нар хариулж тайлбар өгөв.

Монгол Улсын Их Хурлын Чуулганы хуралдааны дэгийн 47.1.5-д зааснаар асуулга тавьсан УИХ-ын гишүүн Д.Ганхуяг, Ц.Дамиран нар саналаа хэлэв.

УИХ-ын гишүүд “Оюу толгой” орд газар болон Айвенхоу Майнз компанитай холбоотой асуудлаар тавьсан асуулгад Монгол Улсын Ерөнхий сайд М.Энхболдын өгсөн хариултыг сонсов.

Уг асуудлыг 16 цаг 51 минутанд хэлэлцэж дуусав.

Дөрөв. УИХ-ын гишүүн С.Ламбаагаас галын аюулд өртсөн САПУ худалдааны төвийн түрээслэгчдийн хохирлыг хэрхэн барагдуулах, худалдааны төвийг хэрхэн сэргээн босгох талаар тавьсан асуулгад Монгол Улсын Ерөнхий сайд М.Энхболдын өгсөн хариулт

Хэлэлцэж буй асуудалтай холбогдуулан Монгол Улсын Ерөнхий сайдын хуулийн бодлогын зөвлөх Б.Долгор, Засгийн газрын Хэрэг эрхлэх газрын дэд дарга Ж.Сүхбаатар, Байгаль орчны сайд И.Эрдэнэбаатар, Yндэсний татварын ерөнхий газрын дарга Л.Зоригт, Улсын мэргэжлийн хяналтын газрын дарга Д.Батбаатар, Онцгой байдлын ерөнхий газрын дарга П.Даш, Нийслэлийн захирагч бөгөөд Улаанбаатар хотын Засаг дарга Ц.Батбаяр, Улсын мөрдөн байцаах газрын дарга М.Энх-Амгалан, УИХ-ын Тамгын газрын Хяналт шалгалтын хэлтсийн референт Ч.Цэрэн нарын бүрэлдэхүүнтэй ажлын хэсэг байлцав.

УИХ-ын гишүүн С.Ламбаагаас галын аюулд өртсөн “САПУ” худалдааны төвийн түрээслэгчдийн хохирлыг хэрхэн барагдуулах, худалдааны төвийг хэрхэн сэргээн босгох талаар тавьсан асуулгад Монгол Улсын Ерөнхий сайд М.Энхболд хариулт өгөв.

Дээрх асуудалтай холбогдуулан УИХ-ын гишүүн З.Энхболд, С.Баярцогт, Ч.Содномцэрэн, Д.Ганхуяг, А.Мурат, Б.Батбаатар, С.Ламбаа, Р.Гончигдорж, Л.Гансүх нарын асуусан асуултад Монгол Улсын Ерөнхий сайд М.Энхболд, Улсын мэргэжлийн хяналтын газрын дарга Д.Батбаатар, Онцгой байдлын ерөнхий газрын дарга П.Даш нар хариулж тайлбар өгөв.

УИХ-ын гишүүн Т.Ганди болон бусад нэр бүхий гишүүдээс “Алтжин” компанийг тодорхой хугацаанд нэмэгдсэн өртгийн албан татвар болон онцгой албан татвараас нь чөлөөлүүлэх, тодорхой хугацаагаар хойшлуулах үүднээс   хуулийн төсөл санаачилж өргөн барьсан талаар мэдээлэв.

Монгол Улсын Их Хурлын Чуулганы хуралдааны дэгийн 47.1.5-д зааснаар асуулга тавьсан УИХ-ын гишүүн С.Ламбаа саналаа хэлэв.

УИХ-ын гишүүд УИХ-ын гишүүн С.Ламбаагаас галын аюулд өртсөн “САПУ” худалдааны төвийн түрээслэгчдийн хохирлыг хэрхэн барагдуулах, худалдааны төвийг хэрхэн сэргээн босгох талаар тавьсан асуулгад Монгол Улсын Ерөнхий сайд М.Энхболдын өгсөн хариултыг сонсов.

Хэлэлцэх асуудлын дараалалд УИХ-ын гишүүн Э.Бат-Yүлээс гадаадын иргэн, харъяатын асуудлаар тавьсан асуулгад Хууль зүй, дотоод хэргийн сайд Д.Одбаяр хариулах байсан боловч УИХ-ын гишүүн Э.Бат-Yүл хуралдаанд оролцоогүй байгаа тул асуулгын хариултыг дараагийн долоо хоногт хэлэлцэхээр хойшлуулав.

Хуралдаан 18.00 цагт өндөрлөв.

ТЭМДЭГЛЭЛТЭЙ ТАНИЛЦСАН:


ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА



Н.ЛУВСАНЖАВ

ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН


БИЧГИЙН ДАРГА





Ч.АЛТАНЦЭЦЭГ

УИХ-ЫН 2005 ОНЫ ХАВРЫН ЭЭЛЖИТ ЧУУЛГАНЫ 

2006 ОНЫ 4 ДYГЭЭР САРЫН 14-НИЙ ӨДӨР /БААСАН ГАРИГ/- ИЙН 

НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 05 минутанд эхлэв.

Ц.Нямдорж: - Өнөөдрийн хуралдаан нээснийг мэдэгдье. 14-ний өдрийн хуралдаанаар дараахь асуудал хэлэлцэхээр төлөвлөж байна:

Ардын Их Хурлын Тэргүүлэгчдийн дарга асан Ж.Батмөнх агсны ар гэрийн ахуй хангамжийн тухай УИХ-ын тогтоолын төслийг хэлэлцэхээр төлөвлөж байна.

 

Дараа нь Үндсэн хуулийн цэцийн 2006 оны 2/02 дугаар дүгнэлт Монгол Улсын Засгийн газрын 2005 оны 209 дүгээр тогтоолын 3 дахь заалт Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай хэлэлцэхээр төлөвлөж байна.

Дараа нь Монгол Улсын 2006 оны төсвийн тухай хуульд өөрчлөлт оруулах асуудал байгаа, Yдээс хойш хэд хэдэн гишүүний асуулгад хариулт сонсохоор төлөвлөж байна.

УИХ-ын гишүүн С.Ламбаагаас галын аюулд өртсөн САПУ худалдааны төвийн түрээслэгчдийн хохирлыг хэрхэн барагдуулах, худалдааны төвийг хэрхэн сэргээн босгох талаар тавьсан асуулгад Монгол Улсын Ерөнхий сайд М.Энхболд хариулна. 

 

УИХ-ын гишүүн Ч.Авдай, Д.Ганхуяг, Ц.Дамиран нараас “Оюу толгой” орд газар болон Айвенхоу Майнз компанитай холбоотой асуудлаар тавьсан асуулгад Монгол Улсын Ерөнхий сайд М.Энхболд хариулна. 

Хоёрдугаарт хэлэх зүйл бол өчигдөр Эрс шинэчлэл гэдэг хөдөлгөөнөөс ирсэн бичиг байгаа, энийг би танилцуулъя, ерөнхий санааг нь: Өмнөх Засгийн газраас эрс шийдвэртэй улс төрийн болон төрийн өндөр албан хаагчдын албан тушаал урвуулан ашиглаж, авилгал хээл хахууль авч байгаатай шийдвэртэй тэмцэж байсан ажлыг бүрэн зогсоосон, Засгийн газрыг огцруулж бидний шаардлагыг үл ойшоож улс төрийн тэмцлийг номхотгон дарахыг оролдож буй Улсын Их Хурлыг тарахыг шинэчлэх хөдөлгөөний төлөөлөгч би шаардах болно.

Энэ шаардлагыг биелүүлэхгүй бол тэмцлээ зогсоохгүйгээр 4 дүгээр сарын 18-нд Улсын Их Хурлыг тараах шаардлага тавьж бүх нийтийн ажил хаялт зохион байгуулж Засгийн газрын ордныг бүсэлж иргэдийн хамгаалалтад оруулж тэмцлээ шатлан өргөжүүлэхийг хатуу мэдэгдэж байна гэсэн ийм бичиг ирснийг би гишүүдэд танилцуулъя.

С.Ламбаа: - Даргаа, горимын санал хэлье.

Ц.Нямдорж: - Ямар горим байдаг билээ, хэлэлцэх асуудалтай холбогдуулж уу? Ламбаа гишүүн, дараа нь Лүндээжанцан гишүүн.

С.Ламбаа: - Одоо энэ иргэний хөдөлгөөний юуг та нэг уншиж танилцуулчихаад тэгээд ерөөсөө ингээд цаашаа яваад өгөх юм, ер нь энэ Засгийн газар чинь иргэний хөдөлгөөнийхөнтэй уулзаж барьж болдоггүй юмуу? Энэ парламентаасаа өмнө засаглалын байгууллага чинь хамаг гол үүрэгтэй шүү дээ, тэгээд өнөөдрийг хүртэл уулзаж, барьж энэ улсуудтай ширээний ард сууж байгаа юм огт байхгүй. Гэтэл энэ парламент руу сүүлдээ ороод ирж байна шүү дээ. Тийм учраас би Ардчилсан намын зөвлөл өглөө цуглаж хуралдсан л даа, энэ асуудлаар. Өчигдөр бүр хачин юм боллоо шүү дээ, цагдаагийн хүчээр, цэргийн хүч оруулсан, гэр чирсэн, хүмүүсийг гэмтээсэн, нөгөө ахмадуудад одонгийн мөнгө өгнө гээд онгироод байдаг, өчигдөр одонгоо зүүсэн 2 хөгшнийг цагдаа цохиод унагасан бөөн юм байгаа шүү дээ. Тэгээд тэднүүс яах ёстой юм бэ? Тийм учраас Ардчилсан намын зөвлөл албан ёсоор бид Засгийн газарт шаардлагаа өгье гэж бодож байгаа юм, даргаа.

Монгол Улсын Их Хурлын дарга Ц.Нямдорж танаа, Шаардлага хүргүүлэх тухай. Yндэсний эв нэгдлийн гэгч Засгийн газар ард түмнийхээ эв нэгдлийг эрхэмлэх бус тэдний эрх мэдэлдээ хэт ташуурсан бодлогын уршгаар иргэний нийгмийн хөдөлгөөн хүрээгээ тэлж нийгэмд асар их бухимдал бий боллоо, үүний илрэл нь жагсаал цуглаан зохион байгуулж, улс төрийн суулт хийгээд байгаа иргэний хөдөлгөөнийхөн болон САПУ худалдааны төвийн хохирогчид Сүхбаатарын талбайд 10 шахам хонож тодорхой шаардлага тавьсаар байхад өмнөх Засгийн газрыг улс төрийн хүчирхийллээр огцруулж хариуцлагыг дангаараа хүлээнэ гэж гарч ирсэн МАХН-ын дарга Ерөнхий сайд М.Энхболд тэдний шаардлагад хүндэтгэлтэй хандаж эв нэгдлийг эрхэмлэн яриа хэлцэл хийхийн оронд үл тоомсорлон ямарч арга хэмжээ авсангүй.

Харин ч ахмадуудын болон иргэдийн сөрөг жагсаал цуглааныг зохиомлоор зохион байгуулж монголчуудыг 2 талцан сөргөлдүүлэх нөхцөл байдлыг үүсгэж иргэдийн хөдөлгөөний үйл ажиллагааг зогсоохын тулд тэдний эрх, эрх чөлөө, эд хөрөнгөд халдаж цэрэг цагдаагийн хүчээр дарах оролдлого хийж байгааг Улсын Их Хурал дахь Ардчилсан намын Зөвлөл эрс эсэргүүцэж байна.

МАХН-ын дарга, Ерөнхий сайд М.Энхболд иргэний хөдөлгөөний шаардлагыг хүлээн авч тэдэнтэй уулзаж асуудлыг шийдэх хүртэл Улсын Их Хурал дахь Ардчилсан намын зөвлөл Улсын Их Хурлын үйл ажиллагаанд оролцох боломжгүй гэдгээ мэдэгдэж байна. Улсын Их Хурал дахь Ардчилсан намын зөвлөл.

Ийм шийдвэрийг би даргад хүргэж байна.

10 цаг 18 минутанд УИХ дахь Ардчилсан намын УИХ-ын гишүүн Я.Санжмятав, Р.Амаржаргал, Р.Гончигдорж, К.Саираан, С.Ламбаа, Ц.Баярсайхан, Д.Бат-Эрдэнэ, Г.Батхүү, А.Мурат, Л.Гантөмөр, А.Бакей, С.Баярцогт, Ч.Содномцэрэн, З.Энхболд нар хуралдааны танхимаас гарав.

Ц.Нямдорж: - Лүндээжанцан дарга.

Д.Лүндээжанцан: - Тэгэхээр УИХ-ын даргын захирамжаар 4 дүгээр сарын 10-ны өдөр ажлын хэсгийг байгуулсан.

Р.Амаржаргал: - Лүндээ чи боль, асуудалд дандаа тайлбар хийхээ боль. Асуудлыг шийдвэрлэсний дараа бид хуралдаанд орж ирнэ.

Д.Лүндээжанцан: - Тулган шаардах бичиг, мэдээллээ ямарч байсан авчихаад гаръя, манай ажлын хэсэгт байгаа улсууд, тайлбар тавьж байна гэж хэлж болохгүй шүү дээ. Ажлын хэсгийн бүрэлдэхүүнийг баталсан байгаа, бид энэ Чуулганы дараагаар хариугаа өгнө. Тулган шаардах бичигт  3 зүйл заасан, нэгдүгээрт Айвонхоу Майнзтай байгуулсан, байгуулах гэж байгаа.

Ц.Нямдорж: - Лүндээжанцан даргаа, наадахиа болъё.

Д.Лүндээжанцан: - Энэ дээр бичиг дээрх тайлбары нь хэлье л дээ. 

Ц.Нямдорж: - Тэд гараад явчихлаа шүү дээ.

Д.Лүндээжанцан: - Гарсан ч гэсэн хэлье, протоколд үлдэг. Тулган шаардах бичгийн хариуг бид өгөхөөр манай ажлын хэсэг ажиллаад судлаад баримт бичгээ боловсрууллаа. Энэ тулган шаардах бичигт 3 зүйл заасан байгаа. Нэгдүгээрт Засгийн газар Монгол орныг энэ нэгдэх шаардлага нь, Ашигт малтмалын хууль, Татварын багц хуулиудад нэмэлт өөрчлөлт ороогүй байхад энэ Айвенхоу майнзтай байгуулсан тогтвортой гэрээг ажиллагаанд эхэлж орууллаа гэдэг байдлаар Засгийн газрыг огцруулахыг шаардсан байгаа. Засгийн газраас хариу бичиг ирсэн, энэ хариу бичигт Уул уурхайн салбарын талаар авах зарим арга хэмжээний тухай Ерөнхий сайдын албан даалгаврыг хэрэгжүүлэх зарим асуудлын тухай гэж хэлэлцээд Тогтвортой байдлын гэрээг байгуулах яриа хэлэлцээ хийх ажлын хэсгийг байгуулж ажиллуулах, тогтвортой байдлын гэрээг УИХ-ын хаврын чуулганаар хэлэлцэж татварын багц хууль, Ашигт малтмалын тухай хуульд орох нэмэлт өөрчлөлттэй нийцүүлэхээр тохирох. Монгол ажилчдыг ажиллуулах, тэдэнд зориулсан мэргэжлийн сургалт явуулах боломжийг нэмэгдүүлэх, бүтээгдэхүүн гүнзгийрүүлж боловсруулах үйлдвэр байгуулах, эрчим хүчний хангамж зэрэг асуудлаар Засгийн газрын бодлогыг тайлбарлаж харилцан ойлголцолд хүрч гэрээнд тусгахыг анхаарах, гэрээний нөхцөлүүд нь Засгийн газар болон гэрээ байгуулагч аж ахуйн нэгжид харилцан ашигтай байхыг чухалчлах, Айвенхоу майнз компаний хувьцааг монголчууд эзэмших боломж олгохын тулд энгийн хувьцаагаа Монголын Хөрөнгийн биржид бүртгүүлэн худалдах гэсэн ийм протокол гарсан байгаа.

Өчигдөр УИХ-ын даргын захирамжаар байгуулагдсан ажлын хэсгээс тавьсан хүсэлтийн дагуу Засгийн газраас хариу ирүүлсэн, Засгийн газар Оюутолгойн орд газрыг ашиглах талаар хөрөнгө оруулагчтай тогтвортой байдлын гэрээг байгуулахдаа УИХ-ын энэ хаврын чуулганаар хэлэлцэх, Татварын багц хууль, Ашигт малтмалын тухай хуульд нэмэлт өөрчлөлт оруулах тухай хуулийн төслүүд батлагдан гарсны дараа л тэдгээрт нийцүүлж авч үзэх байр суурьтай байгааг дахин нотолж байна гэж ингэж хариу ирүүлсэн байгаа. Ийм учраас Айвенхоу майнзтай байгуулах Тогтвортой гэрээ байгуулах асуудал яригдаагүй байгаа учраас Засгийн газрыг огцруулах тухай энэ тавьсан шаардлага хэрэгжих үндэсгүй юм гэдэг ийм хариуг бид өгөх гэж байна.

Хоёрдугаарт Монгол улсын Ерөнхийлөгчийг огцруулах, шалгах комисс гаргах тухай заалт байгаа, Ерөнхийлөгчийн Тамгын газар байр сууриа илэрхийлж бидэнд бичиг ирүүлсэн, мөн энэ талаар бид хариуг нь өгч байгаа. Энэ хэрвээ Засгийн газрыг огцруулахгүй, Ерөнхийлөгчийн энэ асуудлыг шийдэхгүй бол Их Хурал өөрөө тарахыг тулган шаардсан байгаа. Тэгэхээр өнөөдөр Засгийн газар Айвенхоу Майнзтай байгуулсан тогтвортой гэрээ байгуулах ажил эхлээгүй байгаа учраас энэ асуудал яригдаагүй байгаа учраас, хэлэлцэгдээгүй байгаа учраас энэ асуудал байхгүй, ийм учраас Их Хурал өөрөө тарах үндэс байхгүй юм гэсэн энэ ерөнхий чигээр манай ажлын хэсэг хуралдсан. Ажлын хэсгийн бүрэлдэхүүнд манай Дондог дарга, Лувсанжав дарга, манай Байнгын хороодын дарга нар Бакей, Ганди, Улаан, Мөнх-Оргил, Гантөмөр гэсэн ийм бүрэлдэхүүнтэй ажлын хэсэг ажиллаж байгаа.

САПУ худалдааны төвийн ажиллагсдын бичиг ирсэн байгаа, гэхдээ энэ дээр ярихад Хууль зүйн яам, бусад байгууллагуудаас мэдээлэл авсан. Ер нь САПУ худалдааны төвийн ажиллагсдын хохирсон хохирлын асуудлаар хууль хяналтын байгууллага тэндээ шийдвэрлэж байгаа учраас тэр байгууллагууд нь нийтдээ 500 гаруй хүний асуудлыг тогтоочихоод байгаа гэсэн. Өөрсдөө хохирлынхоо асуудлаар гарын үсэг зураад ингээд яах юм бол энэ асуудал хууль номынхоо дагуу шийдэгдэх ёстой.

Өчигдрийн жагсаал цуглаанд САПУ худалдааны төвийнхөн оролцоогүй. Харин Ахмадын чөлөөт холбооныхон Ерөнхийлөгчтэй уулзах асуудлаар цуглаан болсон, Ерөнхийлөгчийн Тамгын газар хэвлэл мэдээллийн албаар дамжуулан Ерөнхийлөгчөөс уучлал хүссэн тохиолдолд уулзана гэсэн хариугаа өгсөн. Энэ өчигдрийн жагсаал цуглаан гол нь энэнтэй холбоотой юм. Ийм учраас тулган шаардах бичигт заасан үндсэн асуудал болох Оюутолгойн хувьцааны тухай асуудлыг, Оюутолгойн тогтвортой гэрээ байгуулах тухай асуудлаар 2 хууль гартал энэ тухай асуудал байхгүй учраас энэ асуудлыг бид хариу өгнө. Албан ёсных нь хариунуудыг Засгийн газраас авсан. Их Хуралд асуудал тавьсан учраас бид Их Хуралд танилцуулах ёстой гэж үзэж байгаа юм. Ингээд бичгээр албан ёсных нь хариуг өгнө гэж бодож байна.

Ц.Нямдорж: - Нарантуяа дэгийг унш даа, Бат-Yүлийн саналаар ямар ямар тохиолдолд Чуулган орхиж болдог билээ, тэрийг уншаадах, тэгээд Тамгын газрынхан босоод Ардчилсан намын харъяалалтай сая хурал орхиж гарсан гишүүдийн картыг хийчих, хурлаа хийе.

Yндсэн хуулинд өөрчлөлт оруулах асуудлаар асуудлыг эсэргүүцвэл нэг гарах эрхтэй, өөр яадаг билээ, 2 тохиолдолд, тэрийг унш, тэгээд картууды нь бүгдий хийчих, тэгээд хурлаа цаашаа хийгээд явъя, дэгээрээ явъя. Би дахиад тодотгож байна, Бат-Yүл гишүүний саналаар шинэ хуралдааны дэгд ийм заалт орсон. 

Ж.Нарантуяа: - УИХ-ын Чуулганы хуралдааны дэгийн Хоёр.Хуралдааны тов, ирц гэсэн зүйлийн “2.9 Үндсэн хуулийн тодорхой заалтыг илтэд зөрчсөн асуудал хэлэлцсэн, эсхүл Үндсэн хуульд нэмэлт, өөрчлөлт оруулахыг эсэргүүцэхээс бусад шалтгаанаар гишүүн, нам, эвслийн бүлэг хуралдаанд оролцохгүй байх буюу түүнийг орхиж гарахыг хориглоно. 

2.10. Энэ дэгийн 2.9-д зааснаас бусад шалтгаанаар гишүүн хуралдаанд оролцоогүй буюу орхиж гарсан бол түүнийг хуралдаанд оролцож эсрэг санал өгсөнд тооцож санал хураалт явуулна.” 

Ц.Нямдорж: - Яг энэ дагуу асуудал явна, карты нь хийчих. Маш тодорхой гоё заалт орсон шүү дээ, Бат-Yүл маш зөв юм санаачилсан. Бат-Yүл санаачилсан, хойшид хуралд Yндсэн хуульд өөрчлөлт оруулахыг эсэргүүцэхээс бусад асуудлаар хурал хаялт байхгүй, 2008 оноос хойш бид нарт хэрэг болж магадгүй гэж хэлж байгаад оруулсан, одоо яг тэрнийх нь дагуу хурал зохион байгуулна.

Нэг.Ж.Батмөнх агсны ар гэрийн ахуй хангамжийн тухай 

УИХ-ын тогтоолын төсөл /хэлэлцэх эсэх/

 

Ц.Нямдорж: - Арвин гишүүнийг индэрт урьж байна.

Д.Арвин: - Монгол Улсын төр засгийн тэргүүн асан Ж.Батмөнх гуайн гэр бүлд 1998 оны УИХ-аас 11 дүгээр тогтоол гарган ахуй хангамжид нь зориулж өөрийнх нь амьдарч байгаа сууцны ашиглалттай холбогдсон засвараас бусад бүх зардлыг төрөөс хариуцаж сар тутам 50000 төгрөгийн тэтгэмж олгож байхаар тогтоосон билээ.

Хэдийгээр УИХ-ын дээрх шийдвэрээр 1998 оны 2 дугаар сараас эхлэн сар тутам 50000 төгрөгийн тэтгэмж олгож байрных нь зарим зардлыг төрөөс хариуцаж байгаа боловч түүний гэр бүл нь тэтгэврийн хэдэн төгрөгөөс өөр орлогогүй, өндөр настан болсон, биеийн байдал хүнд, түүнийг асарч тэтгэх хүнгүй учир мөнгөний ханш хэд дахин өссөн нь зах зээлийн өнөөгийн нөхцөлд байрны хөлс, гэрэл ус, цахилгааны болон утасны төлбөрөө төлөх, ахуй амьдралаа авч явах чадваргүй болсон байна.

Монгол улсын төр засгийн тэргүүн асан Батмөнх гуай Монгол оронд ардчилсан нийгмийг байгуулсан, монголын төр нийгмийн зүтгэлтэн бөгөөд түүний гэр бүлийн хүний ахуй амьдралыг энэ хүнд нөхцөлд төрөөс дахин анхаарч үзэх шаардлагатай байгаа юм. Иймд түүний гэр бүлд 5 сая төгрөгийн нэг удаагийн буцалтгүй тусламж үзүүлэх, түүнчлэн зах зээлийн үнэ ханшийн өнөөгийн өөрчлөлтийг харгалзан түүний амьдарч байгаа орон сууцны болон утасны бүх зардлыг төрөөс хариуцаж Засгийн газраас тогтоосон сарын хөдөлмөрийн хөлсний доод хэмжээг 5 дахин нэмэгдүүлсэнтэй тэнцэх хэмжээний тэтгэмжийг сар тутам олгож байхаар холбогдох тогтоолын төсөлд тусгасан болно.

Энэ дашрамд хэлэхэд Байнгын хорооны 4 дүгээр сарын 4-ний өдрийн дүгнэлтэд УИХ-ын гишүүдээс гаргасан саналын төслийг санаачлагч би зөвшөөрч байна. Анхаарал тавьсанд баярлалаа.

Ц.Нямдорж: - Арвин гишүүнд баярлалаа. Санаачлагчийн илтгэлтэй холбогдуулж асуулт асуух гишүүн байна уу? Алга байна. Энэ төслийн талаар Нийгмийн бодлого, боловсрол, соёл, шинжлэх ухааны байнгын хорооны дүгнэлт гарсан байна, Нямсүрэн гишүүн танилцуулна, индэрт урьж байна.

Р.Нямсүрэн: - Улсын Их Хурлын дарга, эрхэм гишүүд ээ,

 

УИХ-ын гишүүн Д.Арвингийн 2006 оны 3 дугаар сарын 28-ны өдөр өргөн мэдүүлсэн “Ж.Батмөнх агсны ар гэрийн ахуй хангамжийн тухай” УИХ-ын тогтоолын төслийн хэлэлцэх эсэх асуудлыг Нийгмийн бодлого, боловсрол, соёл, шинжлэх ухаааны байнгын хороо 2006 оны 4 дүгээр сарын 4-ний өдрийн хуралдаанаараа хэлэлцээд хуралдаанд оролцсон гишүүдийн олонхийн саналаар нэгдсэн хуралдаанаар хэлэлцүүлэх нь зүйтэй гэж үзлээ. Энэхүү хэлэлцэх эсэх асуудлаар зарчмын зөрүүтэй санал гаргасан гишүүн байхгүй болно.

 

Тус Байнгын хорооны хуралдаан дээр УИХ-ын гишүүн С.Ламбаа, Засгийн газраас уг төсөлтэй холбогдуулан ирүүлсэн саналын дагуу УИХ-аас 1998 онд баталсан “Ж.Батмөнх агсны ар гэрийн ахуй хангамжийн тухай” 11 дүгээр тогтоолд нэмэлт, өөрчлөлт оруулах хэлбэрээр төслийг өөрчлөх, төслийн 2 дахь заалт буюу нэг удаагийн буцалтгүй тусламжтай холбогдсон заалтыг “Даариймаагийн биеийн эрүүл мэндийн байдлыг харгалзан” гэж тодотгон найруулах, УИХ-ын гишүүн Ц.Сүхбаатар сарын хөдөлмөрийн хөлсний доод хэмжээ байнга өсөн нэмэгдэх хандлагыг харгалзан төслийн 1 дэх заалтын “5 дахин нэмэгдүүлсэнтэй тэнцэх хэмжээний” гэснийг “4 дахин нэмэгдүүлсэнтэй тэнцэх хэмжээний” гэж өөрчлөх тухай санал гаргасныг төслийн анхны хэлэлцүүлгийн явцад хэлэлцэх боломжтой гэж үзлээ. 

 

Эрхэм гишүүд ээ, Энэхүү тогтоолын төслийн хэлэлцэх эсэх асуудлаар тус Байнгын хорооноос гаргасан санал , дүгнэлтийг хэлэлцэн шийдвэрлэж өгөхийг Та бүхнээс хүсье. Анхаарал тавьсанд баярлалаа.

 

Ц.Нямдорж: - Байнгын хорооны дүгнэлттэй холбогдуулж асуулт асуух гишүүн байна уу? Алга байна. Байнгын хорооны санал дүгнэлттэй холбогдуулж үг хэлэх гишүүн байна уу? Алга байна.

Энэ тогтоолын төслийг хэлэлцье гэсэн дүгнэлтийг Байнгын хороо гаргасан байна, энэ саналаар санал хураалт явуулъя, хэлэлцье гэсэн санал.

Санал хураалтад 45 гишүүн оролцож 34 гишүүн зөвшөөрч, 11 гишүүн татгалзаж 75.6 хувийн саналаар хэлэлцье гэж байна.

Байнгын хороонд шилжүүлж байна, яаралтай хэлэлцээд асуудлыг оруулж ирээд шийдүүлээрэй. Ер нь ахуй амьдрал нь төвөгтэй байгаа юм шиг байна лээ, Арвин гишүүнд баяр хүргэе.

Уг асуудлыг 10 цаг 31 минутанд хэлэлцэж дуусав.

Хоёр.Үндсэн хуулийн цэцийн 2006 оны 2/02 дугаар дүгнэлт /Монгол 

Улсын Засгийн газрын 2005 оны 209 дүгээр тогтоолын 3 дахь заалт 

Үндсэн хуулийн холбогдох заалтыг зөрчсөн эсэх тухай маргааныг 

хянан шийдвэрлэсэн тухай/

Ц.Нямдорж: - Засгийн газрын 2005 оны 209 дүгээр тогтоолын 3 дахь заалт Yндсэн хууль зөрчсөн эсэх асуудлаар Цэцийн дүгнэлт гарсан, Цэцийн дүгнэлтийг Yндсэн хуулийн цэцийн дарга Бямбадорж танилцуулна, Бямбадорж даргыг индэрт урьж байна.

Ж.Бямбадорж: - УИХ-ын дарга, УИХ-ын эрхэм гишүүд ээ, Монгол Улсын Yндсэн хуулийн цэцийн дунд суудлын хуралдааныг Yндсэн хуулийн цэцийн дарга Ж.Бямбадорж даргал, гишүүн Л.Рэнчин, П.Очирбат, Ч.Дашням, Ц.Сарантуяа нарын бүрэлдэхүүнтэй, нарийн бичгийн даргаар Д.Нарантуяаг оролцуулан Yндсэн хуулийн цэцийн танхимд нээлттэй хийсэн юм.

Yндсэн хуулийн дунд суудлын хуралдаанаар нийслэлийн Баянзүрх дүүргийн 3 дугаар хорооны оршин суугч, иргэн Оюун, мөн дүүргийн 11 дүгээр хорооны оршин суугч, иргэн Эрдэнэ нар Yндсэн хуулийн цэцэд 2005 оны 11 дүгээр сарын 1-ний өдөр өргөдөл ирүүлж: Монгол Улсын Засгийн газрын 2005 оны 209 дүгээр тогтоолын 3 дугаар заалт, Yндсэн хуулийн зохих заалтыг зөрчиж байна гэж ирүүлсний хэлэлцсэн юм.

Ингээд Yндсэн хуулийн цэцээс гаргасан дүгнэлтийн үндэслэл, дүгнэлтийн хэсгийг та бүхэнд танилцуулъя.

Монгол Улсын Засгийн газрын “Геронтологийн төв байгуулах тухай” 2005 оны 9 дүгээр сарын 29-ний өдрийн 209 дүгээр тогтоолын 3-т “Геронтологийн төвийг эрүүл мэндийн үйлчилгээний П төвийн байранд байршуулах ажлыг зохих журмын дагуу зохион байгуулахыг Төрийн өмчийн хороо З.Энхболд, Эрүүл мэндийн сайд Т.Гандид тус тус үүрэг болгосугай” гэж заажээ.

Нийслэлийн сүхбаатар дүүргийн 11 дүгээр хорооны нутагт байрлах Эрүүл мэндийн үйлчилгээний П төвийн байшин нь төрийн өмчийн байр олох нь Төрийн өмчийн хорооны дарга Сугарын 2006 оны 2 дугаар сарын 21-ний өдрийн 1а/211 дүгээр албан бичгээр ирүүлсэн тодорхойлолт, барилгын хувийн хэрэг бусад нотлох баримт, түүнчлэн өргөдөл гаргагч иргэн Оюун, Эрдэнэ болон Засгийн газрын итгэмжлэгдсэн төлөөлөгч, Эрүүл мэндийн яамны Төрийн нарийн бичгийн дарга Содномпил нарын хүлээн зөвшөөрч байгаагаар нотлогдож байна.

Дээр дурдсан болон хэргийн материалд авагдсан бусад нотлох баримт маргагч талуудын тайлбарт дүгнэлт хийж үзэхэд Засгийн газрын 2005 оны 9 дүгээр сарын 29-ний өдрийн 209 дүгээр тогтоолын 3 дахь заалт нь:

1.Хэн нэг өмчлөгчийн эрхийг зөрчөөгүй, хүнийг үндэс, угсаа, хэл, арьсны өнгө, нас, хүйс, нийгмийн гарал, байдал, хөрөнгө, чинээ эрхэслэн ажил, албан тушаал, шашин шүтлэг, үзэл бодол, боловсролоор нь ялгаварлан гадуурхаагүй, хүн бүр эрх зүйн этгээд байх болон эрүүл мэндээ хамгаалуулах, эмнэлгийн тусламж авах талаарх иргэний эрхийг зөрчөөгүй байна.

2.”Yндсэн хууль, бусад хуулийн биелэлтийг улс даяар зохион байгуулж хангах болон шинжлэх ухаан, технологийн нэгдсэн бодлого, улсын эдийн засаг, нийгмийн хөгжлийн үндсэн чиглэл, улсын төсөв, зээл, санхүүгийн төлөвлөгөөг боловсруулж Улсын Их Хуралд өргөж, гарсан шийдвэрийг биелүүлэх” тухай Засгийн газрын бүрэн эрхийг зөрчсөн гэх үндэслэл тогтоогдохгүй байна.

3.Монгол Улсын Засгийн газар дээр дурдсан 209 дүгээр тогтоолд заасан асуудлыг хуралдаанд оруулж хэлэлцэн шийдвэр гаргахдаа Засгийн газрын тухай хуулийн 2 дахь хэсгийн 6, 7 дугаар зүйлийн 2, 3 дахь заалтыг зөрчсөн болох нь тогтоогдоогүй, ингэснээр Засгийн газар ардчилсан ёс, шударга ёс, эрх чөлөө, тэгш байдал, үндэсний эв нэгдлийг хангах, хууль дээдлэх зарчмыг зөрчсөн гэх үндэслэлгүй байна.

4.Монгол Улсын Засгийн газар Монгол хүний хөгшрөлтийн шалтгаан, эрүүл мэндэд нөлөөлөх хүчин зүйлийг судлах, нийгэм, хамт олонд тулгуурласан сэргээн засах төвийг байгуулж, түүнийг төрийн өмч болох Эрүүл мэндийн үйлчилгээний П төвийн байранд байршуулахаар шийдвэрлэснийг хүний эрх, эрх чөлөөг хангахуйц эдийн засаг, нийгэм, эрх зүйн болон бусад баталгааг бүрдүүлэх, хүний эрх, эрх чөлөөг зөрчихтэй тэмцэх, хөндөгдсөн эрхийг сэргээн эдлүүлэх талаар иргэнийхээ өмнө хариуцах үүргээ зөрчсөн гэж үзэх үндэслэлгүй байна.

5.Монгол Улсын Засгийн газрын тухай хуулийн 30 дугаар зүйлийн 2, 3 дахь хэсэгт зааснаар сайдын тушаалыг хүчингүй болгох тохиолдолд Ерөнхий сайд захирамж гарган шийдвэрлэх үндэслэлтэй байна. Энэ утгаараа өргөдөл гаргагч нарын Эрүүл мэндийн сайдын 2005 оны 230 дугаар тушаалыг хүчингүй болгох тухай хүсэлтийг Засгийн газар шийдвэрлэж өгөөгүй гэсэн нь Ерөнхий сайдын эрх мэдэлд хамаарах асуудал бөгөөд өргөдөл гаргагч иргэдээс Yндсэн хуулийн цэцэд 2005 оны 12 дугаар сарын 14-ний өдөр гаргасан өргөдлийн агуулгатай давхацсан, Yндсэн хуулийн цэцийн гишүүний 2006 оны 2 дугаар сарын 02-ны өдрийн 5/10 дугаар тогтоолоор шийдвэрлэгдсэн асуудал болох өөрөөр хэлбэл уг асуудлаар Yндсэн хуулийн цэцийн урьд гарсан хүчин төгөлдөр шийдвэртэй байгаа нь тогтоогдож байна.

Харин Засгийн газрын “Геронтологийн төв байгуулах тухай” 2005 оны 9 дүгээр сарын 29-ний өдрийн 209 дүгээр тогтоолын 3 дахь заалтыг хэрэгжүүлэх явцад иргэдийн эрх, хууль ёсны ашиг сонирхлыг хөндсөнөөс нэр бүхий иргэд Yндсэн хуулийн цэцэд өргөдөл гаргахад хүргэсэн байна.

Yндсэн хуулийн цэцэд маргаан хянан шийдвэрлэх ажиллагааны тухай хуулийн 31 дүгээр зүйлийн 1, 2 дахь заалтыг удирдлага болгон Дүгнэлт гаргах нь:

1.Монгол Улсын Засгийн газрын 2005 оны 9 дүгээр сарын 29-ний өдрийн 209 дүгээр тогтоолын “Геронтолгийн төвийг Эрүүл мэндийн үйлчилгээний П төвийн байранд байршуулах ажлыг зохих журмын дагуу зохион байгуулахыг Төрийн өмчийн хороо З.Энхболд, Эрүүл мэндийн сайд Гандид тус тус үүрэг болгосугай” гэсэн 3 дахь заалт нь Монгол Улсын Yндсэн хуулийн Нэгдүгээр зүйлийн 2, Тавдугаар зүйлийн 2, Арван дөрөвдүгээр зүйлийн 2, Арван зургадугаар зүйлийн 6, 12, Арван есдүгээр зүйлийн 1 дэх хэсэг, Гучин наймдугаар зүйлийн 2 дахь хэсгийн 1, 2, Далдугаар зүйлийн 1 дэх хэсгийг зөрчөөгүй байна.

2.Энэхүү дүгнэлтийг хүлээн авснаас хойш Yндсэн хуулийн цэцэд маргаан хянан шийдвэрлэх ажиллагааны тухай хуульд заасны дагуу 15 хоногт багтаан хянан хэлэлцэж, хэрхэн шийдвэрлэсэн тухай хариу ирүүлэхийг Улсын Их Хуралд уламжилсугай гэсэн ийм дүгнэлт гарсныг танилцууллаа. 

Анхаарал тавьсан явдалд баярлалаа.

Ц.Нямдорж: - Бямбадорж даргад баярлалаа. Дэгд зааснаар Yндсэн хуулийн цэц хууль зөрчөөгүй гэсэн дүгнэлт гаргах юм бол гишүүд асуулт асууж, хариулт авдаг, харин санал хураадаггүй ийм горимтой байна, иймд гишүүд асуулт байвал асууя. Асуулт асуух гишүүн байна уу? Алга байна. Бямбадорж даргад баярлалаа, Цэцийн дүгнэлтийг сонслоо. Yндсэн хууль зөрчөөгүй гэсэн дүгнэлт гарчээ.

Уг асуудлыг 10 цаг 39 минутанд хэлэлцэж дуусав.

Ц.Нямдорж: - Дараачийн асуудал 2006 оны төсвийн тухай хуульд өөрчлөлт оруулах тухай асуудал байгаа, энэ асуудлаар Улаан гишүүнийг сонсоё.

Ч.Улаан: - Эрхэм гишүүдийн өглөөний амгаланг айлтгая. Улсын төсвийн тодотголыг УИХ-ын Байнгын хороод хуралдаж санал дүгнэлтээ Төсвийн байнгын хороонд ирүүлсэн. Төсвийн байнгын хороо өчигдөр хуралдаж Байнгын хороодын саналын дагуу санал хураалт явуулж асуудлыг хэлэлцсэн боловч хэлэлцэж хараахан дуусаагүй хэдэн асуудал үлдсэн байгаа, эдгээр асуудлуудаар үргэлжлүүлэн хуралдах, зарим асуудлаар зөвшилцөл, ойлголцолд хүрэх зайлшгүй шаардлагатай ийм байдал үүссэн байгаа, тийм учраас одоо Төсвийн тодотголын хэлэлцүүлгийг үргэлжлүүлэх боломжгүй байна. Хуралдаанаас Төсвийн байнгын хороо хуралдах бололцоо олгож өгөхийг хүсч байна.

Ц.Нямдорж: - Би дахиад түрүүн Нарантуяагийн уншдаг дэгийг уншия. Энэ бол Байнгын хороо, түр хороо, дэд хороо, нэгдсэн хуралдаанд аль алинд хамааралтай заалт, дэгийн. Yндсэн хуулийн тодорхой заалтыг илт зөрчсөн асуудал хэлэлцсэн, эсвэл Yндсэн хуульд нэмэлт өөрчлөлт оруулахыг эсэргүүцэхээс бусад шалтгаанаар гишүүн, нам, эвслийн бүлэг хуралдаанд оролцохгүй байх буюу түүнийг орхиж гарахыг хориглоно. Энэ дэгийн 2.9-д зааснаас бусад шалтгаанаар гишүүн хуралдаанд оролцоогүй буюу орхиж гарсан бол түүнийг хуралдаанд оролцож эсрэг санал өгсөнд тооцож санал хураалт явуулна гэсэн заалт батлагдсан.

Төсвийн байнгын хороо Ардчилсан намын харъяалалтай гишүүд хуралдаанд ирэхгүй бол яг энэ дэгээр хурлаа яаралтай зохион байгуулаад санал оруулаад ирээрэй, дэгийн дагуу явъя.

Ч.Улаан: - Ирц хүрвэл хуралдъя.

Ц.Нямдорж: - Ирц орж ирсэнд тооцоод, эсрэг санал өгсөнд тооцоод тэгээд хурлаа хийгээд ажлаа зохион байгуул, ойлгосон биз, Улаан гишүүнээ. 

15 цагаас мэдээлэлтэй.

Ч.Улаан: - Ойлголоо.

Өглөөний нэгдсэн хуралдаан 10 цаг 40 минутанд завсарлаж, оройн нэгдсэн хуралдаан 15 цаг 10 минутанд эхлэв.

Гурав. УИХ-ын гишүүн Ч.Авдай, Д.Ганхуяг, Ц.Дамиран нараас

“Оюу толгой” орд газар болон Айвенхоу Майнз компанитай 

холбоотой асуудлаар тавьсан асуулгад Монгол Улсын 

Ерөнхий сайд М.Энхболдын өгсөн хариулт

Ц.Нямдорж: - Өглөө хуралдаанд ирсэн гишүүдийн картыг хий, дэг дээр ирснээр тооцно гээд бичсэн учраас карты нь хийгээдэх. 

А.Мурат: - Даргаа, миний асуулга хасагдсан байна, өнөөдөр орно гэсэн, яагаад хассан юм бэ?

Ц.Нямдорж: - Олон асуудал шахагдаад ирэх долоо хоногийн чуулганд оруулна, Мурат гишүүнээ, заавал оруулна. Өнөөдөр 5, 6 асуулгын ажил давхцаад, тэгээд анхаарал татаж байгаа асуудлуудыг эхний ээлжинд оруулъя, үлдсэн хэсгийг дараагийн долоо хоногт оруулна. Хохирол гээд хүмүүс жагсаж цуглаад хэцүү байна, гишүүнээ.

Ингээд асуудлаа хэлэлцэж эхэлье. Монгол Улсын Их Хурлын гишүүн Ч.Авдай, Д.Ганхуяг, Ц.Дамиран нараас “Оюу толгой”-н орд газар болон Айвенхоу Майнз компанитай холбоотой асуудлаар асуулга тавьсан. Энэ асуулгын хариуг Ерөнхий сайд Энхболд танилцуулна, Ерөнхий сайдыг индэрт урьж байна.

Хэвлэлийнхэн энэ асуудлыг сайн бичиж аваад олон нийтэд байгаагаар нь үнэний нь хүргээрэй.

М.Энхболд: - Улсын Их Хурлын дарга аа, эрхэм гишүүд ээ та бүхний энэ өдрийн амар амгаланг айлтгая.

Монгол Улсын Их Хурлын гишүүн Ч.Авдай, Д.Ганхуяг, Ц.Дамиран нар “Оюу толгой”-н орд газрыг хайгуул хийсэн байдал, хугацаа, лицензийг хэрхэн олгосон тухай, тус ордын нөөцийн хэмжээ, ашиглах технологи, эцсийн бүтээгдэхүүн үйлдвэрлэх эсэх, тогтвортой байдлын гэрээ хийх шаардлага, энэ ордыг Монголын талд ашигтай ашиглах талаар Засгийн газраас баримталж байгаа бодлого зэргийг Ерөнхий сайдад асуулга болгож тавьсан байна.

Оюутолгой орд газарт хийгдсэн геологийн судалгаа, лицензийн талаар би товч хэлье.

Өмнөговь аймгийн Ханбогд сумын нутаг дахь Оюу толгойн ашигт малтмалын хайгуулын лицензийг анх удаа 1997 оны 2 дугаар сарын 17-нд АНУ-д бүртгэлтэй “Би Эйч Пи минералс” компанид Хөдөө аж ахуй, үйлдвэрийн сайд тухайн үеийн Л.Нямсамбуугийн шийдвэрээр олгосон байна.

Ашигт малтмалын тухай хууль 1997 шинэчлэн батлагдснаар “Би Эйч Пи минералс” компани “Ашигт малтмалын тухай хуулийг дагаж мөрдөх журмын тухай хууль”-ийн дагуу 1997 оны 8 дугаар сарын 8-ны өдөр шинэчлэн 66 тоот бүртгэлийн дагууртай ашигт малтмалын хайгуулын лицензийг Ашигт малтмалын Хэрэг эрхлэх газрын Геологи, уул уурхайн кадастрын албаны дарга н.Дагвын гарын үсэгтэйгээр авсан байна. “Би Эйч Пи минералс” компани дээрх лицензээр олгогдсон талбайнхаа тодорхой хэсгийг 2 удаа хэсэгчлэн хүлээлгэж өгч нийт 23864 га 4 хэсэг талбай авч үлдсэн байна. Энэ 4 хэсэг талбайн ашигт малтмалын хайгуулын 66, 66-1, 66-2, 66-З гэсэн хайгуулын лицензүүдийг 2002 оны 4 дүгээр сарын 19-нд “Айвенхоу майнз Монголиа NHK” ХХК-д Ашигт малтмалын Хэрэг эрхлэх газрын Геологи, уул уурхайн кадастрын албаны дарга Х.Хэрлэнгийн гарын үсэгтэйгээр  шилжүүлэн бүртгүүлсэн байна. 

“Айвенхоу майнз Монголиа NHK" ХХК эдгээр хайгуулын лицензүүдийн талбайгаа бүхэлд нь хамруулан 6708, 6709, 6710, 6711 тоот ашигт малтмал ашиглах лицензийг 2003 оны 12 дугаар сард Ашигт малтмалын Хэрэг эрхлэх газраас авсан бөгөөд энэ лицензүүд өнөөдрийн байдлаар хүчин төгөлдөр байгаа тухай Үйлдвэр, худалдааны яамнаас нотолж байна.
Ордын нөөц болон ашиглах хэтийн чиглэлийн талаар товч хэлье.

Оюу толгойн ордын одоогоор тогтоогдсон өндөр магадлалтай ангиллын нөөц нь хөндлөнгийн мэргэжлийн компаний тооцоологдсноор 14900 сая тонн зэс, 490,5 тонн алт агуулж байгаа гэж Айвенхоу майнз компани Үйлдвэр, худалдааны яам, Ашигт малтмалын Хэрэг эрхлэх газарт мэдээлсэн, энэ нь хэвлэл мэдээллийн хэрэгслээр ч энэ тухай мэдэгдэж байсан. Цаашид өсгөх боломжтой нөөц нь ойролцоогоор зэс 11,9 сая тонн,  алт 238,1 тонн байгаа гэсэн урьдчилсан тооцоо байгаа юм.  

Оюу толгойн орд газар нь Баруун Өмнөд, Төв, Хьюго Өмнөд, Хьюго Хойд гэсэн үндсэн хэсгүүдээс бүрддэг юм байна. Үйлдвэр, худалдааны яаманд өгсөн танилцуулгаас үзэхэд тус компани Баруун Өмнөд, Төв, Хьюго Өмнөд зэрэг ордуудыг ил аргаар, Хьюго Хойд ордыг далд аргаар ашиглахаар урьдчилан төлөвлөж байгаа юм байна. Тус компани эхний ээлжинд жилдээ 20000 тонн хүдэр олборлохоор төлөвлөөд байгаа бөгөөд эхлээд Баруун Өмнөд, дараа нь Төв, Хьюго Өмнөд ордуудыг ашиглахаар төлөвлөж байгаа.

Ашиглалтын эхний 4 жилийн хугацаанд далд уурхайг барьж дуусгаж, ашиглалтын 3, 4 дэх жилүүдэд баяжуулах үйлдвэрийн хүчин чадлыг өргөтгөж 5 дахь жил гэхэд жилд 40 сая тонн хүдэр баяжуулах талаар Засгийн газарт мэдээлсэн байна. Мэргэжлийн байгууллага, хүмүүстэй ярилцахад Хьюго Хойд ордыг ашиглахад ил, далд хоёр аргыг хэрэглэн далд уурхайн хамгийн тохиромжтой технологийг одоохондоо эцэслэн сонгоогүй байгаа бөгөөд урьдчилсан байдлаар блокоор нурааж олборлох технологийг сонгож авсан байгаа юм байна. 

Мэргэжлийн яам, агентлагийн удирдлагын танилцуулж байгаагаас үзэхэд хүдэр баяжуулах технологи нь Эрдэнэт үйлдвэрийнхтэй ижил “флонтацын арга” байх ба зэс-алтны хам баяжмал гарган мөн исэлдсэн болон уусгалтад тохирох хүдрийг уусган баяжуулах арга Эрдмин үйлдвэрийн аргатай адил аргаар жилдээ 30000 мянган тонн катодын зэс үйлдвэрлэх төсөөлөл байгаа юм. Эхний 5 жилд дунджаар 120 орчим мянган тонн зэс, 3000 орчим тонн алт агуулсан 500000 орчим мянган тонн зэсийн баяжмал боловсруулж бүтээгдэхүүн борлуулалтын хэмжээ 200000 орчим тэрбум төгрөг болохоор тооцогдож байна. Цаашид энэ хэмжээ бүрэн хүчин чадлаар ажиллах үед 2 дахин өсөх боломжтой гэж урьдчилсан тооцоо гарсан байгаа юм байна.

Энэ ордод төсвийн хөрөнгөөр хайгуул хийгээгүй, харин Айвенхоу майнз компани хайгуулын болон бусад хөрөнгө оруулалтад 310 сая америк долларыг зарцуулаад байгаа тухай мэдээлсэн.

Тогтвортой байдлын гэрээний талаар Засгийн газрын бодлогын тухайд ярихад: Олон зуун сая, түүгээр ч тогтохгүй тэрбум долларын хөрөнгө оруулалт хийдэг нь уул уурхайн салбарын онцлог бөгөөд тогтвортой байдлын гэрээг байгуулах нь олон улсын  ялангуяа хөгжиж буй орнуудын хувьд жишиг болсон байна. Тогтвортой байдлын гэрээгээр татварын орчин, бусад холбогдох хууль тогтоомжийн заалтыг гэрээ байгуулах үед байсан хэмжээнд нь тогтворжуулахад гол төлөв анхаарч элдэв нэмэлт хөнгөлөлт, чөлөөлөлт олгохгүйгээр энэхүү гэрээг хийдэг байна. 

Манай улсад тогтвортой байдлын гэрээ байгуулах асуудлыг Ашигт малтмалын тухай хууль, Гадаадын хөрөнгө оруулалтын тухай хуулиар зохицуулдаг бөгөөд эдгээр хуулийн дагуу 2.0 сая ам. доллар буюу түүнтэй тэнцэх монгол төгрөгөөс доошгүй хэмжээний хөрөнгө оруулсан хөрөнгө оруулагч хүсэлт гаргавал 10 жил, 10.0 сая ам.доллараас дээш хөрөнгө оруулсан бол 15 жил үйл ажиллагаа явуулах орчныг тогтвортой байлгах эрх зүйн баталгаа болгож энэхүү тогтвортой байдлын гэрээг байгуулдаг эрх зүйн үндэстэй байна.

Өнөөгийн нөхцөлд Ашигт малтмалын тухай хуульд нэмэлт, өөрчлөлт оруулах тухай болон Татварын багц хуулийн төслүүдийг Улсын Их Хурал хэлэлцэж төрөөс эрдэс баялгийн салбарт баримтлах бодлого тодорхойлогдож гадаад, дотоодын хөрөнгө оруулагч нарт адил тэгш нөхцөлийг бүрдүүлж, өнөөг хүртэл энэ салбарт үүсээд байгаа дутагдалтай талуудыг засаж залруулан дээрх хуулиудыг шинэчлэн батлуулахаар ажиллаж байна. 

Айвенхоу майнз компани нь Засгийн газартай “Тогтвортой байдлын гэрээ” байгуулах саналыг 2003 оны 8 дугаар сараас эхлэн тавьсны дагуу тухайн үеийн Санхүү, эдийн засгийн яам ажлын хэсэг байгуулан ажиллуулсан бөгөөд өмнөх 2 Засгийн газрын үед хоёр талын ажлын хэсэг 10 гаруй удаа уулзалт хийж гэрээний нөхцлүүдийн талаар ярилцсан бөгөөд харилцан зөвшилцөөгүй өдий хүрсэн байгаа юм байна. Мөн энэ гэрээний төслийг Монгол Улсын Үндэсний аюулгүй байдлын зөвлөлийн хурлаар 2005 онд хэлэлцүүлж байсан байна. Улс орны хөгжил, иргэдэд хүртээмжтэй уул уурхайн томоохон зарим ордыг эдийн засгийн эргэлтэд оруулах зорилгоор манай Засгийн газар энэ асуудалд хандаж байгаа юм.

Ийм учраас Засгийн газрын бодлого бол Оюу толгойн ордыг ашиглах талаархи Тогтвортой байдлын гэрээтэй холбогдсон асуудлыг одоо шууд уг гэрээг байгуулах биш Улсын Их Хурлын хаврын чуулганаар хэлэлцэн батлах Татварын багц хууль, Ашигт малтмалын тухай хуульд нэмэлт өөрчлөлт оруулах тухай хуулийн төсөл батлагдан гарсны дараа тэдгээрт нийцүүлж авч үзэх байр суурьтай байгаа болно. 

Иймд тухайн асуудлаар хэлэлцээ хийхэд дараах зарчмууд баримтлахыг 2006 оны 3 дугаар сарын 22-ний өдрийн Засгийн газрын хуралдааны 12 дугаар тэмдэглэлээр холбогдох яамдад үүрэг өгсөн болно. Үүнд тухайлбал, Засгийн газар болон гэрээ байгуулагч аж ахуйн нэгжид харилцан ашигтай байх, компани энгийн хувьцаагаа Монголын хөрөнгийн биржид бүртгүүлэн худалдах, бүтээгдэхүүнийг гүнзгийрүүлж боловсруулах үйлдвэр байгуулах, эрчим хүчний хангамж зэрэг асуудлаар Засгийн газрын бодлогыг тайлбарлаж харилцан ойлголцолд хүрч гэрээнд тусгах, Монгол ажилчдыг түлхүү ажиллуулах, тэдэнд зориулсан мэргэжлийн сургалт явуулах чиглэлийг баримталж ажиллахыг тодорхойлсон. Тогтвортой байдлын гэрээний талаарх албан даалгаврын заалт, Засгийн газрын хуралдаанаар хэлэлцсэн зэрэг нь манай Засгийн газар хөрөнгө оруулагчдын хүсэлтийг хүндэтгэн үзэхийн зэрэгцээ гэрээний нөхцөлд үндэсний эрх ашгаа дээдлэн тусгах, хариу илэрхийллийн нэг хэлбэр гэж үзсэн. 

Одоогоор гэрээ байгуулах үйл ажиллагаа явагдаагүй байна. Гэтэл энэхүү хэлэлцээ хийхээр өгсөн үүргийг тогтвортой байдлын гэрээг шууд байгуулах үүрэг гэж Ашигт малтмалын болон Татварын багц хууль гарахаас өмнө яаравчлан байгуулах гэж байгаа мэтээр огт бодитой бус мэдээлэл тарааж, зориудаар тодорхой зорилгоор ард иргэдийг буруу мэдээллээр төөрөгдүүлэх оролдлого хийж байгааг анхааруулахыг хүсч байна.

Эцэст нь хэлэхэд улс орны хөгжилд нөлөөтэй томоохон ордыг ашиглахад төрийн оролцооны талаар хэлэлцээ хийх удирдамж, холбогдох материалыг Засгийн газрын хуралдаанаар хэлэлцэнэ, мөн Үндэсний Аюулгүй байдлын зөвлөлд танилцуулж удирдамж чиглэл авах болно. Энэ талаар олон нийтэд цаг тухайд нь мэдээлж, үйл явцын ил тод нээлттэй байдлыг хангахад Засгийн газар онцгой анхаарч ажиллана.

Ашигт малтмал ашиглах нь монголын ард түмэнд ашигтай байх, Монгол улсын хөгжил цэцэглэлтэд нөлөө үзүүлдэг байх ёстой гэсэн байр сууринаас асуудал хандаж зөв шийдэл болгох болно гэдгийг энд хариуцлагатайгаар мэдэгдэж байна. Анхаарал тавьсан явдалд баярлалаа.

Ц.Нямдорж: - Ерөнхий сайдад баярлалаа. Асуулт асуух гишүүн Батбаатар гишүүнээр таслая. Содномцэрэн гишүүн асуулт асуух дэгээр 3 минутанд асуултаа асууна.

Ч.Содномцэрэн: - Баярлалаа. Тэгэхээр Ерөнхий сайдын мэдээллээс сонсож байхад тохиромжтой технологийг одоохондоо эцэслэн сонгоогүй байгаа гэсэн ийм зүйл орсон байна. Нэгдүгээрт тохиромжтой технологио сонгоогүй юм байна, тэгэхээр зэрэг хоёрдугаарт таны мэдээлэл дээр одоо энэ холбогдох хуулиудад өөрчлөлт орсны дараа энэ гэрээг хийх ийм талаар ярьж байна. Тэгэхээр энэ таны гаргасан албан даалгаварт болохоор зэрэг мэдээлэл хоёр чинь зөрөөд байх юм. Хэрвээ ийм одоо байдалтай байгаа юм бол тэр холбогдох хуулиудад өөрчлөлт оруулсны дараа энэ албан даалгавраа тэр Засгийн газрын хуралдаанаа хийж тэмдэглэлээ гаргаж болоогүй юмуу? Яагаад энэ дээр ийм яарсан юм бэ?

2006 оны 3 дугаар сарын 7-ны өдрийн 3 тоот албан даалгавар гарсан байна, Ерөнхий сайдын, энэний 4 дүгээр зүйл дээр Оюутолгойн орд газрыг ашиглах талаар тогтвортой байдлын гэрээ хийх хэлэлцээрийн ажлын зохион байгуулж хийлгэхийг Сангийн сайд, Yйлдвэр, худалдааны сайд нарт даалгасан байгаа байхгүй юу, тэгэхээр бүх юм түүхий байж байдаг, холбогдох хуулиуд нь өөрчлөлт ороогүй, гараагүй, тэгээд тэр технологийн тохиромжтой хувилбараа эцэслэж сонгоогүй, ийм байхад Засгийн газар энэ асуудлыг хуралдаанаараа авч хэлэлцээд албан даалгавар гаргаад Засгийн газрын тэмдэглэл гаргаад ингэх шаардлага байсан юмуу, үгүй юу? Нөгөө овоо босгоогүй бол шаазгай яаж суух вэ гэж үг байдаг, гэтэл энэнээс чинь болоод ард иргэдийн хөдөлгөөн энэнээс чинь болж үүссэн гэж хэлэхэд болохоор байна шүү дээ. Хэрвээ ийм түүхий асуудлууд нь түүхий байхад ажлын хэсэг ингэж яаравчлан гаргах шаардлага байсан юмуу, үгүй юу? Энэ асуудлыг би түрүүн таниас бас асууж байсан. Энэ дээр нэг их тодорхой хариу өгөхгүй л байсан. Ийм зүйлийг хэлэх гэсэн юм. 

Ер нь энэ асуудлыг Ашигт малтмалын тухай хуулийн ажлын хэсэг байгуулагдсан ажиллаж байгаа, энэ асуудлыг Ашигт малтмалын хууль, Татварын хуулийн дараа болбол тэр Засгийн газраараа хэлэлцээд холбогдох хуулийн заалтад нь тохируулаад Засгийн газар шийдвэрээ гаргаж болох л байсан байхгүй юу, гэтэл ингээгүй, тэгээд одоо гадна талд баахан хүмүүс жагссан, цугласан, тэрэндээ тодорхой хариу өгч байгаа ч юм байхгүй. Өглөө ирээд ордонд ороход хүртэл бидэнд бас бичиг гардуулж байна шүү дээ, юу болж байна вэ? Их Хурал энэ асуудлыг авч хэлэлцэж байна уу, үгүй юу? 

Ц.Нямдорж: - Ерөнхий сайд хариулт өгье. Дэгээр ийм асуулгын хариуд мэргэжлийн хүмүүс, мэргэжлийн байгууллагын төлөөллийн хүмүүс хариулж болно.

М.Энхболд: - Содномцэрэн гишүүний асуусан асуултад хариулъя, гэхдээ тохиромжтой технологийг одоохондоо эцэслэн сонгоогүй байгаа гэдэг бол 4 хэсгээс Оюутолгойн орд газар бүрдэж байгаа юм билээ, энэний нэг хэсэг дээр нь энэ аргаа эцэслэн ямар технологийг ашиглах вэ гэдгээ шийдвэрлээгүй, 3 дээр нь ашиглах арга технологийнхоо асуудлыг шийдвэрлэсэн гэж бидэнд ийм байдлаар мэдэгдсэн, мэдээлэгдэж байгаа.

Тогтвортой байдлын гэрээний хувьд 2003 оноос хойш өнөөдрийг хүртэл энэ аж ахуйн нэгж удаа дараа Засгийн газар, Сангийн яаманд тогтвортой байдлын гэрээ байгуулах тухай санал хүсэлт тавьж ингэж байсан байгаа юм, тэгээд энэний дагуу ч гэсэн өнгөрсөн жилүүдэд 2 талаасаа харилцан ажлын хэсгүүд гаргаж гэрээ хэлцэл хийгдэж, яригдаж 10 удаагийн ийм хэлэлцээрийн ажил хийгдсэн баримт материал, юмнууд нь байгаа. Бидний хувьд энэ асуудалд ер нь бол гэрээ хэлцлийн асуудлыг хуучин явагдаж байсан хэмжээнд нь энэ ажлыг үргэлжлүүлэн зохион байгуулж хийлгэхийг 2 яамныхаа сайдад хариуцуулж даалгасан. Энэ Засгийн газрын албан даалгавар бол ер нь уул уурхайн салбарын талаар манай Засгийн газраас ойрын үед авч хэрэгжүүлэх арга хэмжээний тухай тодорхой тодорхой зүйлүүдийг даалгаварт чиглэл болгосон ийм даалгавар байгаа. Тэгэхээр энэ дээр гэрээ хэлцлийн ажлыг зохион байгуулж хийлгэх ажлы нь, энэ ажлы нь үргэлжлүүлэхий нь, хэлцэл хийх ажлы нь үргэлжлүүлэхийг холбогдох хүмүүстээ, яамдууддаа үүрэг болгож өгсөн.

Энэ хэлэлцээрийг хийх явцдаа ямар чиглэлийг барьж ажиллах ёстой вэ гэдгийг 3 дугаар сарын 20-ны Засгийн газрын хуралдаанаар хэлэлцэж энэ яамдын сайд нартаа ерөнхий чиглэлийг өгсөн, энэн дотор хэд хэдэн зүйлийн асуудлууд орсон, сая би бас мэдээлэл дотор тодорхой дурдсан байгаа, энд бол эрчим хүч ашиглах талаар, ажиллах хүч монголын талаас ажиллуулах талаар, ажиллах хүчний мэргэжил, мэдлэгийг дээшлүүлэх талаар, хувьцааг борлуулах талаар, хувьцаа борлуулахад монголчууд эзэмших боломж бололцоог бүрдүүлэх талаар нь ийм тодорхой заалтуудыг оруулсан.

Мөн УИХ-ын хаврын чуулганд хэлэлцэгдэж байгаа Татварын багц хууль, Ашигт малтмалын хуулиудыг хэлэлцэж энэ хуулиудын шийдвэрлэсний дараагаар энэ гэрээ юмнууд байгуулагдах ёстой гэсэн ийм байр суурины үүднээс ажлын хэсэгтээ чиглэл өгсөн, ийм асуудлыг Засгийн газрын хуралдаанаар хэлэлцсэн юм.

Ц.Нямдорж: - Ерөнхий сайдаа жаахан тодруулаад бүр тодорхой ярьчихгүй юмуу? 2003 оны 8 сараас хойш 10 удаа Засгийн газрын түвшинд ярьсан гэж байна.

М.Энхболд: - Сангийн яамнаас гаргасан ажлын хэсэг бол ажлын хэсгийн түвшиндээ 10 удаагийн уулзалт хэлэлцээрүүдийг хийсэн байгаа юм.

Ц.Нямдорж: - Энэ асуудлыг тодруулахад Элбэгдоржийн Засгийн газрын үед хэд, Энхбаярын Засгийн газрын үед хэд вэ гэдэг тоог нь ялгаад хэлбэл ямар вэ? Жаргалсайхан сайд хариулъя гэж байна. Тоогоор нь хэлээрэй.

Б.Жаргалсайхан: - Ер нь өнөөдөр тогтвортой байдлын гэрээг нийтдээ 4 компанид өгсөн байгаа. Энэ тогтвортой байдлын 4 компанид өгсөн гэрээний 3-ыг яагаад ч юм заавал Элбэгдоржийн Засгийн газар өгсөн байдаг юм билээ, яг үнэнийг хэлэхэд, энэ дээр түрүүчийн Засгийн газарт Батбаярыг Сангийн сайд байхад 2 гэрээг өгсөн байгаа, сая Элбэгдорж сүүлд Засгийн газрын Ерөнхий сайд байхдаа 1-ийг өгсөн байна лээ. 

Дараа нь дээр нь бид монголоор хэлж байна, Тогтвортой байдлын гэрээг Засгийн газар өгөө ч үгүй, өгөх гээ ч үгүй. Айвенхоу Майнинг компани энэ Засгийн газарт бидний өмнө түрүүчийн Засгийн газарт ч асуудал тавьсан, сая ч, одоо ч, өнөөдөр асуудал тавьж байгаа. Бид нарт ийм гэрээ хэрэгтэй байна гэж. Энийг мушгин гуйвуулж Засгийн газар өгсөн юм шиг сурталчлаад, камер харахаараа худлаа яриад байж болохгүй шүү дээ. Засгийн газар нэгэнтээ гадаадын хөрөнгө оруулагчид хөрөнгөө оруулчихаад ажил хийгдэж байгаа нөхцөлд Засгийн газарт асуудал тавьж байна. Бид нар тогтвортой байдлын гэрээ авах ёстой, хиймээр байна гэж. Бид нар яах юм, өгөхгүй ээ, та нартай уулзахгүй үүдээ хаах байсан юмуу? Уулзаж байгаа. Уулзах ч болно. Дараачийн Засгийн газрууд ч уулзана, тэр бол үүрэг шүү дээ. Хэрвээ тэгж асуудал тавьж байгаа юм бол Гадаадын хөрөнгө оруулагчдыг Монголд битгий хөрөнгөө оруул, монголоос гар гээд шаардлага тавь, энүүгээр улс төр хийж, Монголын Засгийн газар, төрийг хутган үймүүлдгээ боль. Арай жаахан өөр юм зохио. Таалагдахгүй байна Энхболд дарга та, Жаргалсайхан дарга та дэндүү өндөр урт байна, тийм учир Засгийн газрыг огцруулъя гэж байна. Битгий худлаа яриад бай, энэ гадаа байгаа жагсаал, цуглаануудыг зохион байгуулж байгаа эзэд нь өөр хүмүүс байгаа шүү, мэдэж байгаа. Юмаа мэдэж ярих хэрэгтэй.

Г.Батхүү: - Загнахаа болъё.

Б.Жаргалсайхан: - Тогтвортой байдлын гэрээ Айвенхоу Майнинг компанид энэ Засгийн газар өгөх ч үгүй, өгөө ч үгүй, өгөх гээ ч үгүй.

Г.Батхүү: - Хийхгүй гээд хэлчихээч.

Б.Жаргалсайхан: - Хийхгүй, Элбэгдоржийн Засгийн газар харин тогтвортой байдлын гэрээ 3 компанид хийж өгсөн юм билээ, тэр компаниуды нь тэгвэл Монгол улсын төсөвт татвар өгч байна уу, ашиг өгч байна уу гэдгийг яръя л даа.

Ц.Нямдорж: - Асуултад Ерөнхий сайд тодруулъя, Жаргалсайхан сайдаа УИХ-ын гишүүд асуулга тавиад хариулт авч байхад сайдынхаа байр сууринаас хандаад гишүүдийг загнахгүй бай.

Б.Жаргалсайхан: - Би гишүүнийхээ хувьд ярьж байна.

Ц.Нямдорж: - Гишүүний хувьд биш сайдын хувьд асуусан.  10 удаа асуудал ярьсан гэж байна, Засгийн газартай. Энхбаярын Засгийн газрын үед хэдэн удаа ярьсан юм бэ? Элбэгдоржийн Засгийн газрын үед хэдэн удаа ярьсан юм гэдэг тоог нь хэлчих, тэгээд тэр 4 компанийхаа нэрий нь хэлчих, тогтвортой байдлын гэрээтэй, болж байна уу, битгий хүн загна.

М.Энхболд: - 10 удаагийн хэлэлцээр хийсэн тухайд аль Засгийн газрын үед хийж байсныг Содбаатар сайд хариулаг, би 4 компанитай тогтвортой байдлын гэрээ хийсэн 4 компаний нэрийг хэлье. Энд Хятадын хөрөнгө оруулалттай Цайр минерал гэдэг компанитай гэрээ хийсэн байгаа. Сангийн сайд Батбаярын гарын үсэг зурсан ийм гэрээ байгаа. 

Г.Батхүү: - Ямар Батбаяр бэ? Хэдэн оны юм яриад байна вэ?

Ц.Нямдорж: - Ерөнхий сайдаа уучлаарай, тэдэн оны тэдэн сарын тэдний өдөр тийм Засгийн газрын тэргүүн, тийм сайд гээд нэрий нь хэлээд гишүүдэд ойлгуулчих.

М.Энхболд: - 1998 онд хийгдсэн гэрээ байгаа, Цайр минерал гэдэг компани. Дараагийнх нь мөн 1998 онд Английн хөрөнгө оруулагч Бороо гоулд компанитай мөн Элбэгдоржийн Засгийн газрын үед бас Сангийн сайд Батбаярын байгуулсан ийм гэрээ байгаа. Дараагийнх нь 2003 онд Канадын хөрөнгө оруулалттай Бумбат гэж алтны компанид Энхбаяр Ерөнхий сайдын үед Сангийн сайд Улааны гарын үсэг зурсан ийм гэрээ байгаа. Дөрөвдүгээрт 2005 онд Чинхуа Маак Нарийн сухайт гээд Хятадын хөрөнгө оруулалттай компани Элбэгдорж Ерөнхий сайдын үед Сангийн сайд Алтанхуягийн гарын үсэг зурсан ийм тогтвортой байдлын 4 гэрээ энэ салбарт мөрдөгдөж ажиллаж байна.

Ц.Нямдорж: - Yйлдвэр, худалдааны дэд сайд Содбаатар хариулъя.

Содбаатар: - 2 асуултад хариулъя, эхнийх нь технологийн асуудал байгаа, Айвенхо майнз компаниас орд ашиглалтын цогцолбор төлөвлөгөө гэдгээ ирүүлсэн байгаа, яаман дээр, үүнийг яамны дэргэдэх Эрдэс баялгийн зөвлөл хуралдаж техник эдийн засгийн үндэслэл, энэ орд байдлын төлөвлөгөөг авч хэлэлцэнэ, энэ хэлэлцэх үеэр технологийн сонголт, технологи дээр мэргэжлийн талаас дүгнэлт өгч сонгодог. Тэгэхээр энэ одоо манайд саналаа ирүүлсэн байгаа, манай Эрдэс баялгийн зөвлөлт техник эдийн засгийн үндэслэлийг авч хэлэлцээгүй байна.

Хоёрдахь асуулт дээр нь тогтвортой байдлын гэрээний асуудлаар 2 тал 10 удаа уулзсан гэсэн. Энхбаяр Ерөнхий сайдын үед 4 удаа уулзсан, Элбэгдорж Ерөнхий сайдын ажиллаж байх үед нийтдээ 6 удаа уулзсан, энэ үеэр 2005 онд тогтвортой байдлын гэрээний загварыг Засгийн газар баталдаг, 2005 оны 2 дугаар сарын 2-нд тогтвортой байдлын гэрээний шинэ загвар батлагдсантай холбогдуулаад энэ батлах хүрээнд олон уулзалтууд болсон юм. Тэгээд энэ хүрээнд Элбэгдорж Ерөнхий сайдын үед 6, Энхбаяр Ерөнхий сайдын үед 4 удаа уулзаж, Сангийн яамны ажлын хэсэг уулзсан байна.

Ц.Нямдорж: - Саираан гишүүн асуултаа асууя.

Ч.Содномцэрэн: - Нэмэлт асуултын 1 минутаа авъя.

Ц.Нямдорж: - 1 минут байдаггүй, асуулга дээр.Саираан гишүүн асууя.

К.Саираан: - Нэгдүгээр асуулт, Ерөнхий сайдын мэдээлэл дээр гарсан гол зүйлүүд бол Айвенхоу майнзаас авч байгаа мэдээлэл нь голдуу тэр компаний өгч байгаа мэдээлэл дээр тулгуурлаж явж байгаа юм байна, миний ойлгосноор. Хөндлөнгийн ямар нэг аудит хийлгэх бололцоо бий юу, тийм юм хийлгэх боломж бий юу? Шаардлага бий юу? Нэгдүгээр асуулт.

Хоёрдугаар асуулт Yйлдвэр худалдааны сайдын 2 сарын өмнө хийсэн мэдэгдэлтэй холбогдуулж тодруулмаар байна, өөрөөр хэлбэл Айвенхоу Майнзтай хийх энэ Оюутолгой орд газрын 51 хувийг манайх ашиглахаар бараг шийдсэн маягтай Ерөнхийлөгчтэй тохирсон маягтай телевизээр хийсэн мэдэгдэл нь маш олон хүний гайхлыг төрүүлсэн, энэ Засгийн газрын байр суурь мөн үү? Ийм 2 асуулттай байна.

Ц.Нямдорж: - Ерөнхий сайд хариулъя.

М.Энхболд: - Тэгэхээр ер нь бол энэ ордын агуулга, ашигт малтмалын хэмжээний тухай асуудлаар Оюутолгойн энэ орд газарт хөндлөнгийн мэргэжлийн компаний дүгнэлтийг гаргасан тоог түрүүн би хэлсэн, 14900 сая тонн зэс, 490.5 тонн алт агуулагдсан байгаа гэж, цаашдаа өсөх боломжтой нөөц гэдгээр 11900 сая тонн зэс, 238.1 тонн алтны ийм нөөц байна гэж.

Yйлдвэр худалдааны сайдын 51 хувьтай холбогдолтой асуудлаар яахав энэ зүгээр хөрөнгө оруулагчтай хооронд ярилцаж байх энэ үед яригдсан, санал солилцсон ийм яриа болсон, Засгийн газрын албан ёсны шийдвэр гарч ингэж, албан ёсны хэлэлцээрт яригдсан ийм зүйлүүд байхгүй. Хөрөнгө оруулагчтай зүгээр санал солилцож байх үед ийм хувилбар байж болох юм гэдэг талаар Жаргалсайхан сайдын ярьсан ийм асуудал бий, санал солилцсон зүйл.

Ц.Нямдорж: - Авдай гишүүн асуултаа асууя.

Ч.Авдай: - Тэгэхээр өмнө нь хийгдсэн тогтвортой байдлын гэрээнүүд дээр мэдээж эхний 5 жил нь татвараас чөлөөлөх, дараагийн 5 жил нь 50 хувь чөлөөлөх гэсэн юмнууд байгаа шүү дээ. Тэгэхээр өмнө нь хийгдсэн Бороо гоулд, наана нь тэр цайрын орд, Бумбатын алтны орд гээд эд чинь одоо энэ чигээрээ явж байна уу? Энэ улсууд чинь манай энд олборлосон зүйлээ мэдээж Канад ч байна уу, цаад улсууд нь тэндээ очихоор татвар авдаг гэж яригдаад байгаа. 30 хувийн татвар авдаг гэж, ашгийнх нь. Тэгээд бас би Бороо гоулдын улсуудтай ярьж үзэж байсан юм л даа. Нэгэнт л татвар авдаг юм бол тэр татвараа манай үйл ажиллагаа явуулж байгаа газраа өгч болдоггүй юмуу гэсэн, бид нэгэнт татвар өгдөг учраас бид хаана өгөх нь хамаагүй, тэрийгээ дээгүүрээ ярьж зохицох хэрэгтэй юм гээд дургүйхэн байдаг юм билээ, тэр талаар бодож ярьж байгаа юм байна уу? үгүй юу. Мэдээж Айвенхо майнзтай тогтвортой байдлын гэрээ хэрвээ хийвэл ер нь өмнөх Бороо гоулдтэй хийх юмуу бусад газруудтай хийдэгтэй адилхан алдаад тавьчихгүй баймаар юм гэж би боддог юм, энийг юу гэж боддог юм бэ?

Ц.Нямдорж: - Хэн хариулах вэ?

С.Баярцогт: - Дэд сайд юу гэж хариулах юм бэ? Ерөнхий сайдад асуулга тавьсан.

Ц.Нямдорж: - Хариулна. Хууль хэлэлцүүлэх, асуулгын дэг 2 тусдаа байгаа. Асуулга дээр хориглосон юм байхгүй. Жаргалсайхан сайд хариулъя.

Б.Жаргалсайхан: - Тэгэхээр ийм байна, бид хуулиа эргэж даруй яаралтай харах ёстой юм байна лээ, өнөөдрийн Гадаадын хөрөнгө оруулалтын хуулиар бол эхний 4 жил татвараас чөлөөлөгдөх ийм хуультай юм билээ, энэ хуулийнхаа дагуу гадаадын хөрөнгө оруулалттай компаниуд маань татвараас чөлөөлөгдчихөөд байгаа юм байна лээ. Тэгэхээр энэ бол 1997 оноос өмнө үнэхээр эрдэс баялгийн үнэ зах зээл дээр муу байсан учраас ийм хууль гаргаж гадаадын хөрөнгө оруулагчдыг татах ийм ажил явуулж байсан. Одоо бол эрдэс баялгийн үнэ дэлхийн зах зээл дээр 2-3 дахин өсчихөөд байгаа учраас бид нар гадаадынхаа хөрөнгө оруулалтынхаа хуулийг нэн даруй энэ Ашигт малтмалын хууль хэлэлцэхдээ хамт эргэж үзэх ёстой юм билээ.

Дараа нь дээр нь энэ Бороо гоулдын асуудал ярьж байна, би Канадад явахдаа Центр гоулд гэж компани би, энэ бол паплик (public) компани, хувьцаат компани, хөрөнгийн бирж дээр хувьцаа гаргадаг, энэ компаний нөхөдтэй ярьсан, татвараас чөлөөлөгдөх нь тэд нарын буруу биш, манай хуулийн цоорхой. Эд нарт моралийн энэ хохирлуудыг ямарч байсан нэг тийш нь болгож өг, тийм учраас тэр хөнгөлсөн зөрүүнийхээ дагуу Монгол улсад та нар энэ диагнатический центр, оношлогооны төв байгуулж өг гэдэг асуудал ярьж байгаа. Энэ асуудал дээр нэлээд нааштай ярьсан, одоо энэ асуудал дээр хэлэлцээрийн хэмжээнд яригдаж байгаа, энэ эмнэлгийг байгуулахад нийт зардал нь 100 орчим сая доллар болох юм билээ, ер нь бусад оронд байгуулсан диагнатический центрүүдийн үнийн түвшинтэй харьцуулах юм бол. Энийг ер нь нааштай нэлээд сайн шийдсэн байгаа, энэ асуудал дээр.

Айвенхо майнз компани дээр өнөөдөр хэрвээ бид тогтвортой байдлын гэрээ зурах юм бол яг манай өнөөдрийн үйлчилж байгаа хуулиуд үйлчлээд бид нар маш их хөнгөлөлт өгч үзүүлэх ийм хуультай сууж байгаа юм билээ, тийм учраас бид энэ хуулийг хэлэлцэхдээ эхлээд хуулиа хэлэлцэж шийдэж дуусаад, ерөөсөө тогтвортой байдлын гэрээг Айвенхо майнингийн асуудлыг Их Хурлаар орж бүх гишүүдээр хэлэлцүүлэг хийж тэгж байж Засгийн газар энэ тогтвортой байдлын гэрээг хийнэ гэж хуулинд хүртэл тийм өөрчлөлт оруулах төслийг бид боловсруулаад удахгүй оруулах гэж байна, та бүхэнд.

Ц.Нямдорж: - Сайд, дэд сайд хариулдаг тухай Баярцогт гишүүн яриад явчихлаа, юмаа ойлгож байх хэрэгтэй, гишүүдээ. Их Хурлын гишүүн Засгийн газраас гадна Их Хурлаас байгуулагддаг байгууллагуудын дарга нараас асуух эрхтэй. Асуулга тавих эрхтэй, тэнд сайд, дэд сайд байдаггүй. Аудитын газрын дарга байдаг. Ерөнхий прокурор байдаг, Сонгуулийн хорооны дарга байдаг, тэнд сайд байхгүй, тийм учраас асуулгын хариултын тухайд асуулга тавьсан газрынх нь удирдлага хариулна. Тэр яриад байгаа заалт чинь Хууль, УИХ-ын бусад шийдвэрийг Засгийн газраас санаачилсан, хэлэлцэхтэй холбогдсон заалт.

С.Баярцогт: - Дэгийн 47 дугаар хуудсан дээр байгаа, асуулга гэж байна.

Ц.Нямдорж: - Би наадахий чинь найруулаад гарын үсэг зурчихсан учраас маш сайн мэдэж байна. Бакей гишүүн асуултаа асууя.

А.Бакей: - 2 асуулт байна, нэгдүгээрт Оюутолгой орд газарт гадаадын маш том хэмжээний хөрөнгө оруулж иржээ, энэ бол сайн хэрэг, гэхдээ энэ гадаадын том хэмжээний хөрөнгө оруулалтыг Монгол улсын эрх ашгийн үүднээс, нийт ард түмний эрх ашгийн үүднээс үр ашигтай ашиглах ёстой. Ингээд энэ ашиглах арга зам нь мэдээж янз бүрийн арга зам байж болно. Жишээ нь бид 20 гаруй жил Эрдэнэтийн том үйлдвэрийг ямар арга загвараар ашиглаж ирснийг та бид сайн мэднэ. Өөрөөр хэлбэл 51:49 гэсэн харьцаагаар, энэ бол ямарч гэсэн Монгол улсын эрх ашигт сайн нийцэж байгаа зөв загвар болсон гэж үзэж байгаа.

Тэгэхээр заавал Тогтвортой байдлын гэрээ гэхгүйгээр Эрдэнэтийн загварыг Оюутолгойн орд газрыг ашиглахад хэрэглэж болохгүй юмуу? Цаашдаа ч гэсэн, энэ асуудлыг та бүхэн олон талаас нь судалж үзсэн үү гэсэн нэгдүгээр асуулт байна.

Хоёрдугаарт одоо бол ялангуяа Оюутолгой шиг тийм том хэмжээний орд газрыг ашиглахад эрх зүйн орчин сайн бүрдээгүй, ялангуяа Монгол улсын эрх ашгийн үүднээс авч үзэхэд эрх зүйн орчин бүрдээгүй байна. Эрх зүйн орчин бүрдээгүйн улмаас өдөр тутамд, хоног тутамд маш их хэмжээний хөрөнгө гадагшаа урсаж байна. Тэгэхээр эрх зүйн орчин бүрдээгүйн улмаас Оюутолгойгоос алдаж байгаа эдийн засгийн хохирол, алдагдлын хэмжээг хоногт хичнээн хэмжээгээр алдаж байна, сард хичнээн хэмжээгээр алдаж байна, жилд хичнээн хэмжээгээр алдаж байна, энэ талын нарийн тооцоо судалгаа байгаа юу гэсэн ийм 2 асуулт сонирхмоор байна.

Ц.Нямдорж: - Хэн хариулах вэ? Содбаатар хариулъя.

Содбаатар: - Нэгдүгээр асуулт нь Эрдэнэт, Оюутолгойн талаар асууж байна, тэгэхээр Эрдэнэт бол улсын хөрөнгөөр төсвийн геологи, хайгуул нь хийгдэж улс өөрөө эрсдэлий нь хүлээж урьд талын социализм гэж нийгмийн үед ингэж байгуулагдсан, мөн СЭВ-ийн орнуудын хүрээнд яригдаж, ингэж байгуулагдсан үйлдвэр. Энэ хүрээнд 51:49-ийг авч Монгол улсад үнэхээр ашигтай ажиллаж байгаа ийм үйлдвэр.

Оюутолгойн хувьд бол энэ ордыг хувийн хөрөнгө оруулалтаар, хувийн аж ахуйн нэгж өөрөө хөрөнгө оруулалт хийж ингэж олсон, нэг ёсондоо эрсдэлээ хувийн компани өөрөө үүрч олсон ийм орд байгаа юм. Тэгэхдээ энэ дээр одоо Монгол улсын эрх ашиг, ард түмний эрх ашиг, улс орныхоо хөгжилд хувь нэмэр оруулах чиглэлээр Засгийн газар, холбогдох яам ажиллаж байгаа. Тэгэхээр одоо бол яг хувь бол бид нар ерөөсөө ярьж, саналын түвшинд ярьж байгаа болохоос биш одоогоор хувь хэмжээн дээр тогтсон юм байхгүй. Тэгэхээр ямарч хувиар гарч болох байхаа гэж ойлгож байгаа юм. Энэ бол 2 өөр, нэг нь бол улсын төсвийн геологи хайгуул улсын төсвийн хөрөнгөөр хийсэн, нэг нь хувийн хөрөнгөөр хийсэн гэдгийг тодруулах нь зүйтэй байх гэж бодож байна. 

Хоёрдахь зүйл дээр эрх зүйн орчин яг гишүүнтэй санал нэг байгаа юм. Өнөөдрийн Монгол улсад мөрдөгдөж байгаа хууль эрх зүйн орчин бол энэхүү томоохон орд газруудыг ашиглах хүрээнд Монгол улсад харьцангуй ашиггүй ийм байдалтай байгаа. Ийм учраас Yйлдвэр, худалдааны яамнаас энэ холбогдох бүх хуулийн төслүүдэд нэмэлт өөрчлөлт оруулах хуулийнхаа төслийн хувилбарыг гаргаад Ашигт малтмалын хуулийн, Гадаадын хөрөнгө оруулалтын хуулийн, мөн Татварын багц хуулинд байгаа заалтууд дээр оруулахаар саналаа Засгийн газарт өргөн барьсан байгаа. Удахгүй ирэх долоо хоногийн Засгийн газрын хуралдаанаар хэлэлцээд Их Хуралд оруулж ирэх байхаа гэж бодож байна, тантай санал нэг байна.

А.Бакей: - Тооцоо, судалгаа, зардлын талаар асуусан.

Ц.Нямдорж: - Оюутолгойгоос гадагшаа юм гаргаж байгаа юмуу? Содбаатараа.

Содбаатар: - Оюутолгойгоос одоогоор гадагшаа юм гаргаагүй, энд хайгуулын ажил хийгдээд, нөөцөө тогтоогоод, техник эдийн засгийн үндэслэлийг боловсруулах ийм түвшинд байгаа, том хөрөнгө оруулалт орж ирээгүй байгаа, 310 сая долларын хөрөнгө оруулаад хайгуулын ажил хийгээд техник эдийн засгийн үндэслэл боловсрогдож байгаа, одоо тэр яригдаад байгаа юу нь одоо л орж ирэх гэж уулын үйлдвэр байгуулах гэж орж ирэх гэж яригдаж байгаа зүйл шүү дээ. 

Ц.Нямдорж: - Өөрөөр хэлбэл юу ч гарахгүй байгаа юм байна, тийм үү. Батболд сайд хариулъя.

Су.Батболд: - Ер нь Оюутолгой компаниас өөрийнхөө зарцуулсан хөрөнгийн тайланг Засгийн газарт гаргаж ирүүлсэн л дээ, тэрний тооцоогоор бол 2008 онд үйлдвэрийг ашиглалтад оруулахын тулд 2006 онд нийтдээ 550 сая долларыг хайгуулын ажилд зарцуулах ёстой, 2007 онд 500 сая доллар, 2008 онд 250 сая доллар зарцуулах юм бол энэ үйлдвэрийг 2008 онд ашиглалтад оруулах боломжтой гэж хэлсэн байгаа юм л даа. Тэгэхээр сардаа энд 10 орчим сая долларын хөрөнгө оруулалт шаардагдаж байгаа ийм томоохон хэмжээний ажил байгаа юм. Тэгээд одоогийн байдлаар бас 370 орчим сая долларын хөрөнгө зарцуулсны 87.4 сая долларыг өрмийн ажилд, зөвлөх компаниудын ажлын хөлсөнд 68.9 сая доллар, ажилчдын хөлсөнд 29 сая доллар зарцуулсан гэсэн мэдээллийг ирүүлсэн байгаа юм.

Ц.Нямдорж: - З.Энхболд гишүүн асуултаа асууя, алга байна.

Н.Батбаяр: /Микрофонгүй ярив/- УИХ-ын гишүүн З.Энхболд орж ирээгүй тайлбарыг би хийе. Японы Элчин сайдын яамны үүдэнд машинтай саатуулагдаад явуулахгүй байна гэж сая ярилаа. Батболд сайдаа УИХ-ын гишүүнийг цагдаагийнхан саатуулж байгааг юу гэж ойлгох вэ? 

Ц.Нямдорж: - Тайлбар асуусан хүн алга байна, юу гэж саатуулж байгаа юм? Учры нь олоорой. Ганхуяг гишүүн асуултаа асууя.

Д.Ганхуяг: - Баярлалаа, Энхболд гишүүн сая утасдаж байсан, цагдаад саатагдаад байна гэсэн, энийг дараа нь шийдэгдэх асуудал байхаа гэдгийг хэлье.

Ерөнхий сайдын хариултын цаг уг нь маш их ач холбогдолтой юмаа, тэгээд яг УИХ-ын даргадаа энэ дашрамд хэлэхэд энийг хуучин Чуулган явуулдаг хэлбэрээр ингэж явуулаад байх юм бол ач холбогдол өгөхгүй шүү, тийм учраас өшөө боловсронгуй болгох шаардлагатай байна гэдгийг хэлчихээд тэгээд асуултаа асууя.

Ерөнхий сайдын тавьсан илтгэлтэй холбогдуулж дараахь асуултыг асууя. Нэгдүгээрт ер нь хэд хэдэн газартай Монгол Улсын Засгийн газар тогтвортой байдлын гэрээ хийж байсан юм байна. Энийг сонслоо. Тэгээд энэ Айвенхо майнз компани, өөрөөр хэлбэл Оюутолгойн хувьд хөрөнгө оруулалтын хэмжээ, эдийн засгийн ач холбогдлын хувьд их ялгаатай гэдэгтэй санал нийлэх байх гэж бодож байна, энэнтэй санал нийлж байна уу гээд. Яг өнөөдрийн, өөрөөр хэлбэл Татварын багц хуулийн шинэчлэлт, татварын тогтолцооны шинэчлэлт явагдаж байгаа, энэ дээр бид өмнө нь ярилцах хэрэгтэй, гадаад, дотоодын хөрөнгө оруулагчид татварын орчин адилхан байх шаардлагатай гэдэг зарчмын үүднээс яригдаж байгаа энийг бас Байнгын хороонууд дээр, ажлын хэсэг дээр ярьж байсан, энэ дээр зарчмын хувьд УИХ-ын гишүүд нэг байр суурьтай байгаа байх гэж үзэж байгаа юм.

Тэгэхээр өөрөөр хэлбэл тогтвортой байдлын гэрээний хувьд нэгэнт гадаад, дотоодын хөрөнгө оруулагчид адилхан татварын орчинтой болсон тохиолдолд ямар шаардлага байх вэ? Ер нь нэгэнт татварын адилхан орчинтой болсон тохиолдолд гадаадын хөрөнгө оруулалтын тухай хууль гэж байх шаардлага байна уу? Энэнтэйгээ холбогдоод тогтвортой байдлын гэрээний хувьд бас ямар үүрэг гүйцэтгэх болоо гэсэн асуултыг нэгдүгээрт асууж байна.

Хоёрт нь, уул уурхайн бүтээгдэхүүний боловсруулалтын тухай нэг асуулт байна, Эрдэнэт улсын үйлдвэрийн газар бол хэдийгээр манай улс орон ард түмэнд ихээхэн хэрэг болсоор ирсэн. Yндэсний нийт бүтээгдэхүүн, төсвийн орлогыг нэмэгдүүлэх чиглэлд төрийн бодлого, өөрөөр хэлбэл зах зээлийн эдийн засгийн түвшинд явагдаагүй учраас /3 минутын хугацаа болсон тул микрофон нь автоматаар салав/.

Ц.Нямдорж: - 3 минутын хугацаа чинь дууслаа. Энхболд сайд хариулъя. 

М.Энхболд: - Тэгэхээр Оюутолгой орд газрын эдийн засгийн ач холбогдлын талаар би Ганхуяг гишүүнтэй санал нэг байна, зэс, алтны бас нэлээд багагүй хэмжээний ийм орд газар байгаа, ийм ч учраас одоо бид энд нэлээд анхааралтай хандаж байгаа. Засгийн газар энэ дээр шинэ хууль хэрэгжиж, мөрдөгдсөний дараа энэ орд газрыг хамгийн зөв, хамгийн орчин үеийн технологиор ашиглах, байгаль орчинд аль болохоор халгүй, нөлөөгүй байх, энэ талаас нь тодорхой анхаарал тавьж, ингэж монгол орны хувьд ч тэр, тухайн ажиллаж байгаа аж ахуйн байгууллагынхаа хувьд ч тэр харилцан ашигтай байх зарчмаар ингэж цаашдаа ажиллана.

Татварын орчны хувьд ер нь гадаад, дотоодын хөрөнгө оруулалтыг ялгаварлалгүйгээр татварын нэг орчинтой байх тухай асуудал энэ одоогийн Их Хурал дээр хэлэлцэгдэж байгаа хуулиар эцэслэн нэг тийшээ болж шийдэгдэнэ гэж бодож байгаа. Мэдээжийн хэрэг бас зах зээл анх шилжиж байх үед гадаадын хөрөнгө оруулалтыг оруулах талаасаа дэмжих зайлшгүй шаардлага байсан учраас ийм гадаадын хөрөнгө оруулалтын тодорхой хөнгөлөлт үзүүлдэг ийм хууль эрх зүйн үндэслэлүүд байсан. Одоо тэр үеийг бодоход манай орны эдийн засгийн хувьд нэлээд бас боломж бололцоотой. Бололцоотой аж ахуйн байгууллагуудын тоо ч бас нэлээд нэмэгдсэн, ийм учраас адил тэгш ийм хэмжээнд байх нь зөв зүйтэй асуудал юмаа гэж.

Шинэ хуулинд энэ тогтвортой байдлын гэрээний талаар бол, ер нь зүгээр энийг Их Хурал шийдэх асуудал гэдэг нь ойлгомжтой. Ер нь цаашдаа бол бас заавал тогтвортой байдлын гэрээ байгуулж байх үндэслэл байх шаардлага байгаа юмуу, үгүй юу, энийг бас Их Хурал анхаарч энэ хууль эцэслэн гаргахдаа нэг мөр болгож шийдэх байхаа гэж.

Эрдэнэтийн тухайд би асуултыг гүйцэд сонссонгүй, гэхдээ Эрдэнэтийн хувьд үнэхээр манай эдийн засагт голлох үүрэг, роль гүйцэтгэж байгаа, төсвийг бүрдүүлж байгаа ийм гол үйлдвэр гэдэг нь ойлгомжтой. Гэхдээ бид энэ үйлдвэрийнхээ үйлдвэрлэлийг эцсийн бүтээгдэхүүн гаргадаг болгох энэ чиглэл рүү нэлээд анхаарах ёстой гэж үзэж байгаа. Тухайлах юм бол энэ үйлдвэр 2006 онд өөрийнхөө борлуулалт хийсэн орлогын тодорхой хэмжээнээс дээшх хэмжээгээ өөрийн үйлдвэрлэлийг сэргээх фонд бий болгохоор 2 орны хамтарсан зөвлөлийн хэмжээндээ яриад тохирсон байгаа юм билээ. Эний нь бас монголын тал анхаарч үзэх ёстой, хүндэтгэх ёстой, ингэж чадвал 180-200 орчим сая америк долларын өртөгтэйгээр жилдээ 20 орчим мянган тонн зэсийг цэвэршүүлдэг, катодын зэс гаргадаг ийм үйлдвэрийг барьж байгуулах төсөл ерөнхийдөө хийгдсэн байгаа юм билээ. Ингэвэл цаашдаа манай орны эдийн засагт ч гэсэн нэлээд их ач холбогдолтой ийм болно гэдгийг хэлэх байна.

Ц.Нямдорж: - Гадаадын хөрөнгө оруулалтын хууль цаашдаа хэрэгтэй юу гэж асуулт тавьсан, Ерөнхий сайдаа, тэрэнд нь хариулъя. Баяртсайхан гишүүн нэмж хариулъя.

Н.Баяртсайхан: - 7 хоногийн өмнө Азербайжаны нийслэл Баку хотод уул уурхайн салбарын нээлттэй байдлын асуудлаар олон улсын зөвлөлгөөн болсон, Соросын сангаас зохион байгуулсан билээ, Сангийн яамнаас бид төлөөлөгчдөө явуулж оролцуулсан. Тэгээд төлөөлөгчдийн ирээд хийж байгаа мэдээллээс сонсоход бусад улс орнууд уул уурхайн салбарт маш их хохирол амсаж байгаа тухай тэнд ярьсан байна. Ялангуяа хуучин социалист гэгдэж байсан улс орнууд, Казахстан, Киргиз, Азербайжан гэх мэт, тэдгээр улс орнууд бол монголчуудад нэлээд зөвлөгөөн өгсөн байна.

Уул уурхайн салбарт бид нар ашиг орлого олохгүй байна, манай байгалийн баялгийг гадны хөрөнгө оруулалттай томоохон компаниуд ашиглаж байгаа, үндэсний эдийн засагт орж ирж байгаа ач холбогдол туйлын бага байна. Ийм учраас та бүгд анхааралтай байгаарай, битгий бидний гашуун сургамж, туршлагыг битгий давтаарай гэсэн ийм зүйлийг ярьсан байна лээ.

Одоо УИХ-аар хэлэлцэгдэж байгаа Татварын ерөнхий хуулиар бид хөрөнгө оруулалтыг гадаад, дотоод гэж ялгахыг больж хөрөнгө оруулалтынх нь хувьд дэмжих ийм концепци барьж байгаа. Тийм учраас энэ концепци УИХ-аар дэмжигдэж батлагдаж гарна, Татварын хууль ийм байдлаар мөрдөгдөнө гэж ойлгож байгаа. Тийм нөхцөлд бид Гадаадын хөрөнгө оруулалтын тухай хууль цаашид шаардлагагүй болох байхаа. Гэхдээ энэ бол бас Их Хурал дээр ярьж шийдэх, манай Их Хурлын гишүүдийн бүрэн эрхийн асуудал гэж ойлгож байгаа юм.

Ц.Нямдорж: - Дэмбэрэл гишүүн асуултаа асууя.

Д.Дэмбэрэл: - Баярлалаа, тэгэхээр энэ тогтвортой байдлын гэрээг урьд нь бас нэлээд хийж байсан юм байна шүү дээ, яг энэ Айвенхо майнзтай холбогдолтой тогтвортой байдлын гэрээ гэхээр түрүүчийн хийсэн, Элбэгдоржийн Засгийн газрын үед хийсэн гээд байна, тэр маань Засгийн газрын хуралдаанаар хэлэлцэгдэж, кабинетын түвшинд яригдсан юмуу? Яригдаагүй ийм асуудал доогуураа үлдчихээд яриад байгаа юмуу, нэгдүгээрт энийгээ тодруулж хэлэх арга байна уу? үгүй юу? Удаа дараа яригдаад байгаа энэ юмыг Улсын Их Хуралд сонсгож байсан явдал байна уу? үгүй юу? Одоо анх удаа бид нар энийг сонсож байгаа юмуу? Энийг нэг тодруулж хэлж өгнө үү.

Түүнээс гадна 90 оноос өмнө Оюутолгой гээд энэ чинь зөндөө яригдаад л байсан шүү дээ, дараа нь ч гэлээ гэсэн, хайгуул шинжилгээний ажил, геологи хайгуулын ажил хийж байж тогтоосон болов уу гэж би бодсон юм. Гэтэл одоо зөвхөн энэ Айвенхо майнз л хөрөнгө гаргаж юм хийсэн, урьд нь юм хийгээгүй гэж хэлэгдэх гээд байна уу, үгүй юу? Урьд нь нэлээд юм хийгээ биз дээ, тэрний хөрөнгө хичнээн хэмжээний хөрөнгө гарч байсан юм бэ гэсэн асуулт байна.

Гуравдахь миний асуух гэж байгаа асуудал бол энэ олон нийтийн зүгээс тавиад байгаа санал бол энэ баялгийн хуваарилалтын асуудал дээр голлож яригдах гээд байгаа шүү дээ, тийм учраас ганцхан тогтвортой байдлын гэрээ биш, бүтээгдэхүүн хуваарилах гэрээ гээд олон улсын байгуллагууд болон Засгийн газрын хооронд хийдэг гэрээ байгаа шүү дээ. Тэр гэрээг сонгож авч болох уу? Жишээлбэл газрын тосны асуудлаар бид нар Соко гэдэг компанитай бүтээгдэхүүн хуваарилах гэрээ хийсэн байдаг шүү дээ. Зүгээр яахав тэр бүтээгдэхүүний хуваарилалтын гэрээн дотор хэдий хэмжээнийхийг монголын тал авах вэ гэдгээ тэр гэрээ надад таалагддаггүй л дээ. 

Гэрээ бол зөв гэж боддог. Одоо бол яг энэ Айвенхо майнзтай хийх энэ Оюутолгойн гэрээг бүтээгдэхүүн хуваарилах олон улсын гэрээгээр явуулах саналтай, жишээлбэл хүн би байж байна л даа. Энэ ер нь болдоггүй юмуу, энэ эцсийн том бүтээгдэхүүнийг гаргахад 50:50 хувиар хуваая, энэ гэрээгээ хийе, тэр хөрөнгө оруулах гэж байгаа газраас нь ч татгалзаад яах вэ, яагаад ийм бүтээгдэхүүн хуваарилах гэрээг хийх үндэстэй вэ гэвэл энэ бол ялгаварт вариантуудыг гаргаж байгаа, бидэнд байгалиас өгч байгаа том бэлэг байхгүй юу. Эний чинь тал тал хуваалцах эрхтэй шүү дээ. Зүгээр нэг тал нь тулгаад байх ёсгүй гэж бодох юм. Ингэж болох уу, үгүй юу. Засгийн газар энэ чиглэлд цаашдаа ажиллах уу, гэдэг асуудлыг тавих гээд байгаа юм л даа.

Ц.Нямдорж: - Содбаатар хариулъя. Одбаяр Энхболд гишүүнтэй холбогдолтой асуудал ярьсан учраас юу болсон юм, тэрийг хэлээдэх.

Д.Одбаяр: - Баярлалаа, тэгэхээр Хууль зүй, дотоод хэргийн сайдын эрхлэх асуудлын хүрээнд багтдаг агентлагийн хувьд Цагдаагийн ерөнхий газрын даргаас мэдээлэл авлаа, сая. Цагдаагийн ерөнхий газрын даргын мэдээлснээр УИХ-ын гишүүн Энхболд Япон улсын элчин сайдын яамны ойролцоо гэр ачсан машинтай явж байгаа юм байна, гэрийг Сүхбаатарын талбай дээр барина гэдэг тайлбар хэлсэн юм байна. Цагдаагийн байгууллагын тэр тухайн хэсэг дээр ажиллаж байгаа төлөөлөгч нутаг дэвсгэртээ хэв журам, нийгмийн дэг журам сахиулах үүргийнхээ дагуу Улаанбаатар хотын Засаг дарга, тухайн дүүргийн Засаг даргын захирамж гарсан, Сүхбаатарын талбай дээр гэр бариулахгүй гэж, тэр тусмаа Төрийн ордны хамгаалалтын зурваст, ийм тайлбарыг өгсөн байна. Тэр надад хамаарахгүй, би гэрээ аваачиж барина гэсэн маягийн үг солилцсон бололтой байна.

Тэгээд намайг ингээд саатууллаа гэсэн ийм тайлбар ярьсан байна, таныг бол саатуулсан юм байхгүй, танд бид машин гаргаж өгье, УИХ руу хүргэж өгье, харин энэ гэр ачсан машиныг бид саатуулна гэсэн ийм л яриа явсан байна. Баярлалаа.

Ц.Нямдорж: - Саатуулаагүй юм байна.

Н.Батбаяр: - Гэр ачсан машинтай Улаанбаатар хотод явж болохоо больжээ. Улаанбаатар хотод 50 хувь нь гэрт амьдарч байгаа шүү дээ. Парламент дотор юмаа ярьдаг болъё гэсэн хаана байна. 

Ц.Нямдорж: - Содбаатар хариулъя. 76-уулаа нэг нэг гэр ачаад ороод ирье.

Содбаатар: - Баярлалаа, Дэмбэрэл гишүүний асуултад хариулъя. Тогтвортой байдлын гэрээг хэлэлцсэн, 98 онд байгуулагдсан 2 тогтвортой байдлын гэрээг Засгийн газрын хуралдаанаар хэлэлцсэн материал байдаггүй, Сангийн сайд буюу Батбаяр тухайн үед хийж байсан Сангийн сайд 2 гэрээг зурсан байгаа, Цайрт минерал, Бороо гоулдын гэрээг, Бумбат, Нарийн сухайтын 2 гэрээн дээр хэлэлцсэн материал нь байгаа, энэний дагуу Сангийн сайд нь ярьсан ийм материал байдаг юм байна.

Газрын тосны бүтээгдэхүүнийг нийтдээ жишиг юугаар яаж болдоггүй юмуу гэж, ер нь бол газрын тос, уул уурхай, ашигт малтмал бол 2 өөр онцлогтой. Газрын тос нь өөрөө олсны дараа олборлолт хийж ашиглахад маш энгийн ийм техник технологитой, үйлдвэрлэл явдаг, уул уурхай бол маш их өндөр технологитой, нарийн технологи ордог, өндөр хөрөнгө шаардагддаг, үйлдвэрлэл барихад эрсдэл ихтэй ийм байдаг учраас олон улсын жишгээр бол энэ 2 тусдаа явдаг. Манай Монгол улсад мөрдөгдөж байгаа хуулиар ч гэсэн нэг нь Газрын тосны хуулиар, нөгөөх нь Ашигт малтмалын хуулиар тусдаа явж байгаа юм. Олон улсын жишиг ийм. Нөгөө талаас энэ 2 бол ашиглалтын зардал, үйлдвэрлэлийн зардал өөр өөр учраас 2 өөр жишиг юугаар явдаг олон улсын жишиг байгаа, манайх ч ингэж явж байгаа. Одоо энэ шинэ хуулинд яаж гарах нь парламентын гишүүдийн өөрсдийн асуудал гэж ойлгож байна.

Ц.Нямдорж: - Содбаатараа Айвенхотой холбогдолтой гэрээний асуудлыг Засгийн газрын хуралдаан дээр хэлэлцсэн үү гэж асуусан.

Содбаатар: - Айвенхотой гэрээтэй холбоотой асуудлыг Засгийн газрын хуралдаанаар хэлэлцээгүй, энэ тогтвортой байдлын гэрээний асуудлыг Засгийн газрын хуралдаанаар хэлэлцээгүй.

Ц.Нямдорж: - 90 оноос өмнө хайгуулд хичнээн төгрөг зарсан юм гэсэн асуулт байсан.

Содбаатар: - Энэ орд дээр бол илрэц гарсан болохоос биш ордын геологи хайгуулын ажил хийгдээгүй, хувийн хөрөнгө оруулалтаар хийгдсэн орд.

Ц.Нямдорж: - Отгонбаяр гишүүн асуултаа асууя.

С.Отгонбаяр: - Баярлалаа, Ерөнхий сайдын мэдээлэлтэй холбогдуулаад тодруулах асуулт байна. Тогтвортой байдлын гэрээтэй холбогдуулаад 2 өөр ойлголт яваад байна. Засгийн газрын 3 сарын 22-ны 12 дугаар тэмдэглэлээс аваад энд таны мэдээлэлд дурдагдсанаар Монгол улсад тодорхой хэмжээний ашигтай нөхцөлөөр харилцан хамтын ажиллагаа, 2 талдаа ашигтай байхаар, тэгээд хэрвээ төрийн оролцоо байдаг бол Монголын хөрөнгийн биржээр энгийн хувьцаа гаргаад борлуулах чиглэлийн ийм эрчим хүч, дэд бүтцийн талын асуудал Монгол улсад шаардлагатай, ашигтай хувилбарыг тооц гэсэн тэмдэглэл гарсан юм байна. Гэтэл энэ тогтвортой байдлын гэрээтэй холбогдуулаад гадаа нийгмийн хөдөлгөөн, бусад ард иргэдэд буруу ойлголт яваад байх шиг байна.

Яагаад гэвэл Засгийн газар хуралдааны тэмдэглэгээгээр шууд тогтвортой байдлын гэрээ хий гэсэн даалгаврыг холбогдох яам, тамгын газруудад өгсөн юм шиг ойлголт төрчихөөд ингээд бужигнаан үүсээд байна гэж ойлгож байгаа. Тийм учраас Ерөнхий сайд яг энэ байдлаа энэ хэвлэл мэдээллийнхэн, тэгэх тусмаа өнөөдөр энэ хуралдааны үйл ажиллагаа шууд орон даяар явагдаж байгаа тохиолдолд энийг тодорхой, тод томруунаар гаргаж хэлмээр байна. Энэ танхимд Засгийн газартаа, Их Хурал дээр ийм ойлголтууд явж байдаг, нийгэм, ард түмэнд тусдаа ийм 2 ойлголт явж байна, энийг ялгаж салгаж өгч тодруулаач гэсэн ийм асуулт байна.

Дараагийн нэг асуулт Айвенхо майнз компани ажиллаж эхэлснээс хойш 2002 онд эхэлсэн юм байна, энэнээс хойшоогоо тэр оноос хойш явуулж байгаа үйл ажиллагаа байгаль экологийн хувьд хор хөнөөл нь өнөөдрийн хэмжээнд ямархуу хэмжээнд хохирол учруулж байгаа юм, цаашид ирээдүйд учруулах хохирол хэр байгаа юм, хэрвээ энийг цаашаа үргэлжлүүлээд ажиллуулна гэсэн тохиолдолд. Өнөөдрийн энэ нөхцөл байдалтай холбогдуулж Байгаль орчны яам ямар байр суурьтай энэ ажиллагаанд оролцсон юм, энийг тодруулъя.

Дараагийн нэг асуудал нь их олон гишүүдийг уриад байсан л даа, Айвенхо майнз компани орд дээрээ очиж үйл ажиллагаатай танилцаач гэдэг асуудлыг нэлээд олон удаа тавьсан, миний мэдэхээр нэлээд хэдэн гишүүд очсон юм билээ, очоод газар дээр нь танилцсан гишүүдийн ярьж байгаагаас сонсоход 310-аад сая долларын хэмжээний, хэдийгээр тэр гадаадын хөрөнгө оруулалт боловч хэмжээний хөрөнгө энд ороогүй юм байна гэдэг асуудлыг ярьж байсан, 100 гаруй сая долларын хэмжээний хөрөнгө  оруулалт орсон юм байна, энэ дээр тэр хүмүүсийн гадны хөрөнгө оруулалт мөртлөө гаргаж байгаа үнийн дүн, Засгийн газрын Ерөнхий сайдын тайланд орж ирж байгаа 310 сая долларын хөрөнгө оруулалт орсон гэдгийг баталж хүлээн зөвшөөрсөн хэлбэрээр оруулж ирж байгаа асуудлыг бас нэг тодруулъя гэсэн нэг зүйл байна.

Дараагийн нэг асуудал нь Цайрт минералын асуудал гээд бас дурдагдаад явлаа, тэр өнөөдрийн байдлаар хувьцаа эзэмшигч нь 49:51-ийн харьцаатай, Монгол-Хятадын хамтын үйлдвэр явагдаж байна гэж ойлгож байгаа, 49 хувь нь энд төрийн мэдэлд гээд манай ямар нэгэн байгууллагуудын мэдэлд байна уу, эсвэл хувьчлагдаагүй аж ахуйн нэгж байна уу? /3 минут болсон тул микрофон автоматаар тасрав/

Ц.Нямдорж: - Хэн хариулах вэ? Ерөнхий сайд хариулъя.

М.Энхболд: - Отгонбаяр гишүүний эхний асуултад би хариулъя, дараагийн байгаль орчны холбогдолтойг Эрдэнэбаатар сайд, хөрөнгийн баталгаа, Цайрт минералыг манай Yйлдвэр худалдааны яамнаас хариулъя.

Тэгэхээр энд 2 бичиг баримт байгаа нь үнэн, Отгонбаяр гишүүнээ, тэгэхээр 3 дугаар сарын 7-ны өдрийн Засгийн газрын хуралдаанаар хэлэлцсэн Засгийн газрын албан даалгавар гэж бичиг байгаа, албан даалгавар. Энэ дээр бид нар гэрээ байгуулах тухай ямар нэгэн зүйл энд бичигдээгүй, гэрээ хийхтэй холбогдуулж ер нь хэлэлцээрийн ажлыг зохион байгуулж хийхийг Сангийн яам, Yйлдвэр худалдааны яаманд чиглэл болгосон байгаа. Энэ хэлэлцээрийн ажил нь өмнө нь сая Содбаатар сайд хэлсэн, 10 удаа хийм хэлэлцээр, гэрээ ярилцаж байсан юм байна лээ. Энэ компани бол удаа дараа тогтвортой байдлын гэрээ хийх талаар ер нь Сангийн яамтай гэрээ хэлэлцээрийн ширээнд сууя гэдэг санал хүсэлт тавьж байсан учраас бид энэ асуудлы нь одоо яахав хувийн хөрөнгө оруулалт гаргасан, гадаадын хөрөнгө оруулагч санал тавьж байгаа, энэ дээр гэрээ хэлцлийн ширээний ард суух нь зүйтэй, ажлын хэсгээ гаргаж ажилла гэсэн 2 сайддаа чиглэл өгсөн.

Энэний дараа бол 2 долоо хоногийн дараагийн хуралдаан дээр бид нар Засгийн газрын хуралдаанаараа уул уурхайн салбарын асуудлыг авч хэлэлцээд тэгээд Оюутолгойн орд газрыг ашиглах энэ Айвенхо майнз компанитай гэрээ байгуулах ажлыг гэрээ хэлцэл хийх явцдаа ямар чиг баримтыг барьж ажиллах юм бэ, тэр хэлэлцээрийн үед гэдэг ийм чиглэлий нь гаргаж өгсөн ийм асуудлыг хэлэлцэж тодорхой зүйлүүд энд заагдсан юм. Тухайлбал энд ажлын хэсэг гаргаж ажиллахыг 2 сайдад хариуцуулсан байгаа. Их Хурлын хаврын чуулганаар татварын багц бол Ашигт малтмалын хуульд орж байгаа өөрчлөлтүүдтэй нийцүүлж энэ гэрээ хэлцлийнхээ асуудлыг ярих ёстой. Хэлэлцээрийнхээ үед ярих хэрэгтэй. 

Мөн гуравдугаарт бүтээгдэхүүнийг гүнзгийрүүлж боловсруулах, эцсийн бүтээгдэхүүн гаргах талаар бас хөрөнгө оруулагч талдаа монголын талын байр суурийг илэрхийлэх, эрчим хүчний хангамжийн асуудал, дотоодын эрчим хүчний хангамжийг энэ орд газрыг ашиглахдаа ашиглаж бай гэдэг талаар нь монголын талын байр суурийг илэрхийлэх ийм зүйлүүдийг тусгасан. Мөн дээр нь энэ компаний хувьцааг монголын хувьцаа эзэмшигч авч эзэмших боломж нөхцөлий нь хангахын тулд Монголын хөрөнгийн биржид бүртгүүлж хувьцаагаа борлуулах талаар нь бас энэ ажлын хэсэг санал тавьж энэ хэлэлцээрийнхээ үед анхаарч үзээрэй гэсэн ийм хэлэлцээрийн чиглэл гаргаж өгсөн ийм зүйлүүдийг дараагийн хоёрдахь долоо хоногийн дараагийн хурал дээр нь яригдсан юм.

Ц.Нямдорж: -  Эрдэнэбаатар сайд хариулъя, дараа нь Содбаатар.

И.Эрдэнэбаатар: - Энд байгаль орчны үнэлгээтэй холбогдсон асуудал тэгтлээ нэг их газар авсан юм байхгүй, энэ дээр нэгэнт нөөц нь тогтоогдоогүй байгаа учраас эцсийн байдлаар байгаль орчны нарийвчилсан үнэлгээний асуудал байж болохгүй гэдэг нь хэн бүхэнд ойлгомжтой. Харин хэсэгчилсэн байдлаар тодорхой тодорхой зүйлүүд хийгдэж байгаа энэ дээр замтай холбогдсон асуудал, усны хайгуултай холбогдсон асуудлаар Байгаль орчны яаманд нарийвчилсан үнэлгээтэй холбогдсон асуудлыг тухай тухайн үедээ шийдээд дахиад хийгдсэн үед нь баяжилт хийгээд явж байгаа ийм л зүйл байж байгаа.

Ц.Нямдорж: - Содбаатар хариулъя.

Содбаатар: - Баярлалаа. Сая Эрдэнэбаатар сайдын хариулт тодорхой хариулт нэмж өгье. Экоэнержи гэдэг компаниар хийлгэж байгаа, байгаль орчны үнэлгээг. Оюутолгой буюу Айвенхо майнз компани, Экотрейд. Тэгээд энэ бол ISO 14001 гэдэг олон улсын стандартаар байгаль орчны үнэлгээ, энүүгээр явж байгаа. 2004 оны 5 сард Байгаль орчны яаманд Оюутолгой, Гашуунсухайт хүрэх замын зурвасын байгаль орчны нөлөөлөх байдлын нарийвчилсан үнэлгээгээ хүлээлгэж өгсөн, Байгаль орчны яаманд. 2005 оны 6 сарын 22-нд усны талаархийг хүлээлгэж өгсөн гэсэн ийм мэдээллийг яаманд өгөөд байгаа юм.

Хоёрдахь асуултад 310 сая төгрөг одоогоор зарцуулаад, сая доллар одоогоор зарцуулаад байгаа гэж байгаа. Энэ асуудлыг яг 310 сая орж уу, үгүй юу, энийг баталгаажуулж өгөх асуудал нь Yйлдвэр худалдааны яамны дэргэд байдаг Эрдэс баялгийн зөвлөлийн шийддэг асуудал байдаг. Эрдэс баялгийн зөвлөл нөөцийг хүлээж авахдаа үүнийг дагуулаад түүнд орсон зарцуулсан хөрөнгийг хамтад нь хүлээж авдаг юм. Энэ үед нь яг 310 сая уу гэдгийг баталгаажуулж, ингэж улсаас яадаг хуулийн юу байна.

Дараагийн асуудал нь Цайрт минералийн 51:49 буюу 49-ийн асуудлаар яг одоо надад материал байхгүй учраас гишүүнд дараа нь бичгээр энэ асуудлыг тодруулж өгье. 49 нь ямар ямар хувьтай хүмүүс байгаа юм гэдгийг, баярлалаа.

Ц.Нямдорж: - Пүрэвдорж гишүүн асуултаа асууя.

Л.Пүрэвдорж: - Баярлалаа. Тэгэхээр энэ Оюутолгой ордын ашиглалтын лицензийг өгсөн юм байна, 2003 онд, тэгээд ер нь нэг ойлголттой байгаа юм л даа, энэ лицензийг өгөхдөө бас тэр нэг хууль гэдэг юмуу, тогтсон журмыг зөрчөөд өгчихөж гэж, геологийн мэргэжлийн улсууд ингээд байгаа шүү дээ, нөөц нь тогтоогдоогүй, хайгуулын ажил дуусч, нөөц нь тогтоогдоогүй байхад ашиглалтын лиценз өгөх ёсгүй гэсэн зүйл яриад байгаа, тэгээд энэ манай хуулиараа ямар юм? Ер нь жишиг нь ямар байдаг юм? Энэнээс болоод бидэнд алдаж байгаа, онож байгаа зүйл байна уу гэдгийг тодруулж хэлж өгөөч гэж.

Хоёрдахь асуулт нь ерөөсөө бид нар тогтвортой байдлын гэрээ гэдэг юм монголд хэрэг байна уу, чухам юунд хэрэг болоод байгаа юм бэ? Энэ тогтвортой байдлын гэрээ гэдэг юмнаас ерөөсөө бүхэлд нь татгалзаж болохгүй юу, ингэчихвэл юу алдах гээд байна? Олон улсын жишиг ямар байна вэ? Тогтвортой байдлын гэрээ юун дээрээ ашигтай байна вэ? Тогтвортой байдлын гэрээгүй болчих юм бол гадаадын хөрөнгө оруулалт яагаад зогсох болчих гээд байна гэдэг талаар бас нэг жаахан мэдээлэл өгөхгүй юу гэж.

Гуравдахь нь Шин-хуа мак гэдэг компани тогтвортой байдлын гэрээ байгуулжээ, энэ нүүрсний орд юм шиг байна, энэ зайлшгүй байгуулах шаардлага байсан уу, яагаад байгуулж байгаа юм? Орд болгон дээр бид нар тогтвортой байдлын гэрээ байгуулдаггүй шүү дээ. Энэ маань монголчууд бидний ярьдгаар манай хууль зүйд нийцэж байна уу, манай эрх ашигт нийцэж байна уу, үгүй юу, энийг судалж үзсэн зүйл байна уу, үгүй юу гэсэн ийм 3 асуулт байна.

Ц.Нямдорж: - Содбаатар хариулъя.

Содбаатар: - Эхнийх нь Оюутолгойн лиценз олголт энэ дээр хууль зөрчсөн юм байхгүй, одоогийн явж байгаа хуулийн дагуу байгаа гэж болно.

Хоёрдахь асуултад тогтвортой байдлын гэрээг зайлшгүй байгуулах нь 2 талдаа ашигтай, нэг талдаа хөрөнгө оруулагч өөрөө татварын таатай орчин буюу эрх зүйн таатай орчинг хүлээж авдаг, нөгөө талдаа бид нар Засгийн газраас ярьж байгаа зүйлээр бол энэ тогтвортой байдлын гэрээний хүрээнд техник эдийн засгийн үндэслэл, ажиллах хүчний нийгмийн хамгаалал, ажиллах хүчний цалин хөлсний асуудал, энэний өмнө байгаль орчны асуудал гэх мэтчилэн 2 талдаа хариуцлага хүлээдэг. Нэг ёсны энэ том хөрөнгө оруулалт, энэ том уулын үйлдвэрлэл явсны ард аль аль талдаа хариуцлага хүлээсэн ийм дундын гэрээтэй байх нь олон улсын жишигт нийцнэ гэж үзэж байгаа, нөгөө талаасаа Монгол улсын эрх ашигт нийцэх учраас энэ тогтвортой байдлын гэрээний асуудлыг тавьж байгаа.

Одоогийн мөрдөж байгаа хуулинд бас тогтвортой байдлын гэрээ байгуулах асуудал тухайн хөрөнгө оруулагч өөрөө Монгол улсын Засгийн газарт 2 саяас дээш долларын хөрөнгө оруулалт хийвэл тогтвортой байдлын гэрээ байгуулах хүсэлт тавьж болж байгаа, энэ хүсэлтийн дагуу ирсэн зүйлийг одоо судалж үзэж байгаа. Тогтвортой байдлын гэрээ Оюутолгой дээр байгуулагдаагүй байгаа.

Дараагийн зүйл нь мөн Нарийнсухайтын асуудал дээр цаанаасаа 2 сая доллараас дээш, миний түрүүний ярьсан хуулийн заалтаар 2 сая доллараас дээш хөрөнгө оруулагч тогтвортой байдлын гэрээ хийх хүсэлт тавьсны дагуу энэ асуудлыг шийдсэн. Гэхдээ энэ тогтвортой байдлын гэрээнд заасан тэр үүргийн биелэлтийг шалгаж үзэхэд тантай санал нэг байна. Тэрийг шалгаж үзэх нь зүйтэй байх гэж ойлгож байна. Нарийн сухайт дээр байгаль орчинтой холбоотой олон асуудлууд үүсч байгаа ийм мэдээлэл байдаг.

Хамгийн сүүлд нь хэлэхэд манай гишүүдийн үгэнд нэлээд гараад байх шиг байна. Одоо бол Оюутолгойн орд дээр тогтвортой байдлын гэрээ хийгдээгүй, тогтвортой байдлын гэрээ хийх асуудал байхгүй, гэрээг хийх асуудлыг ярьж эхлээгүй байгаа. Энэний хүрээнд хэлэлцээр хийгээд 2 талаасаа санал солилцож байгаа ийм зүйл байгаа шүү гэдгийг дахин хэлэхийг хүсч байна.

Ц.Нямдорж: - Содбаатар аа, сүүлчийн асуултад тодруулаачээ. Сангийн сайд Засгийн газартаа танилцуулалгүй шийдчихсэн юмуу, эсвэл Засгийн газрын хуралдаанд орж байж, ямар Мак гэнээ Хятадын компанитай гэрээ байгуулсан юм, хуулиараа Засгийн газраар заавал орох ёстой юу?

Содбаатар: - Нарийнсухайтын асуудал Засгийн газрын хуралдаанаар 2 удаа орсон, хуулин дээр Засгийн газрын хуралдаанд орно гэсэн заалт байхгүй. Засгийн газрыг төлөөлж Сангийн сайд зурна гэсэн ийм өгүүлбэр байгаа.

Ц.Нямдорж: - Батхүү гишүүн асуултаа асууя.

Г.Батхүү: - Баярлалаа, би ганцхан асуулт асууя. Тэгэхээр Энхболд Ерөнхий сайдын тэргүүлж байгаа Засгийн газрын яригдаад байгаа Оюутолгойн асуудлаар сая Жаргалсайхан сайд хэлж байна л даа, тогтвортой байдлын гэрээ байгуулах уу гэж, тэгэхээр Ерөнхий сайдын байр суурь энэ дээр ямар байгаа вэ? Тогтвортой байдлын гэрээ байгуулахгүй гэдэг дээр байгаа юу, эсвэл энэ асуудлыг хариуцаж байгаа сайдаасаа өөр байр суурьтай байгаа юу гэдгийг асуух гэсэн юм?

Ц.Нямдорж: - Ерөнхий сайд Энхболд хариулъя.

М.Энхболд: - Тэгэхээр би өмнөх долоо хоногийн 5 дахь өдрийн хуралдаан дээр ер нь уул уурхайн холбогдолтой асуудлаар шаардлагатай гэж үзвэл ер нь УИХ дээр ч бас энэ асуудлыг бид нар оруулж ирж ярилцаж болох юм гэдэг ийм байр суурийг илэрхийлж байсан, энийг бид нар Засгийн газар дээр ч ярьж байгаа. Ер нь зүгээр тогтвортой байдлын гэрээг бид нар байгуулах, байгуулахгүйн тухай асуудлыг шинээр батлагдах Ашигт малтмалын тухай хууль гарсны дараа энэ асуудлыг эцэслэн нэг талдаа шийдэгдэх ёстой гэсэн ийм байр суурь дээр байгаа. Энэ ч байр сууриа бид нар Засгийн газар албан ёсоор энэ ажлын хэсгийн нөхдүүдэд чиглэл юмаа өгөөд ингээд ажиллаж байгаа.

Ц.Нямдорж: - Тамгын газар нэг лавлагаа гишүүдэд өгчих, тогтвортой байдлын гэрээ байгуулах талаарх хуулийн заалт хэдэн оны хэдэн сарын хэдэнд батлагдсан талаарх заалтыг хэлээд өгчих, бэлдэж байгаарай. Баярцогт гишүүн асуултаа асууя.

С.Баярцогт: - Би нэг зүйлийг эхлээд хэлэх гэсэн юм. Энэ Ерөнхий сайдад тавьсан асуулгыг МАХН-ын 2 гишүүн, Ардчилсан намын 1 гишүүн нийлж тавьсан зүйл байгаа шүү, тэгэхээр зэрэг одоо сөрөг хүчнээс нэг юм тавиад тэрий нь нэг нь хамгаалж байгаа, нэг нь дайрч байгаа юм шиг ийм уур амьсгал гаргаад байна, энэ бол буруу. Дээрээс нь би хурал даргалагчийг дахиад шүүмжилж байна. Асуудлыг дандаа юу гэдэг юм, өмнөх тэр Засгийн газрын үед, ийм Засгийн газрын үед, мэдээлэл өгөх талаасаа зөв. Асуудлыг хурцалж 2 тийшээ хагалах талдаа буруу, процедураар буруу байна шүү гэж би сануулж хэлж байгаа юм. Тийм учраас яг энэ чиглэлтэй холбогдолтой асуултыг хариулах ёстой шүү, би тийм юман дээр арай илүү акцент өгөөд байгаа юм. Өмнөх Засгийн газарт сайд байсны хувьд тэр яригдаад байгаа асуудлыг 1 удаа оруулж ирээд буцаасан шүү дээ, наадахь чинь болоогүй байна, эргүүлж оруулж ир гээд, тэгж байгаад баталсан зүйл байгаа. Тэгээд Элбэгдоржийн Засгийн газар гэж яриад байх юм, Элбэгдоржийн Засгийн газрын 10 сайд нь бас МАХН-аас байсан шүү, тэр юмаа бодож битгий улс төржүүлээчээ. Энэ бол тэртэй тэргүй монголын эрх ашиг учраас бүгдээрээ л санаа зовж байгаа учраас ярьж байна шүү дээ. Ийм байдлаар асуудалд хандаачээ. Тэгээд Жаргалсайхан сайд хариулахдаа энэ гишүүдэд хүндэтгэлтэй хариулт өгөөчээ гэж хэлмээр байна. 

Тэгээд би таниас юу асуух вэ гэхээр энэ байдал өөрөө юу руу даамжруулаад байна гэхээр асуудал хурцдах тусмаа энэ парламент дотор юмаа ойлголцох тийм шинжгүй болоод гудамж руу гарна шүү, энэ бол аягүй буруу үр дагавар руу аваачна. Дээрээс нь бид нар Засгийн газар чинь дотроо юмаа ойлголцож ажиллаж чадаж байна уу, үгүй юу, ойлгохгүй байна шүү дээ. Би тодорхой жишээ ярьж байна. Гүндалай сайд чинь орж ирээд энэ хувьсгалт нам гэж дайраад юм яриад байдаг, энд кабинетын бүрэлдэхүүн байна уу, үгүй юу. Одоо Жаргалсайхан сайд жишээ нь биелүүлэхгүй гээд байна, таны албан даалгаврыг биелүүлэхгүй гэж хариулж байна шүү дээ, энэ Засгийн газар чинь ажиллах юмуу, ажиллахгүй юмуу? Улсаа бодож яримаар байна шүү дээ. Ийм л зүйлүүдийг ярьж байна. 

Ц.Нямдорж: - Ерөнхий сайд Энхболд хариулъя.

М.Энхболд: - Баярцогт гишүүний асуултад хариулъя. Тэгэхээр яахав ийм талцсан уур амьсгалыг гаргах ёсгүй гэдэгтэй би санал нэг байна. 3 гишүүн энэ асуултыг тавьсан. Ер нь зүгээр гишүүдийн тавьж байгаа асуултад бид нар нэлээд тодорхой бодитой ойлголт мэдээллийг бүрэн үүрэн өгөх үүднээс мэргэжлийн бас хариуцсан сайд, дэд сайд, мэргэжлийн хүмүүсээр зарим нэг асуулт дээр хариултыг өгүүлж байгаа. Энэ дээр улс төржүүлж байгаа зүйл байхгүй, асуултыг ч олон намын төлөөлөлтэй тавигдсан, хариултыг ч Засгийн газрын гишүүд, нам, намын төлөөллийн хүмүүс хариулж байгаа.

Засгийн газар нэгдсэн байр суурьтай байна уу гэдэг дээр бид нэгдсэн байр суурьтай байгаа, бид тогтвортой байдлын гэрээг хий гэж ерөөсөө хэлсэн юм байхгүй. Засгийн газар хий гэдэг шийдвэр гаргачихаад тэгээд Жаргалсайхан сайд хийхгүй гэж байгаа бол одоо байр суурь өөр байна гэж. Бид бол энэ гэрээг хийхийн наана тэр хэлэлцэж ярилцах асуудал руугаа ор, эцсийн хийх хийхгүй асуудлыг Засгийн газар, магадгүй Их Хурал дээр ч энэ асуудал шийдэгдэж магадгүй гэдгийг бид нар ийм байдлаар хэлж тайлбарлаж байгаа шүү дээ.

С.Баярцогт: - Асуудал болгоныг Их Хуралд оруулах хэрэггүй. Засгийн газар тэндээ шийдэж болно шүү дээ.

Б.Жаргалсайхан: - Тэгэхээр ийм байна, би уг нь энд жаахан чангахан шиг, сонсогдохгүй байгаа юм болов уу гээд, ойлгохгүй байгаа болов уу гээд жаахан чанга ярьсан чинь буруутлаа, уучлалт хүсье, эрхэм гишүүн Баярцогт гуай, та ч өөрөө бас заримдаа уйлах гээд зөндөө л уйлаад хашгичаад байдаг юм байна лээ, тэрийгээ бас бодно биз дээ.

С.Баярцогт: - Хар даа, уучлал гуйж чадахгүй байгаа биз дээ.

Б.Жаргалсайхан: - Дараа нь дээр нь манай яамны асуудал яриад байна л даа, дандаа манай яамны, миний хариуцаж байгаа яамны асуудлыг өөр, миний нэрийг хэлж байгаа мөртлөө өөр тийш нь гуйвуулж асуугаад байх юм, би энд арай үхчихээгүй сууж байгаа юмсан, нэгдэх асуудал нь. Хоёрдахь асуудал нь тогтвортой байдлын гэрээг өгчихлөө гэж бодоход өнөөдөр өглөө, өгөх гээд байна, өгчихлөө гээд энийг хэлэлцээд байгаа шүү дээ, уг нь бол, тэгээд өгөөгүй гэж хэлэхээр, одоо болохоор мушгиад чи ер нь өгөхгүй гээд байгаа юм байна шүү дээ, чи өгөх ёстой юмыг өгөхгүй гээд байгаа юм байна шүү дээ гээд тэгж яриад байх юм. Тэгэхээр одоо ийм асуудал байна. Би уучлалт гуйсан шүү дээ, чанга яриад байгаа, аяархан ярихаар сонсогдохгүй, ойлгогдохгүй байгаа болов уу гээд санаа зовоод байгаа юм.

Ц.Нямдорж: - Манай Их Хурлын гишүүдэд чих хатуутай хүн байхгүй.

Б.Жаргалсайхан: - Уучлаарай, Их Хурлын даргаа. Тэгэхээр энэ асуудал дээр ийм байна. Тогтвортой байдлын гэрээг өнөөдөр хийх юм бол манай хууль боловсронгуй биш байна. Бид нар олгой хагаравч тогоон дотроо гэдгийн, олуулаа хэлэлцэж шийдвэл үнэн зөв юм гарна, дахиад маргалдаад байх юм байхгүй. Тийм учраас Айвенхоу майнз компаний асуудлыг Их Хурлаар бүх намуудын оролцоотойгоор, олон нийтийн байгууллагуудын оролцоотойгоор шийдэх нь зөв. Тийм учраас Засгийн газраар энэ асуудлыг судлаач гэхэд нь би ийм хариу өгч байгаа юм.

Нэгд хуулиа боловсронгуй болгочихоод, тэгээд өгөх асуудлаа Улсын Их Хурлаар орж хэлэлцүүлээд тэгж байж тогтвортой байдлын гэрээгээ хийх нь зөв гэдэг ийм саналыг би УИХ-ын гишүүний хувьд, мөн энэ холбогдох яамаа төлөөлж байгаагийн хувьд ийм санал тавьж байгаа юм. Энийг удахгүй албан ёсоор тэртэй тэргүй өгнө. Тийм учраас энэнд битгий их бухимд. Ер нь бол өнөөдөр ардчилсан нийгэм учраас тэр америкт ч гэсэн зөндөө майхан барьчихсан ордныхоо өмнө байж л байдаг юм байна лээ шүү дээ. Зөв шүү дээ олон нийтийн байгууллага бас улс орны маань эрдэнэсийн баялгийг аваад нуугаад энд тэнд гараад явчихвий гэж ард түмэн санаа зовж байгаа бол зөв. Энийг бид нэг их тийм ямар нэгэн байдлаар эвгүйгээр хүлээж аваад буруу тийш нь мушгиад байх хэрэггүй. Одоо манай олон нийтийн байгууллагын нөхдүүд уулзсан, ярилцаж байгаа, ойлголоо, ийм байгаа бол энэ Засгийн газар бол маш сайн байна. Бид нар та нартай хамт шүү. Бүгдээрээ улс орноо хөгжүүлнэ, өөд нь татна гээд хэлэлцээр хийгээд ярьсан шүү дээ. Бүр телевиз, радиогоор гараад хэлсэн байгаа шүү дээ. Тэгээд одоо юундаа бухимдаад байгаа юм. Бухимдах юм алга байна шүү дээ.

Ц.Нямдорж: - Гансүх гишүүн асуултаа асууя.

Л.Гансүх: - Ерөнхий сайдаас асууя. Ер нь бол Засгийн газар ард түмний хүсч байгаа юмуу, эсвэл тодорхой байгууллагуудын хүсч байгаа асуудал дээр түргэн шуурхай хандаж ажиллах ёстой гэж бодож байгаа. Өнөөдөр бид нар Их Хурлын гишүүд өдөр болгон 7, 8 хоногт орж ирэхэд шүгэл үлээсэн баахан улсууд, тэгээд баахан бухимдсан улсуудын юмыг сонсож л байгаа, гэхдээ бид нар хүлээцтэй байгаа, юу гэхээр энийг Энхболд даргын, Ерөнхий сайдын Засгийн газар 100 хувь хариуцаад хийж байгаа учраас энийгээ, шийдвэрээ хурдан гаргаачээ гэдэг дээр хараад байсан. Гэтэл энэ чинь бүр сүүлдээ бухимдал руу орж байна шүү дээ. 

Ер нь та яагаад энэ олон хоног тэр улсуудын нэгий нь аваад уулзаж болдоггүй юм бэ? Танд тэгвэл бүх юм тодорхой байсан байна шүү дээ. Та 3 сарын 7-нд албан даалгавраа гаргаад, би 4 дүгээр зүйлийг уншаад өгье. Оюутолгой орд газрыг ашиглах талаар тогтвортой байдлын гэрээ хийх хэлэлцээрийн ажлыг зохион байгуулж хийлгэхийг Сангийн яам Баяртсайхан, Yйлдвэр худалдааны сайд Жаргалсайхан нарт даалгасугай. Та даалгавраа гаргасан юм байна, тэгэнгүүт Жаргалсайхан сайд бол энийг хийхгүй гэдгээ бодсон байсан юм байна, тэрийгээ түрүүн хэллээ. Тэгээд одоо ганцхан минутын хооронд хийхгүй гэж та нар өөрсдөө надаар хэлүүлэх гээд байна шүү дээ ухааны юм ярьж байна, тэр бол болохгүй шүү дээ. Сайд хүний амнаас гарч байгаа үг болгон өөрөө хариуцлага л байх ёстой шүү дээ. Тэгэхээр би хийх, хийхгүйн тухай яриагүй, хамгийн гол нь та энэ хүмүүсийн бухимдлыг хүргэж ингэж гудамжинд өчнөөн хоногоор байлгаж, тэнд тодорхой байгаа юмыг барьж бухимдал үүсгэх ямар хэрэг байгаа юм бэ? Дээр нь ингээд төрийн цагдаа нараар өчнөөн хоног ингэж энд тэндгүй, бүр өчнөөн уулзваруудыг хаалгаад бухимдал төрүүлээд нэг тийм цэргийн дэглэмтэй газар байгаа юм шиг сүүлийн 7 хоног байлаа шүү дээ.

Ц.Нямдорж: - Ерөнхий сайд хариулъя.

М.Энхболд: - Ер нь төрийн бус байгууллагууд, иргэд нийлж нэгдэж өөрсдийнхөө бодол санааг илэрхийлэх, эрх ашгаа илэрхийлэх явдал энэ ардчилсан нийгэмд байх ёстой асуудал аа. Гэхдээ хэнд ямар асуудал тавьж байгаа гэдэг нь тодорхой байх ёстой гэж ингэж бодож байгаа. Энэ тавьсан 3 асуудлын нэг нь Засгийн газрыг огцруулах тухай асуудал байгаа. Гэхдээ энэ асуудлыг Засгийн газарт биш, Их Хуралд тавьсан. Шалтгаан нь энэ Оюутолгойн орд газар тогтвортой байдлын гэрээ байгуулсан учраас Засгийн газрыг огцруул гэсэн асуудлыг тавьсан. Энэ асуудлаар Их Хурал дээр энэ 3 асуултад тавьсан асуултынх нь хариуг өгөх, төрийн бус байгууллагуудтай ажилладаг ажлын хэсэг ажиллаад бид Лүндээжанцан даргатай уулзаад тэр ажлын хэсгээс хариу өгөх юманд нь Засгийн газраас оролцоод бодитой байдал, энэ мэдээлэл юмаар хангаад ингээд явсан.

Yүний зэрэгцээгээр бид бас Радио телевизийн хэрэгслээр энэ салбарыг хариуцсан, мөн энэ салбарын цаашдын хөгжлийн чин хандлагыг тогтоох ийм стратеги боловсруулах ажлын хэсгийг ахалж байгаа энэ ажил хариуцсан сайд нараа телевизэд оруулж энэ байгаа байдлын талаар бодитой мэдээлэл, ярилцлага өгүүлэх ийм арга хэмжээг авсан, авч байсан. Тодорхой, яг Засгийн газарт хандаж тодорхой асуудал тавьсан тэр төрийн бус байгууллага, эвлэлдэж нэгдсэн хүмүүсийн асуудлыг бид авч уулзаж ярьж байсан зүйл бий. Тухайлбал одоо энэ САПУ худалдааны нөхдүүд Ерөнхий сайдтай уулзъя, яг энэ асуудал дээр ийм дэмжлэг авъя, Засгийн газар энийг анхаараач гэж тодорхой асуудал тавьсныг бид авч уулзаад тодорхой би хийсэн ажлуудынхаа талаар энэ асуудлын талаар мэдээлэл өгнө, нааштай ч үр дүн гарч байгаа юм бий.

Холбогдох байгууллагын хүмүүсийг тэр хүмүүстэй уулзсаны дараа дуудаж уулзаад үүрэг даалгавар чиглэл өгөөд ажлы нь өргөтгөх, хурцатгах ийм арга хэмжээ авч ажиллаж байгаа зүйлүүд байгаа гэдгийг би хэлэх байна.

Ц.Нямдорж: - Гишүүд тодруулъя гэсэн учраас тогтвортой байдлын гэрээ байгуулах тухай заалт 1997 оны 6 дугаар сарын 5-нд хуулийн заалт гарсан байна шүү.  Батбаатар гишүүн асуултаа асууя. Дара ань татварын асуудал зайлшгүй ерөнхий хуулинд байх ёстой гэж үзээд 2001 онд шинэчлэгдсэн байна.

Б.Батбаатар: - Манай Нямдорж дарга маань хэзээ гэрээ байгуулах, хэзээ лиценз өгсөн юм, хэний Засгийн газрын үед өгсөн юм, яасан юм гэдгийг их сайн тодруулж асууж байгаа учраас нэг энэ дээр анхаарлаа л даа. Тэгээд 1997 онд дэлхийн хэмжээнд номер 1, хамгийн том компани BHP минералс 1997 оны 2 сард хайгуулын лицензийг авсан юм байна, тэгээд энэ хайгуулын лицензээ авч яваад ингээд 4 хэсэг газар буюу 23800 га газрын талбайд хайгуул хийж байгаад 2002 онд одоо нөгөө янз бүрээр сайн муугаар хэлэгдээд байгаа Айвенхо майнз компани 2002 оны 4 дүгээр сарын 19-нд Айвенхо майнз компани энийг шилжүүлж авсан юм байна. Тэгээд 2002 оны 4 дүгээр сарын 9-нд шилжүүлж авчихаад 2003 оны 12 сарын 26-нд энэ хайгуулын лицензүүдээ Энхбаярын Засгийн газрын үед хайгуулын лицензүүдээ бүгдий нь ашиглалтын лиценз болгож сольж авсан байна. Энэ 23864 га газрын хэмжээ тэгэхэд хайгуул хийх хэрэг гэдэг чинь юмы нь олборлоод аваад явчихна гэсэн үг, ашиглалтын лиценз болгож 2003 оны 12 дугаар сарын 26-ны өдөр Хэрлэн гэдэг даргатай гарын үсгээр сольж авсан байна, лиценүүдээ. Тэр га талбайн хэмжээ нэгд өөрчлөгдсөн үү?

Нөгөөтэйгүүр 2003 оны 12 дугаар сарын 20-доор чинь нэг л их баяр ёслол, шампанск буудуулаад Орост өр төллөө гээд, дээрээс нь Айвенхо майнз компаниас 50 сая доллар билүү зээллээ гээд, бас хүүтэй, тэгээд одоо болохоор Орост төлсөн 250 сая долларынх нь 50 сая доллар нь хаашаа ч юм алга болсон гээд, одоо хүртэл гадуур янз бүрээр яригдаад байдаг. Цаг хугацааны циклийн хувьд иймэрхүү холбоосууд байдаг юм байна. Тэгээд энийг Нямдорж даргад хэлчихмээр юм байна. Хайгуулын лиценз угаасаа энэ танилцуулга дээр байж байна л даа, улсын төсвийн хөрөнгөөр ямарч хайгуул хийгдээгүй, улсаас мөнгө гараагүй. Тэгвэл тэр үед тэр газар дор юу ч байгаа, байхгүйг хэн ч мэдэхгүй байсан гэсэн үг. Тэгэхээр хайгуулын лиценз гэдэг бол хөрөнгө оруулагч компаниуд өөрсдийнхөө хөрөнгийг зараад юм олдохгүй бол тэр нь цэвэр алдагдал нь болоод олдвол тэрийгээ гаргаад ийм олборлох, ийм ашигт малтмал, баялаг байгаа юм байна гэж гаргаж ирээд цаашаа явдаг зүйл. Тэгэхэд энийг яагаад ийм хайгуулын лиценз болгоод өгсөн юм болоо? Хайгуулын лицензээ ашиглалтын лиценз болгоод өгсөн юм болоо гэдэг дээр. Тэгээд ийм зүйлийг нэгд асууя.

Ц.Нямдорж: - Содбаатар хариулъя.

Содбаатар: - 1997 онд BHP компани хайгуулын лицензийг авч хайгуул хийсэн, тухайн үед эрдэс баялгийн үнэ унасан, нөгөө талаасаа BHP компаний хайгуулын ажлын үр дүнгээр ийм томоохон орд илрээгүй, тийм учраас BHP компани Айвенхо компанитай гэрээ хийж шилжүүлсэн байгаа юм. Энэ нь хуулийн дагуу явж Айвенхо компанид шилжигдсэн учраас тэр хуулийн дагуу 2002 онд Айвенхо компанид хайгуулын лиценз шилжсэн.

Ашиглалтын лиценз авсан учир нь Монгол улсад өнөөдөр мөрдөгдөж байгаа ашигт малтмалын хуулиар Х лиценз буюу хайгуулын лиценз 7 жилийн хугацаатай байгаа, тэгэхээр 7 жилийн хугацаа нь 2003 оны 12 дугаар сараар, 2004 он гарвал хугацаа нь дуусч байгаа, тэгээд 7 жил дууссан учраас өнөөдрийн хуулинд мөрдөгдөж байгаагаар бол А лиценз авахад ямар нэгэн шаардлага байдаггүй. Тийм учраас А лицензийг тэр хайгуулынхаа лицензийнхээ юуг үндэслээд ингэж авсан юм байна. Тэгэхээр одоо бол тэр талбайнууд дээр А лиценз аваад тэрнийхээ дагуу техник эдийн засгийн үндэслэлээ боловсруулж байгаа.

Ц.Нямдорж: - Хугацаа нь дууссан учраас тэр амжиж л өгсөн юм байна.

Содбаатар: - 7 жил байдаг, тэгээд тэр хугацаа нь дууссан, 2004 онд.

Ч.Содномцэрэн: - Та нар буруу хариулж байна, хайгуулын тайлан хамгаалж байж авдаг шүү дээ.

Ц.Нямдорж: - Ламбаа гишүүн асуултаа асууя.

С.Ламбаа: - Би саяын энэ Батбаатарын асуудалтай холбогдуулж асуулт асууя гэж бодож байсан юм л даа. Яахаараа техникийн лицензийг жишээлбэл хайгуулын лицензийн хугацаа дуусаагүй, техник эдийн засгийн үндэслэл хийгдээгүй байхад ашигт малтмалын лицензээр сольсон бэ? Ашиглалтын лицензээр сольж өгсөн юм бэ? Энэ сольж өгснийхөө төлөө тэр 50 сая долларыг Айвенхо майнзаас Засгийн газар зээлж авсан юмуу гэдэг асуудлыг би энэний түрүүнд тавиад Энхсайхан өр мөртэй холбоо байхгүй гэсэн, үнэн хэрэг дээрээ энэ бол яг ийм хуйвалдаан хийгдсэн шүү дээ. Тухайн үед Ардчилсан нам мэдэгдэл гаргаж байсан. Айвенхо майнзаас, яахаараа энэ 50 сая долларыг зээлээд 60 жилийн хугацаатай энэ Оюутолгойг хайгуулын лицензийг ашиглалтын лиценз болгож хувиргасан бэ гэдэг асуудал тавьсан, энэ асуудлыг яг тов тодорхой хэлж өгнө үү.

Хоёрдугаарт би Байгаль орчны сайд сууж байна, асуумаар байгаа юм. Би энэ Оюутолгой дээр нэг юм их гайхаад байдаг юм, 60, 70 жил ашиглана гээд байдаг, энэ их ашиглалтын хугацаанд чинь ус ашиглаж таарна гэж ойлгох юм, их хэмжээний ус ашиглана, гэтэл өнөөдөр говь өөрөө элсэн цөл болж хувирч байгаа, тэгээд газрын гүний усны ашиглалтын талаар ямар нэгэн судалгаа хийсэн ийм юм байдаг юмуу? Хэрвээ энэ асуудлыг шийдэхгүйгээр энэ ашиглалт явагдах юм бол энэ говьд хүн, мал амьдрах ч нөхцөлгүй болно шүү, гүний усы нь аваад ашиглаад эхлэх юм бол. Одоо тэртэй тэргүй гүний ус ашиглагдаагүй байгаа тохиолдолд өнөөдөр говь маань элсэн цөл болж хувирах гэж байгаа гэдгийг УИХ-ын эрхэм гишүүд цөмөөрөө л мэдэж байгаа шүү дээ. Энэний тооцоо, үнэлгээ хийсэн юм байгаль орчны яаманд байдаг юмуу, би ийм 2 асуултыг асуумаар байна.

Ц.Нямдорж: - Содбаатар хариулъя.

Содбаатар: - Ламбаа гишүүний эхний асуулт Батбаатар гишүүний асуулттай адилхан байна. Тэгэхээр өнөөдөр мөрдөгдөж байгаа Ашигт малтмалын хуулин дээр техник эдийн засгийн үндэслэлийг хийсний дараа ашиглалтын лиценз авна гэсэн заалт байхгүй, тийм хуулийн заалт байхгүй. Тийм учраас хайгуулын лицензийн 7 жилийн хугацаа дууссан, тэгээд томоохон орд байж байгаа, ер нь бид нар дараа дараагийн хууль гаргахдаа энэ асуудлыг анхаарч үзмээр байгаа юм. 7 жилийн хооронд хайгуул хийгээд энэ Оюутолгой хэмжээний томоохон орд бас олон улсын жишгээр энэ 7 жил үндсэндээ багадаж байгаа юм, гэхдээ өнөөдөр бид нар мөрдөгдөж байгаа хуулийн дагуу энэнээс өөр гарц байхгүй байсан учраас тухайн үедээ А авсан юм шиг байгаа юм. А лицензийг авдаг хуулийн заалт байгаа, ямар ямар үндэслэлээр, тэр үндэслэлээр хуулийн дагуу авсан байна.

И.Эрдэнэбаатар: - Байгаль орчинтой холбогдсон асуултад би хариулъя, Ламбаа гишүүний. Усны хайгуул хийсэн тайлангаа ирүүлсэн байдаг юм. Айвенхо майнз компани Байгаль орчны яаманд. Тэгэхээр ирүүлсэн дор нь тэрийг үзээд дор нь батлаад өгөөд байх тийм юм байдаггүй, энийг мэдээж хэрэг тодорхой түвшинд судалж үзэх, хөндлөнгийн экспертүүдийг томилох байдаг юмуу, янз бүрийн ямар аргачлалаар хийгдсэн байна вэ энэ бүх зүйлүүдийг үзэж байж энэ тайланг нь баталж өгөх ийм зүйл байгаа. Ийм учраас энэ тайлан батлагдаагүй байгаа.

Ц.Нямдорж: - Гишүүд уг асуудлаар асуултаа асууж дууслаа.

З.Энхболд: - Би нэрээ өгсөн байсан, асуултаа асуумаар байна.

Ц.Нямдорж: - Өөрөө ирээгүй байж байж нэр өгнө гэж юу байдаг юм, тийм юм байхгүй. Одоо дэгээр асуулга тавьсан гишүүд тус бүртээ 5 минутаас илүүгүй хугацаанд үг хэлэх эрхтэй, Авдай, Ганхуяг, Дамиран гишүүд үг хэлэх үү? Ганхуяг гишүүн үг хэлнэ, гишүүд юм тодрууллаа,  барилаа гэж намайг зэмлэх гээд байна. Цаашдаа УИХ дээр Засгийн газар бусад байгууллагад мэдээлэл хийхдээ бүх юмыг хэн нэгэн хүнд таалагддаг ч байсан, таалагддаггүй ч байсан байгаа юмы нь эзэнтэй нь, үнэнээр нь хэлдэг байх хэрэгтэй. Энэ Их Хурал үнэн юм ярьдаг, үнэн юман дээр суурилсан дүгнэлт хийдэг, үүн дээр суурилсан шийдвэр гаргадаг байгууллага байх хэрэгтэй. Тэр утгаар нь юмыг бөөрөнхийлөөд байлгүй, яг эзэнтэй нь, нэртэй нь, хугацаатай нь үнэнээр нь хэлээч гэдэг асуудлыг, шаардлагыг би цаашдаа хатуу тавих болно. Их Хурал үнэний индэр байх ёстой. Энд хоосон улс төр хийдэг ажил байж таарахгүй. Ганхуяг гишүүн саналаа хэлье.

Д.Ганхуяг: - Ерөнхийдөө Оюутолгойн ордтой холбоотой мэдээллийг асуулт тавьж, гишүүд сайн мэдээлэл солилцлоо гэж үзэж байна. Тэгээд тогтвортой байдлын гэрээний хувьд ойлгомжтой болж ирж байх шиг байна. Энэ яагаад ойлгомжтой болж ирж байна гэвэл миний л хувьд, өөрөөр хэлбэл ашиглалтын лиценз олгогдоогүй явсан гэж ойлгож байсан. Тийм учраас олгогдсон юм байна. Тэгэхээр энэ асуудлууд өөрөөр хэлбэл цаашаа гэрээ гэж ярихад их хүндрэлтэй болж байна. Бидний хувьд нэг тангарагтай, нэг зорилготой хүмүүс, ойлгогдож ажиллах нь чухал байгаа. Тийм учраас холбогдох хуулиуддаа яаралтай өөрчлөлт оруулах шаардлага нэгдүгээрт байна. 

Гадаадын, нэгэнт гадаад, дотоодын хөрөнгө оруулагчид татварын адилхан орчинтой байх шаардлагатай тохиолдолд гадаадын хөрөнгө оруулалтын хууль шаардлагагүй гэдэг нь тодорхой байна. Хөрөнгө оруулалтын ерөнхий хуультай болох шаардлага байгааг үгүйсгэхгүй юм.

Нөгөө талаас нэг зүйлийг хэлэхэд түрүүн асуулт асууж байхад дууссан юм, ер нь аливаа уурхайг, тусмаа өнгөт металлын уурхайтай орны хувьд баяжмалаар нь экспортолсон орноос баяжмалы нь худалдаж авсан орон хэд дахин илүү ашигтай ажилладаг гэдэг нь өөрөөр хэлбэл тодорхой байна. Уул уурхайн баялагтай орнууд ядуу хэвээрээ байгаа гэдэг нь өөрөөр хэлбэл баяжмалаар нь экспортолж байсан. Өөрөөр хэлбэл бид ярьдаг, субботникий нь хийгээд экспортолж байснаас өөрөөр хэлбэл тогтвортой эдийн засгийн орлогоо нэмэгдүүлж чадаагүй, технологи бий болж чадаагүй, хүний оюун хөгжөөгүй, ажиллах хүчний чадвар хөгжөөгүй ингэж үлдсэн байх юм байна. 

Тэгээд нөгөө талаас бид хагас боловсруулсан болон бэлэн бүтээгдэхүүн үйлдвэрлэхгүй бол байнга энэ бүтээгдэхүүний, эдийн засгийн дэлхийн зах зээлийн үнийн хөдлөлд нэрвэгдэж байх ийм асуудалтай болоод байна.

Дараагийн нэг зүйл хэлэхэд хэрэв ашиглалтын лиценз олгоогүй байсан бол хайгуул хийсэн газрын хайгуулын зардалд дүгнэлт хийгээд тэр хайгуулын зардлыг тооцоод ашиглалтын лиценз олгохдоо ийм үндэсний хэмжээний стратегийн чанартай уурхай дээр уурхайн ашиглалт дээр нээлттэй тендер зарлаж хамгийн сайн нөхцөл олгосон аж ахуйн нэгж, улс орон хамааралгүйгээр олгох ийм нөхцөл дэлхий нийтээр ийм жишигтэй байдаг. Гэтэл бидний хуулийн цоорхойгоос болоод, нөгөө талаас бодлогогүйгээс болоод энэ ашиглалтын лиценз өгсөн гэдэг юм үнэхээр их харамсалтай байна. 

Тийм учраас бид яаралтай хуулиндаа өөрчлөлт оруулж энэ асуудлыг шийдвэрлэх хариуцлага бидэнд иржээ гэж хэлэх байна, баярлалаа.

Ц.Нямдорж: - Дамиран гишүүн саналаа хэлье.

Ц.Дамиран: - Баярлалаа. Тэгэхээр Авдай гишүүн, Ганхуяг гишүүн бид 3 энэ Оюутолгой тойрсон асуудал, энэ Айвенхо майнзын тогтвортой байдлын гэрээний хэлэлцээрийн асуудлаар тодруулах, Их Хурлын гишүүний хувьд тодруулга авах, хоёрдугаарт ер нь иргэд, олон түмэнд энэ Айвенхо майнз болон Оюутолгойн ордыг тойрсон асуудлыг яг бодит байдлаар нь танилцуулах ийм зорилготойгоор асуулга тавьсан.

Асуулгын явц дунд үнэхээр гадаа манай эсэргүүцлийн хөдөлгөөнд оролцож байгаа хүмүүс болон иргэдийн хэмжээнээс доогуур ойлголттой гишүүд хүртэл байна. Сая асуултын явцад 10 гаруй гишүүн асуулаа, маш тодорхой хариултыг авлаа гэж бид ойлгож байна. Хамгийн гол нь энэ тойрсон асуудлыг яг бодит байдал нь юу юм бэ, бодит лицензийг олгосон байдал, өнөөдөр хэлэлцээр хийж байгаа явц, ер нь ямар үндэстэй, хуулийн дагуу юмуу гэдгийг хамгийн гол нь бид нар гишүүд болон иргэдэд мэдээлэл авах зорилгоор асуулга тавьсан.

Эндээс гол ямар зүйл ажиглагдаж байна гэхээр Засгийн газар хуулийн хүрээнд ажиллаж байгаа юм байна. Бид 3 асуулга тавих үедээ ярьж байсан байгаа юм, аль ч Засгийн газар энэ дээр улс төржие гэж бодохгүй байна. Аль ч Засгийн газар байсан 4 тогтвортой байдлын гэрээ байгуулсан байгаа, үүнээс 1 тогтвортой байдлын гэрээг бид өөрийнхөө нүдээр маш сайн харсан байгаа юм. 

Бороо гоулдад өгсөн тогтвортой байдлын гэрээг эхлээд 10 жилийн хугацаагаар нь 1998 онд өгсөн, дараа нь 2000 оны 7 сарын 18-ны өдөр, өөрөөр хэлбэл  Засгийн газар дараагийн Засгийн газарт ажил өгөхөөсөө 5, 6 хоногийн өмнө Сангийн яамны сайд Очирсүх гэдэг хүн 5 жилийн хугацаагаар шууд сунгасан байгаа юм, ингээд 15 жилийн хугацаагаар Бороо гоулдыг өгсөн. Гэтэл өнөөдөр Бороо гоулдын гэрээг харахад үнэхээр Их Хурлын гишүүн, хууль тогтоогч би байтугай энгийн монголын иргэн тэрийг уншвал ёстой нээрээ ухаан алдаж унамаар л юм хийсэн байгаа юм даа. Тэр гэрээ татвараас чөлөөлөх жилүүд, уг нь яагаад ийм хачин гэрээ хийсэн юм бэ, 40 тонны нөөцтэй ордыг та нар эхний 3 жил нь 100 хувь татвараас чөлөөлөөд дараагийн 3 жил нь 50 хувиар татвараас чөлөөлөөд, ингээд хугацаа нь нийтдээ 15 жилийнхээр, яагаад ийм хийсэн юм гэхээр хэлэлцээр хийх явцад жилийн дунджаар 2 тонн алт олборлох болов уу гэж бодож ингэж хийж байсан юм гэж. Гэтэл гэрээн дээрээ оруулаагүй.

Бороо гоулд ерөөсөө ажилд ороод эхний жилдээ 5 тонн, бараг 6 тонныг аваад явсан, энэ жил 8 тонныг авч байна, ингээд ерөөсөө бараг 40 тонны нөөцийг ямарч татваргүй аваад явчихаж байгаа байхгүй юу. Гэтэл бид нар энэ уул уурхайн салбарын үйлдвэрүүдийн нээлттэй, ил тод байдлын талаарх санаачилгын хүрээнд бид нар энэ Нээлттэй нийгмийн хүрээлэнгийн шугамаар бид нар өнгөрсөн намар Киргизэд ажилласан. Киргизэд яг энэ Бороо гоулдын Центр гоулд гэдэг компани ажилладаг юм билээ. Тэгэхэд тэд нар 24 тонн алт олборлоход Киргизийн Засгийн газарт дунджаар 76 сая долларын татвар өгсөн байгаа юм. Ингээд харьцуулаад бодоход та нар бод доо, хэдий хэмжээний татвар өгөхөөр байна, бидэнд ерөөсөө Бороо гоулдынхан Монголын Засгийн газарт бид нар татвар төлж байгаа. Олон ажилчдыг ажиллуулж байгаа, тэдний цалин, шимтгэл, татвар гээд маш их татвар төлж байгаа гэж ярьж байгаа.

Энэнээс үндэслэж бид нар үнэхээр бид нар тогтвортой байдлын гэрээг одоо сайн тал талаасаа ярилцаж хийхгүй бол маш хохиролтой, ерөөсөө бид нар өнөөх алтан дээр сандайлсан гуйлгачингууд болох юм байна шүү. Алтан аяга барьсан гуйлгачид болох юм байна шүү гэдэг ийм үлгэр рүү орох гээд байгаа учраас үнэхээр өнөөдөр энэ тогтвортой байдлын гэрээг ямар түвшинд хийх гэж байгаа юм гэдгийг тодруулахаар асуулга тавьсан юм. 

Ингээд бид нарын саяын хэлэлцүүлэг, асуулгын явцад хариултын явцад манай Улсын Их Хурлын гишүүд, манай иргэд тодорхой ойлголттой болсон байхаа гэж найдаж байна. Ингээд бид нар одоо хэлэлцэж байгаа Ашигт малтмалын хууль болон Татварынхаа багц хуулийг одоо энэ Парламентаар ойрын үед хэлэлцэж 2 хууль гарсны дараа энэ тогтвортой байдлын гэрээний асуудлыг яръя гэсэн Засгийн газрын байр суурийг би дэмжиж байна, баярлалаа.

Ц.Нямдорж: - Баярлалаа, гишүүдэд. Эхний асуулгын хариуг өгч дууслаа. 

Уг асуудлыг 16 цаг 51 минутанд хэлэлцэж дуусав.

Дөрөв. УИХ-ын гишүүн С.Ламбаагаас галын аюулд өртсөн САПУ худалдааны төвийн түрээслэгчдийн хохирлыг хэрхэн барагдуулах, худалдааны төвийг хэрхэн сэргээн босгох талаар тавьсан асуулгад Монгол Улсын Ерөнхий сайд М.Энхболдын өгсөн хариулт

Ц.Нямдорж: - Одоо Ламбаа гишүүний тавьсан асуулгад Ерөнхий сайд хариулна. САПУ-тай холбогдолтой асуулгад.

М.Энхболд: - Улсын Их Хурлын дарга, Улсын Их Хурлын эрхэм гишүүдээ,

2005 оны 12 дугаар сарын 16-ны өдөр “Алтжин” ХХК-ийн “САПУ” худалдааны төвд гарсан гал түймрийн улмаас иргэд, байгууллагуудад учирсан хохирлыг барагдуулах болон “САПУ” худалдааны төвийг сэргээн босгох талаар Ерөнхий сайдын хувьд ямар байр суурьтай байгаагаа Улсын Их Хурлын чуулганы нэгдсэн хуралдаан дээр мэдээлэл хийхийг хүсч Улсын Их Хурлын гишүүн С.Ламбаагаас асуулга тавьсан байна.

Миний бие асуулгын хариуг урьдчилан бичгээр өгсөн бөгөөд  Улсын Их Хурлын гишүүн С.Ламбаагийн хүсэлтийн дагуу дээрх хариуг  Та бүхэнд танилцуулж байна.

“САПУ” худалдааны төвд гарсан гал түймрийн улмаас иргэд, хуулийн этгээдэд ихээхэн хэмжээний хохирол учирч тэнд түрээслэгчээр ажиллаж байсан олон зуун иргэдийн амьжиргааны эх үүсвэр алдагдсаныг бид бүхэн сайн мэдэж, ойлгож байгаа билээ. 

Дээрх гал түймрийн хэргийн улмаас Үнэлгээний комиссын тогтоосноор түрээслэгчдэд 4.6 тэрбум орчим төгрөгийн хохирол учирчээ. Мөн үүн дээр “Алтжин” ХХК-нд 4 тэрбум төгрөгийн хохирол учирсан тоо хэмжээ одоогийн байдлаар гараад байгаа юм байна.

Гал түймэр гарснаас хойшхи хугацаанд “Алтжин” ХХК-ний өөрийн ашиг орлогоор түрээслэгчдэд учирсан хохирлыг барагдуулах боломжгүй байгаагаа дурдаж Засгийн газраас тусламж, дэмжлэг хүсч татвараас чөлөөлүүлэх тухай хүсэлтээ Засгийн газарт тавьж байжээ.

 Тухайн үед Сангийн сайдаар ажиллаж байсан Н.Алтанхуяг  хүчин төгөлдөр мөрдөгдөж байгаа хууль тогтоомжоор татвараас чөлөөлөх хууль зүйн үндэслэл байхгүй байна гэсэн хариуг тус компаний удирдлагуудад хүргүүлсэн байна.

Гал түймрийн хэрэг гарснаас хойш түрээслэгчдийн үйлдвэрчний эвлэлийн хорооны төлөөлөгчид болон “Алтжин” ХХК-ний захирал Г.Алтан нартай Засгийн газрын Хэрэг эрхлэх газар болон холбогдох байгууллагууд өөрсдийн ажлын хүрээнд хэд хэдэн удаа уулзаж тэдний санал хүсэлтийг сонсож, өнөөг хүртэл хуулийн хүрээнд шийдвэрлэхийг зорьж ажиллаж байна.

Миний бие “САПУ” худалдааны төвийн түрээслэгчдийн үйлдвэрчний эвлэлийн хорооны хүсэлтийн дагуу 2006 оны 3 дугаар сарын 14-ний өдөр тэдэнтэй уулзаж “Алтжин” ХХК-нд татварын хөнгөлөлт, чөлөөлөлт үзүүлэх замаар бидний хохирлыг барагдуулах, мөн хохирлын 40-50 хувийг тус компаниар шүүхийн өмнөх шатанд урьдчилан төлүүлэх талаар туслалцаа үзүүлэх, гал түймрийн хэргийн мөрдөн байцаалтын ажиллагааг түргэвчлүүлэх арга хэмжээ авах талаар санал тавьсныг хүлээж авч тодорхой арга хэмжээнүүдийг авч хэрэгжүүллээ.

Ерөнхий сайдын хувьд энэ асуудлаар асуудлыг хариуцаж байгаа тодорхой албан тушаалтнуудтай хэд хэдэн удаа уулзаж тодорхой чиглэл өгсөн юм. Мөн Засгийн газрын албан даалгавар гаргаж зарим байгууллагуудад үүрэг өгсөн. 

Одоогийн байдлаар гал гарсан шалтгаан нөхцлийн талаар холбогдох мэргэжлийн байгууллагуудын дүгнэлт гарч мөрдөн байцаалтын шатанд нийт 689 хохирогч тогтоогдоод байна. Энэхүү гал түймрийн хэргийн мөрдөн байцаалтын ажиллагаа дуусч хэрэг прокурорт шилжих шатандаа орсон бөгөөд хэргийн оролцогчид хавтаст хэрэгтэй танилцаж эхлээд байна. 

Зарим түрээслэгчид хэрэгтэй танилцаж хуулийн хүрээнд хэргийг түргэн шуурхай шийдвэрлүүлэхээс илүүтэйгээр Засгийн газраас хохирлоо бүрэн гаргуулах эрмэлзэлтэй байгаагаа бас удаа дараа илэрхийлж байна.

Түүнчлэн түрээслэгчдээс тавьсан хүсэлтийн дагуу “Алтжин” ХХК-ний  захирал Г.Алтанг хүлээн авч уулзаж ярилцсаны үр дүнд тус компани түрээслэгчдийн хохирлыг урьдчилан барагдуулах тодорхой арга хэмжээ авч 3 дугаар сарын 25-наас эхлэн 700 гаруй түрээслэгчдэд нийтдээ 300 орчим сая төгрөгийг олгохоо надад мэдэгдсэн. Энэ нь дунджаар нэг түрээслэгчид 400 гаруй мянган төгрөг олгохоор ийм тооцоо гарч байгаа юм. Харамсалтай нь энэ комдани амлалтаа биелүүлээгүй цаг хугацаа алдсан, гэхдээ өнөөдрөөс эхлэн дээр ярьж тохирч байсан 300 сая төгрөгийг тараах тухай мэдээллийг хэвлэл мэдээллээр хийж түрээслэгчдэд энэ төлбөрийг олгох ажлыг Алтжин компани, цагдаагийн байгууллага хамтарч зохион байгуулж эхэлж байгаа гэсэн мэдээлэл би сая авлаа.

Засгийн газар уг хэрэг маргаанд шууд оролцож хохирлыг төлөх хууль зүйн үндэслэл байхгүй байгаа хэдий ч бид эрх хэмжээнийхээ хүрээнд хохирлыг түргэн шуурхай барагдуулах чиглэлээр зохион байгуулалтын тодорхой арга хэмжээ авч ажиллаж байна. Тухайлбал мөрдөн байцаалтын ажиллагааг түргэвчлэх үүднээс уг хэрэг дээр ажиллах мөрдөн байцаагчдыг нэмэгдүүлэх,  мөрдөн байцаалтын ажиллагааг богино хугацаанд хийж дуусгасан. Мөн холбогдох мэргэжилтнүүдээс гаргах дүгнэлтүүдийг яаралтай гаргуулах, хохирлын хэмжээг тогтоох үнэлгээний комиссыг өргөтгөн цаг хугацааг нь уртасган сунгаж ажиллуулах арга хэмжээг бас авсан.

Одоогийн байдлаар  хэрэг маргаан шүүхийн өмнөх шатанд шалгагдаж байгаа тул шүүхээр эцэслэн шийдвэрлэгдэж нийт хохирлын хэмжээ болон хохирол хариуцагч этгээд нь тогтоогдсоноор энэ асуудал хууль зүйн дагуу нэг мөр бүрэн дүүрэн шийдвэрлэгдэх болно.

“Алтжин” ХХК нь барилга угсралтын ажил эхлэх, үргэлжлүүлэх зөвшөөрөлгүй, батлагдсан зураг төсөвгүйгээр худалдааны төвийн барилгыг барьж улсын комисст хүлээлгэн өгөлгүйгээр үйл ажиллагаа явуулж байсан болох нь мэргэжлийн байгууллагын дүгнэлтүүдээс тогтоогдоод байна.

“САПУ” худалдааны төвийн барилга угсралтын ажлыг эхлүүлэх үеэс Нийслэлийн мэргэжлийн хяналтын газрын холбогдох улсын байцаагч нар хууль, стандартын шаардлагыг хангуулах талаар удаа дараа албан шаардлага хүргүүлж, барилгын ажлыг түр зогсоох хүртэл арга хэмжээ авч байсан, гэтэл “Алтжин” ХХК нь Барилгын тухай, Төрийн хяналт шалгалтын тухай зэрэг хэд хэдэн хуулийг зөрчиж үйл ажиллагаагаа явуулсаар иржээ. 

Ер нь “САПУ” худалдааны төвд гарсан гал түймрийн хэрэг нь олон тооны хохирогчтой, бодит хохирлыг нь тогтоож шүүхээр эцэслэн шийдвэрлэх хүртэл бас багагүй цаг хугацаа  шаардагдахаар байна. Сүүлийн үед учирсан хохирлыг Засгийн газар 100 хувь  хариуцаж барагдуулахыг зарим түрээслэгчдээс тулган шаардаж жагсаал, цуглаан, суулт хийх боллоо.

Дээрх гал түймрийн хэрэг явдалд Засгийн газрын оролцоо байх эсэх талаар нийгэмд янз бүрийн үзэл бодол байгаа ч төр, засгийн зүгээс тодорхой туслалцаа, дэмжлэгийг хуулийн хүрээнд үзүүлэх шаардлагатай гэсэн байр суурийг Ерөнхий сайдын хувьд баримталж байгаа, одоо ч энэ байр сууриа дахин нотолж байна.

УИХ-ын гишүүн Т.Ганди нарын санаачилсан “Алтжин” ХХК-нд татварын хөнгөлөлт, чөлөөлөлт үзүүлэх талаарх хуулийн төслийг санаачлан боловсруулж Засгийн газарт өргөн бариад байгаа. Засгийн газар энэ санал дүгнэлтийг холбогдох яамдын саналыг авч саналаа хүргүүлэх болно.

Мөн эдийн засгийн болон бусад үр дагаварыг нухацтай зөв тооцоолж үзсэний үндсэн дээр Засгийн газраас эрхэм гишүүдийн оруулж ирж байгаа хуулийн төсөл дээр тодорхой санал өгч УИХ-д өргөн мэдүүлэх болохоо мэдэгдье.Анхаарал тавьсан явдалд баярлалаа.

Ц.Нямдорж: - Асуулт асуух гишүүн, З.Энхболд гишүүн асуултаа асууя.

З.Энхболд: - САПУ-гийн яриаг эхлэхээс өмнө мэдээллийн чанартай юм хэлье. Саяын тэр миний гэр ачсан машинд сууж явсан гэрийг яг одоо цагдаа нар дээрэмдэж байна. Иргэдтэйгээ зодолдож байна, цагдаа нар, гэр дээрэмдэхийн тулд зодолдож байна, өчигдөр тооно ингэж эвдэлсэн та нар, /эвдэрсэн тооны фото зураг харуулав/, Засгийн газар, Ерөнхий сайд, хар. Өнөөдөр машин дээр байгаа гэрийг дээрэмдэж байна.

Су.Батболд: - Чи гэр ачиж хаашаа явсан юм.

З.Энхболд: - Тэр чиний хэрэг биш, за. Тэр миний эрх, юугаа ачиж хаашаа явах нь миний эрх. 

Ц.Нямдорж: - Асуудалтай холбогдуулсан асуултаа Баярцогт гишүүн тавъя. Тэгээд САПУ-гаа л яриач. Гавъяа байгуулсан юм шиг, төрийн хамгаалалттай бүсэд янз бүрийн юм оруулж болдоггүйг мэдэж байгаа биз дээ, Энхболд гишүүн.
З.Энхболд: - Би төрийн хамгаалалттай бүс рүү ойртоогүй байсан, 3 километрийн цаана байсан.

Ц.Нямдорж: - Ойртуулах гэж ачсан юм байгаа биз дээ.

З.Энхболд: - Ойртоно гэдгийг яаж мэдсэн юм. САПУ-гийн анхны зураг энэ байна. САПУ бол жуулчны гудамжинд байрлалтай 3 өндөртэй ийм анхны хотын төлөвлөлт байсан. 2000 онд батлагдсан, Ерөнхий сайд Энхболд Засаг дарга байхдаа энэ төлөвлөлтийг дур мэдэн өөрчлөөд 3 амбаар бариулсан байгаа, 3 амбаар бариулчихаад /фото зураг харуулав/, Бадамжунай, Цэлмэг энэ 3, 3 амбаараа бариулахдаа галын аюулгүй байдлыг ерөөсөө хангуулаагүй. Мэргэжлийн хяналтын газрын өгч байсан 10 гаруй шаардлага энд байж байна, сая өөрөө хэллээ шүү дээ, ийм олон шаардлага тавьж байхад биелүүлээгүй гэж. Хураахаа болохоор хүний өмчийг машин дээрээс салаа цагдаа авчраад хурааж байна. Хураахгүйгээ хүрвэл САПУ шиг том барилга байгууламжийг галд шатахы нь мэдсээр байж бариулаад дуусгаад дотор нь үйл ажиллагаа явуулаад болоод байна л даа. Хууль ингэж хэрэгжиж байна. Одоо яах юм тэгээд, энэ улсад чинь хууль зүй байхгүй байна шүү дээ. 

Дарга нарын үзэмжээр хэрэгжиж байдаг. Тэгээд энэ барилгын батлагдсан хот тохижилтын зураг төсвийг яах гэж дураараа өөрчилсөн бэ, нэгдүгээрт. 2000 онд өгсөн захирамж, 2004 онд өөрчилсөн, Мон-уранд өгөөд, дараа нь өөр Даян-өндөр компанид өгсөн, энэ болгоны чинь ард ямар утга санаа байна вэ? Хотын төвд баригдах ёсгүй барилга бариулсан байна шүү дээ, өөрөө. Тэгээд тэрний чинь эцсийн үр дүн галаар дуусаад 8 тэрбум төгрөгийн хохирол ард иргэдэд учирчихаад байна, одоо энийгээ татвараас чөлөөлөх замаар, төлүүлж магадгүй гэж энд танилцуулгадаа бичээд байна шүү дээ. Яахаараа хэн нэгэн хувийн компаний, яахаараа хэн нэгэн төрийн албан хаагчдын хууль бус үйлдлийг төр даах ёстой юм бэ? Тэр хувийн компанид хангалттай хөрөнгө байна. 

Хууль ёсоор бол газар зарагддаггүй ээ. Улсын төсөвт мөнгө ордоггүй. Хууль бусаар энэ газрын наймаа чинь дэндээд байна, өнөөдөр ямарч сонин аваад үз, та нар. Ямарч өдөр тутмын сонин дээр газар зарна гэсэн зарлал байгаа, утасных нь дагуу хамгийн гол нь наад мөнгө чинь улсын төсөв, хотын төсөвт орохгүй байна л даа. Хамгийн гол нь ийм асуудал байгаа учраас энэ эрс шинэчлэл хөдөлгөөн ийм асуудал тавиад байна, асуудал шалгуулах тухай. Энэ асуудлыг шалгах УИХ-ын ажлын хэсгийг байгуулъя /3 минутын хугацаа болсон тул микрофон нь автоматаар тасрав/.

Ц.Нямдорж: - Хариулъя. Гишүүн асуулт тавьж байхад дундуур нь орж ирж хатгадаг хэсэг нь, өөрөө ёс бус юм хийчихээд гавъяа байгуулсан юм шиг чарлаад байгаа нь ч гэсэн болиорой.

З.Энхболд: - Гэр зөөж явахад юу нь ёс бус байдаг юм?

Ц.Нямдорж: - Ёс бус, төрийн хамгаалалттай зонд барих гэж чи яваа биз дээ, өөр чи хаана барьдаг юм гэр, манай гадаа аваачиж барих гээ юу? Их тэнгэрт аваачаад миний гэрийн гадаа барьчих.

М.Энхболд: - Энхболд гишүүний асуултад хариулъя, тэгэхээр энэ барилгын газар олголтын тухай асуудал 2000 онд шийдэгдсэн, тэгээд газар олгох тухай асуудал Газар олголтын хуулийн дагуу мэргэжлийн комисс тодорхой дүгнэлт гаргаж тэгээд тэр комиссын санал болгосноор худалдаа үйлчилгээний зориулалтаар энэ газрыг ашиглуулахаар тухайн үед аж ахуйн байгууллагуудад газрыг ирсэн жагсаалтынх нь дагуу, хүсэлтийнх нь дагуу судалж үзээд ингэж олгодог ийм эрх зүйн орчинтой байсан, энэний дагуу газар олголт хийгдсэн. Барилга байгууламж барих тухай асуудлын хувьд ерөнхий төлөвлөгөөн дээр тусгагдсан тэр 2005 худалдааны гудамж гэдэг энэ ерөнхий төлөвлөгөө бол ер нь одоо ингээд аваад үзэхэд үндсэндээ хэрэгжих боломж бололцоо муу байсан гэж манай мэргэжлийн комиссын нөхдүүд үздэг.

Аливаа ерөнхий төлөвлөгөөг хэрэгжүүлэх явцад үе шаттайгаар хөрөнгө оруулагчдын тодорхой саналыг харгалзаж үзэж шийдвэрлэдэг ийм тал байдаг. Энэ утгаараа барилга байгууламж баригдсан тухай асуудал нь мэргэжлийн байгууллагын хүрээнд шийдсэн асуудал аа, энэ бол баригдсан барилга нь тэр яг Засаг даргын эрх хэмжээний хүрээнд бас шийдэгдэх ёстой гэсэн ийм асуудал байгаа. Энэ барилгын хийц загвар өөрчлөгдсөн, тэр нэр ус өөрчлөгдсөн, ард нь юу байна гэдэг тухай яахав, тэр хүсэлт байгаа бол холбогдох байгууллагуудаар нь шалгуулахад болохгүй зүйл байхгүй гэж хэлмээр байна.

Татвараас чөлөөлүүлэх тухай асуудлаар Засгийн газар ямар нэгэн санаачилга гаргаад байгаа юм байхгүй, энийг би сая мэдээлэлд тодорхой дурдлаа. Энд УИХ-ын нэр бүхий гишүүд Их Хурлын гишүүнийхээ эрх хэмжээний хүрээнд хууль санаачилж Засгийн газарт ийм төсөл санал авахаар ирүүлсэн байгаа, бид Сангийн яам, холбогдох байгууллагуудын хэмжээнд судалж үзээд саналаа өгнө. Тэгээд энэ асуудал хэрхэн эцэслэн яаж ямар хууль болж гарах вэ, үгүй юу гэдэг асуудал нь УИХ-ын өөрийнх нь эрх хэмжээний асуудал аа, хэлэлцэх асуудалд нь та ч гэсэн оролцох боломж бололцоо байх байхаа.

Ц.Нямдорж: - Баярцогт гишүүн асуултаа асууя.

С.Баярцогт: - Би нэгдүгээрт ийм асуулт асуух гэсэн юм, ингээд ямар нэгэн үйл явдал болоод дуусахаар нэг хохирогч, нэг хариуцагч үлдчихдэг, гэтэл гудамжнаас Засгийн газар руу дайраад, ордон руу ороод төр засгаар шийдүүлнэ гээд байгаа хүмүүсийн ярьж байгаа зүйл бол ерөөсөө эцсийн буруу бол шийдвэр гаргасан эрх мэдэлтнүүд буруутай учраас хэд хэдэн олон зүйлүүдийг ярьж байгаа. Тийм учраас бид нар төр засгаас алдагдлаа гаргуулна гээд нэг талаас нь дайраад байгаа. Нөгөө талаас нь компанийх нь эзний өгч байгаа ярилцлагыг харахаар зэрэг энэ хүмүүс хэмжээгүй их мөнгө тавиад надаас баяжих гэж байна ч гэнэ үү, тийм ярилцлага өгөөд байгаа. Тэгэхээр ийм юм цаашдаа гарах магадлал аягүй их байгаад байгаа. Тэгэхээр 2, 3 зарчим Засгийн газраас гаргаж тайлбарлаж өгмөөр байгаа юм л даа.

Нэгдүгээрт нь Улаанбаатар хотын хот төлөвлөлт аймшигтай, жижиг сажиг, талбай болгон дээр янз бүрийн юм барьсан, тийм учраас магадгүй Турк, Солонгос шиг жаахан байж байгаад манай энэ хэд хэдэн байшин нурж магадгүй байхгүй юу, аз болоход САПУ дээр нэг ч хүн амь эрсдээгүй, ер нь цаашдаа ийм хүндрэлтэй юмнууд олон гарч магадгүй шүү, тийм учраас сүүлийн үед өгсөн бүх зөвшөөрөлтэй газрууд, одоо энэ хяналтын байгууллагууд ороод ямар зөвшөөрөл авсан, яг авсан зөвшөөрлөөрөө явж байна уу? Техникийн үндэслэлүүдээ хангасан уу, зөвшөөрлүүдий нь цуцлах ийм асуудлууд. Ер нь явж явж энэний хариуцлагыг компани өөрөө хүлээх ёстой шүү дээ. Аягүй төлбөрийн чадвартай компани. 

Ер нь гадаадад яадаг бэ, ийм том юм болбол тэр том компани төлөөд өөрөө дампуураад бүх юмаа хүчингүй болгоод, юун төр засагтай ямарч холбоо байхгүй шүү дээ, ийм нэг заагий нь гаргаж өгсөн шийдвэр гаргахгүй болбол Ерөнхий сайдын энэ танилцуулгыг нийгэмд гаргаад тавих юм бол төр төлөх юм байна гэдэг ийм сэтгэгдэл хүмүүст үлдээд яваад өгнө шүү. Би яагаад гэвэл бичиг чинь өөрөө хүмүүс дандаа урам хайрлаад юмуу итгэл төрүүлээд байгаа учраас засаг яг байх юман дээрээ хатуу хэлээд би 3  л юм хэлэх гээд байгаа юм. 

Нэгдүгээрт энэ дээр засаг оролцохгүй, хоёрдугаарт тэр компани бүх төлбөрий гаргаж өгөх ёстой, шүүхээр шийдүүлээд гуравдахь байгууллагаар гаргуулаад, гуравдугаарт нь энд оролцсон төрийн албан хаагчдад хариуцлага хүлээлгэх хэрэгтэй шүү. Тэгэхгүй ингээд САПУ нь тэнд төлбөрөө дуусаад явахад хэн нэгэн хүн хариуцлага хүлээхгүй байх юм бол Улаанбаатар хотын хот төлөвлөлт дээр аягүй олон хүн хариуцлага хүлээх ёстой. Аягүй буруу болж байгаа, хот бол үзэмж ч байхгүй, хачин хачин юмтай. Гэхдээ бүгдий нь буруутгаж, хоморголж барь гэж байгаа юм биш, яг Турк шиг, Солонгос шиг хэд хэдэн байшин нураад ирэхээр Засгийн газар нь огцордог, Ерөнхий сайд нь буруутдаг тийм юм руу явна шүү. Тэрийгээ урьдчилж харах хэрэгтэй. Энийг би Ерөнхий сайдын юунд оруулъя. Тэгэхгүй бол юм шийдэгдэхгүй байна.

Ц.Нямдорж: - Баярцогт гишүүнээ санал байна, Содномцэрэн гишүүн асуултаа асууя.

Ч.Содномцэрэн: - Баярлалаа. Тэгэхээр энэ Ерөнхий сайдын мэдээлэлд байна л даа, одоо ерөөсөө тэр барилга нь зохих журмын дагуу баригдаагүй, зөвшөөрөлгүй барилгад үйл ажиллагаа эрхэлж байсан, ийм боломжийг олгосон энэ хариуцлагатнууддаа цаашдаа хариуцлага тооцох юмуу, үгүй юу? Одоо сая жишээ татаад хэлээд байна шүү дээ. Тэр зөвшөөрлий нь хэд дахиад шилжүүлчихсэн, тэгээд дээр нь барих ёстой барилгы нь бариагүй, аваачаад өөр төрлийн барилга барьсан, галд тэсвэр муутай, тэгээд ийм боломжийг олгоод байна шүү дээ, энэ доорхи улсууд чинь, энийг цаашдаа яах вэ? Толгойг нь илээд яваад байх уу, яах вэ? Энэ дээр нэг хариулт өгнө үү.

Хоёрдугаарт Алтжингийн барилга гэснээс хойш бас энэ сэтгэл өвдсөн юмнууд харагдаж байгаа л даа. Ерөөсөө энд тэндгүй байшин бариад эхэлсэн, би 2, 3 жилийн өмнө Туул рестораны хажууд явж байсан, явган хүний зам оруулаад байшин барьж байх юм, нэг ногоон байшин барьсан, та нар үзээрэй, би бүр тэсэхээ байгаад хажуугаар нь гарахдаа ороод та нар ямар зөвшөөрөлтэй явган хүний замыг оролцуулаад байшин барьж байгаа юм гэсэн, ерөөсөө засмал зам, тэгээд байшин, тэгээд асуусан, Энхболд даргын захирамжтай, явуулын хүн энүүгээр наашаа цаашаа яваад янз бүрийн хэрүүл хийгээд байх шаардлага байхгүй, яв гээд намайг хөөж байсан л даа, би тэрүүгээр гэртээ ирж, очдог юм, тэр замаар. Тэгсэн чинь одоо тэр явган хүний замыг хаагаад байшин барьсан.

Их дэлгүүрийн хажуу талд нэг шөнөжингөө гэртээ хэвтэж байсан чинь хөөе хаая гээд улсууд хашгиралдаад унахаар нь манай байшингийн хүүхдийн тоглоомын талбай дээр байшингийн суурь эксковатор ухаад унасан, тэгээд очоод бичиг баримты нь үзсэн чинь Энхболд даргын захирамжтай ийм юм үзүүлж байсан, тэгээд би одоо яахав гээд. Нэгэнт хуулийн дагуу захирамж авсан, одоо очоод үзээрэй, тэр Намбар гуайн байрны урд талд хүүхдийн тоглоомын талбай дээр 4 давхар байшин барьсан, тэр хөгшчүүл нарлаад суудаг тийм газар байсан. Би тэгээд яах вэ, буцаад орсон, би тэд нартай хэрэлдэлтэй биш, ийм захирамж нь гарсан юм байна, хэдэн авгайчүүл, хөгшчүүл зууралдаад үлдсэн л дээ, яаж ч чадаагүй хэдэн хар хувцастай, бороохойтой залуучууд ирээд шөнө пижигнээд ухаад, өглөө болоход сайхан цэвэрхэн хашаа банзаар барьсан байсан. Тэгээд иймэрхүү байдлаар манай газрын олголт, байшин чинь тэр галын аюулын, тэр галаас зөвшөөрөл авсан юмуу? Тэр холбогдох мэргэжлийн хяналтын дүгнэлт гарсан юмуу бүү мэд, ийм байдалтай байгаа шүү, Ерөнхий сайдаа, одоо цаашдаа ингээд яваад байх уу, үгүй юу. Энэ жагсаад байгаа улсуудын тавиад байгаа шаардлага чинь зөв юм биш үү гэсэн асуулт байна.

Ц.Нямдорж: - Хариулъя. 

М.Энхболд: - Тэгэхээр энэ объектыг барьж байгуулж байх үед мэргэжлийн хяналтын байгууллагууд, нийслэлийн холбогдох байгууллагуудын зүгээс барих ажиллагаанд нь зогсоох хүртэл арга хэмжээ авч зураг төсвийн хувьд шийдэгдэж батлагдаагүй байна гэдэг ийм арга хэмжээ юмнуудыг авч байсан. Тэгээд энэ дээр тухайн байгууллага нь дураараа зүтгэсээр байгаад энэ барилга байгууламжуудыг барьсан ийм юм байгаа, энэ дээр одоо шалгагдаж байгаа хууль хяналтын байгууллагын хүрээнд шалгаж байгаа асуудлын хүрээнд зарим чиглэлээр зарим хүмүүсээр асууж, тодруулж байгаа ийм зүйл байгаа юм билээ. Yнэхээр төрийн албан хаагчийн буруугаас болж энэ барилга байгууламж шатсан гэсэн ийм үнэлэлт дүгнэлт хууль хяналтын байгууллагын дүгнэлт гарвал Засгийн газар энэ дээр харуицлагатай хандаж, төрийн албан хаагчдад тодорхой хариуцлага тооцно гэдгийг хэлэх байна.

Ер нь хотын төв хэсгийн барилга байгууламжийн талаар иргэдээс нэлээд санал гомдол гарч байдаг. Ер нь газрын тухай асуудлаар гомдол их гардаг асуудал аа. Энэ нь үнэндээ гэхэд нэг барилга байгууламж барих газар дээр тэнд барилга объект барих, тодорхой бүтээн байгуулалт хийх хүсэлтэй аж ахуйн нэгж, хувь хүмүүс асар их байдаг, тэр хүмүүсээс мэдээж хэрэг газар нь нэг л газар, тэгээд дуудлагын худалдаагаар юмуу, тендер шалгаруулах юмуу энэ аргаар нэг нь авч, нөгөө хэсэг нь хоцордог, энэнээс болбол нэлээд иргэдийг бухимдуулсан ийм асуудал гардаг. Энийг өмнө нь иймэрхүү байдлууд нэлээд гардаг байсан. Одоо ч бас үргэлжилсээр байгаа.

Хотын 2002 онд батлагдсан ерөнхий төлөвлөгөөгөөр бол Улаанбаатар хотыг нягтаршуулах гэж том ийм бүлэг асуудлыг авч үзсэн юм байгаа юм. Ер нь Улаанбаатар хотыг аваад үзэх юм бол одоо саяас дээш хүн амтай, дэлхийн дунд хэмжээний хотод тооцогдох ийм том хот болж байгаа. Өнөөдөр хөрөнгө санхүүгийн боломж бололцооноос болоод дэд бүтцийг бүрдүүлэх боломж төдийлөн хангалттай биш байгаа учраас хотын доторхи нягтаршуулалтыг хийж өнөөгийн зах зээлийн улс орнуудын томоохон хотуудын тэр нормыг барьж ийм нягтаршуулалтын байдлаар шинээр барилга байгууламж барих, ялангуяа орон сууцны барилга байгууламж барих ийм чиглэлээр хотыг 2020 он хүртэл хөгжүүлэх ерөнхий төлөвлөгөөнд тусгагдсан юм.

Энэний дагуу бас хотын төв хэсэгт тодорхой газрууд дээр барилга байгууламжууд баригдаж байгаа ийм зүйлүүд байгаа. Цаашид энэ ерөнхий төлөвлөгөөг бас өөрчлөлт хийх шаардлага байна гэсэн ийм яриаг мэргэжлийн хүмүүс ярьж хэлдэг юм.

Ц.Нямдорж: - Ганхуяг гишүүн асуултаа асууя.

Д.Ганхуяг: - САПУ худалдааны төвөөс иргэд, байгууллага асар ихээр хохирсон байгаа, тэгээд яг бодит байдал дээр үзэхээр энэ хохирлыг барагдуулах эрх зүйн орчин тодорхой бус байна гэдэг нь тодорхой байна. Тийм учраас энэ гамшиг тохиолдсоноос хойш тодорхой хугацаа өнгөрлөө, тэгээд энэ хугацаанд өөрөөр хэлбэл ямар эрх зүйн орчинг яаралтай бий болгох шаардлагатай байна вэ гэдгийг Засгийн газар судалж үзсэн үү?

Yүнээс гадна одоо жишээлбэл хадгаламж зээлийн хоршоон дээр иргэдийн хадгаламжийг аваад өөр зориулалтаар ашиглаад жишээлбэл өчнөөн төчнөөн тэрбум төгрөгийн асуудал гарч ирэх гэж байгаа, тийм учраас өөрөөр хэлбэл энэ чиглэлийн эрх зүйн орчныг боловсронгуй болгохын тулд Засгийн газраас ямар арга хэмжээ авах гэж байна вэ гэсэн нэгдүгээр асуудал байна.

Хоёрт нь иргэдийн дунд газрын наймаатай холбоотой асуудал байдаг. Ойлгоцын зөрүүтэй асуудал ч байдаг, алдаа оноо ч байдаг байх. Гэхдээ хуулиар бол төслөөр дуудлагын худалдаагаар гэсэн зүйл байдаг, гэтэл энэ нь бас зөрүүтэй байна. Жишээлбэл Экоконстракшнд 20 га газар, Мон-уран компанид 30 га газар олгогдсон байх юм, энэ нь хууль гарахаас өмнө хойно юмуу, тэгэхээр зэрэг Стрил компанид 0.6 га газрыг 95 сая төгрөгөөр дуудлагын худалдаагаар худалдаж авсан байна л даа. Дээд талын 20, 30 га-гаас ямар нэгэн төгрөг төлөгдөөгүй байна. Тэгэхээр энэ хуулийн өмнөх хойнохтой холбоотой ойлгоцууд байна уу, энэ дээр яахгүй бол. Ер нь хууль байсан ч байгаагүй ч төр бол иргэдэд тэгш боломжийг олгохгүй бол асуудал гараад байдаг. Тийм учраас хууль гаргаагүй, өөрөөр хэлбэл энэ талыг харгалзаж судалж үзэх шаардлагатай байна. Дараагийн асуудал энэ хот төлөвлөлтийн асуудал үнэхээр шаардлага хангахгүй байгаа.

Барилгын чанар, стандартын асуудал бүр өнгөрсөн, тийм учраас УИХ дээр яаралтай энэ эрх зүйн орчныг боловсронгуй болгохгүй бол энэ асар их ард иргэдийг хохироосон асуудал болно гэдэг нь тодорхой болоод байна, тийм учраас энэнтэй холбоотой ямар ямар хуулиуд Засгийн газарт өргөгдсөн байна вэ, энэнд хариулт өгнө үү гэж хэлмээр байна.

Ц.Нямдорж: - Ерөнхий сайд хариулъя.

М.Энхболд: - Галын асуудалтай холбогдуулаад бас эрх зүйн орчны хувьд анхаарах ёстой ийм зүйлүүд байна гэдгийг манай мэргэжлийн хүмүүс ярьж байгаа, ер нь иймэрхүү хэмжээний томоохон хохиролтой, ийм гай гамшиг болсон тохиолдолд тэр өр төлбөрийг барагдуулах тухай асуудал дээр тодорхой зүйл заалтуудтай, хариуцах эзэн нь тодорхой байх ёстой ийм хуулийн тодруулах, хуулийг шинэчилж найруулах ийм зүйлүүд байгаа. Газрын хувьд 2003 оны 1 дүгээр сарын 1-ний өдрөөс эхлээд одоогийн мөрдөж байгаа Газрын хууль мөрдөгдөж эхэлсэн. Би тэр саяын Ганхуяг гишүүний хэлж байгаа тэр компаниудыг чухам хэдийд яаж газар авсныг мэдэхгүй байна. Ер нь 2003 оны 1 дүгээр сарын 1-нээс өмнө аж ахуйн нэгж, байгууллагууд хүсэлтээ тавиад тэр  хүсэлтийн дагуу мэргэжлийн комисс дээр тэр өөрийнх нь тавьж байгаа хүсэлтэд нь нийцсэн, таарсан газрыг тааруулж тэгээд одоо дүүргийн, нийслэлийн, орон нутагт аймгийн засаг дарга шийдвэр гаргаж явсан.

2003 оны 1 сарын 1-нээс хойш бол зөвхөн дуудлагын худалдаа буюу төсөл сонгон шалгаруулах аргаар энэ газрыг эзэмшүүлэх асуудлыг шийдэж байгаа. Энэ дээр эхлээд мэргэжлийн байгууллага нь энд ийм барилга объект байгууламж барина гэдгийгээ тогтоогоод тэгээд тэрний дараа авах хүсэлтэй байгууллагууд хүсэлтээ илэрхийлж, тэгээд дуудлагын худалдаанд орох юмуу, эсвэл заагдсан журмын дагуу төслөө ирүүлэх байдлаар ингэж шийдэгдэж байгаа. 2003 оноос хойш ямар нэгэн байдлаар шууд газар олгогдож байгаа зүйл байхгүй. Харин төрийн байгууллагын хувьд энэ тендер шалгаруулах, дуудлагын худалдаанд хамрахгүйгээр газар эзэмших ийм боломж бололцоо байгаа.

Хот төлөвлөлтийн тухай асуудал, энэ барилгын хийц загвар, барилгын чанарын тухай асуудлаар бас нэлээд анхаарал татаж байгаа асуудал бол мөн, сүүлийн жилүүдэд төв суурин газруудад улс орны хэмжээнд барилга байгууламж барих асуудал нэлээд өргөн хүрээтэй болсон. Зөвхөн Улаанбаатар хотын хэмжээнд ч биш, ер нь бусад орон нутагт ч гэсэн тодорхой барилга байгууламжийг барих ийм нэгдүгээрт боломж бололцоотой компаниуд ч нэмэгдсэн, хоёрдугаарт ийм эрэлт хэрэгцээ их болсон. Энэ дагуу баригдаж байгаа барилга бол мэргэжлийн байгууллагууд заримдаа чанарын хувьд, хийц загварын хувьд алдаа гаргах явдлууд байдаг. Yнэхээр 80-аад оны үед, 70-аад оны үед мөрдөгдөж байсан барилгын ажлын норм дүрэм өнөөгийн шаардлагыг хангаж чадахгүй байдалтай болсон.

Манай Барилга, хот байгуулалтын сайд энэ чиглэлээр тодорхой зүйлүүдийг хийж барилгын ажлын нэгдсэн нормыг, энэ орон нутгийн хил хязгаар, цаг агаарын нөхцөл байдал, энэ бүх зүйлүүдэд тааруулсан шинэ норм дүрмүүдийг хийж Барилга, хот байгуулалтын яаман дээр хийгдэж байгаа зүйлүүд бий, энийг бид нар Засгийн газрын түвшинд ойрын үед авч үзэж, түрүүчээс нь батлах ийм арга хэмжээг авч хэрэгжүүлнэ гэж ярилцаж байгаа.

Ц.Нямдорж: - Мурат гишүүн асуултаа асууя.

А.Мурат: - Ерөнхий сайдын танилцуулга дээр мэргэжлийн хяналтын дүгнэлт гарсаар байж тэр хариуцагч тал нь арга хэмжээ аваагүй учраас шатчихлаа гэсэн ийм ойлголт явлаа л даа. Тэгээд бид нар өнөөгийн төрийн албан хаагчдын дүр төрх ийм л байгаа байхгүй юу даа, хариуцлагын асуудал. Явсаар байгаад шатсан хүний хохь нь, төрөөсөө үүрэг хүлээж цалин авч байгаа төрийн албан хаагчийн хариуцлагын тухай энд САПУ-г ярихаас илүү энэ асуудлыг ярих ёстой гэж би бодож байна.

Хотын Засаг даргаас асуумаар байна, хэдэн хүн ажлаас халагдав, та огцормоор санагдав уу, шатаж байхад та дотроо тийм үүрэг ухамсарласан ийм байсан уу, үгүй юу? Эсвэл дүүргийн Засаг даргаа огцруулмаар санагдав уу, та бол төрөөс үүрэг хүлээж байгаа албан хаагчийн хувьд, нэгдүгээрт.

Хоёрдугаарт цаашдаа ингээд мэргэжлийн хяналтын байгууллагын дүгнэлт гараад шаардлагы нь хүлээж авахгүй, шатах магадлалтай, нурах магадлалтай байшин Улаанбаатарт хэд байна вэ, үүн  дээр бодож төлөвлөж байгаа зүйл бий юу?

Дараагийн асуулт, галын аюулгүй байдал, цахилгааны аюулгүй байдал, тэр САПУ компанид тухайн үед шалгалт хийж байсан уу, үгүй юу, энэ дээр одоо бол комиссын дүгнэлт би тодорхой сонсоогүй байна, ямар дүгнэлт гарсан юм, шалтгаан нь, нөгөөтэйгүүр тэр галын улиралдаа юмуу график, хууль, дүрэм шалгадаг барьж, түүнийхээ дагуу шалгалт авдаг, хяналт тавьдаг, тэрийгээ хэрэгжүүлж чаддаг ийм механизм бий юу, үгүй юу гэдэг ийм асуудал тавих хэсэн юм.

Ц.Нямдорж: - Мэргэжлийн хяналтын газрын дарга Батбаатар дарга хариулъя.

Б.Батбаатар: - Тэгэхээр Мурат гишүүний асуултад хариулъя. Yнэхээр одоо түрүүн Баярцогт гишүүн хэлж байна лээ, энэ дээр хэн нь буруутай юм бэ гэж, хэн нэгнийг буруутгахаас өмнө байдал яг ямар байгаа юм бэ гэдгийг би энэ үг хэлэх боломж олдсон дээр гишүүдэд мэдээлэл өгье гэж бодож байна.

Тэгэхээр энэ дээр үнэхээрийн төрийн албан хаагчдын зүгээс хуулиар олгогдсон эрхийнхээ хүрээнд зохих ёсны үйл ажиллагаагаа явуулж байсан гэдгийг бүр хариуцлагатайгаар хэлмээр байна. Алтжин компаний барьсан энэ САПУ барилгын үйл ажиллагаа суурь тавьж эхлэхээс нь шатах хүртэл нь Улсын мэргэжлийн хяналтын газрын байцаагчид, Нийслэлийн мэргэжлийн хяналтын газрын байцаагчид хуулийн хүрээнд шаардлага, дүгнэлт, актуудаа тавьж явсан, үйл ажиллагааг нь 2-3 удаа зогсоосон. Гэтэл энэ САПУ худалдааны төвийнхөн бидний тавьсан хуульд нийцүүлж тавьсан шаардлагыг хүлээж авахгүй, дур зоргоороо аашилж байсан учраас ийм юм болсон юм.

Тухайлбал суурий нь тавихаас эхлээд яг шатахаас 3 хоногийн өмнө хүртэл манай байцаагч нар ажил хариуцсан хүмүүст энэ хууль бус үйл ажиллагаагаа зогсоо гэдгийг шаардсан. Бидэнд хуулиар олгогдсон эрх нь ерөөсөө дүгнэлт гаргах, шаардлага тавих ийм юм байгаа. Yнэхээр хуулинд бол ахиж энэ мэргэжлийн хяналтын, түрүүн гарч байна лээ, эрх зүйн орчинг боловсронгуй болгох талаар яаралтай ямар арга хэмжээ авах ёстой юм бэ гэж, үнэхээр одоо Улсын мэргэжлийн хяналтын газрын байцаагч нар үнэхээрийн шаардлагыг хүлээж авахгүй байгаа, ийм дур зоргоороо авирлаж байгаа аж ахуйн нэгжүүдэд илүү тэр барилгы нь нураах байдаг юмуу, барилгынх нь үйл ажиллагааг зогсоох төдий акт, дүгнэлтээр зогсоох төдийгүй, шууд нураах тийм эрх хэмжээ өгөхгүй бол ийм байдал газар авах хандлагатай байгаа.

Өнөөдрийн байдлаар 2006 оны 1 сарын 20-ны байдлаар өнөөдөр Улаанбаатар хотод зөвшөөрөлгүй дур зоргоороо бидний тавьсан шаардлагыг огт хайхрахгүйгээр ажиллаж байгаа 44 барилга байж байна. Бүр бариад дууссан, улсын комисс хүлээж авахгүй байгаа 17 ийм барилга байж байгаа юм. Энэ дээр түрүүн Баярцогт гишүүний хэлсэнчлэн ерөөсөө гол хариуцлагыг үнэхээрийн Алтжин компани хүлээхээс өөр аргагүй байгаа гэдгийг бас хэлье.

Ц.Нямдорж: - Онцгой байдлын газрын дарга Даш хариулъя.

П.Даш: - Галын аюулгүй байдлын талаар хяналт шалгалт хийсэн үү гэсэн асуулт гарч байна л даа, тэгэхээр энэ 2005 оны 3 сард ажлын комисс энийг очиж шалгасан юм билээ, хүлээж авах уу, үгүй юу гэдэг асуудлаар, тэгээд энэ галын аюулгүй байдлын шаардлага хангахгүй байгаа учраас 11 зүйлийн дутагдал заагаад энэ дутагдлыг зассан тохиолдолд улсын комисс хүлээж авахад оруулж болох юм гэсэн ийм шаардлагыг тавьсан юм. Тэгээд энэ шаардлагыг ерөөсөө биелүүлээгүй. Тэгээд бүр улсын комисс аваагүй байхад энэ ашиглалтад орсон, тэгээд дээрээс нь 4 удаагийн шалгалт хийсэн, мөн шаардлагыг тавьсан, тэгээд энэ шаардлагыг биелүүлээгүй.

Энэ дээр ямар нөхцөлд тэр үйл ажиллагааг нь зогсоож болох вэ гэхээр Галын аюулгүй байдлын тухай хуулиар бол улсын байцаагч гарцаагүй гал гарах тэр нөхцөл нь яг бүрдсэн тийм үед түр хугацаагаар үйл ажиллагааг нь зогсоох ийм хуулийн заалттай, гэтэл энэ бол яг гал гарахаар бэлдсэн тийм нөхцөл байгаагүй учраас яагаад ч тэрийг зогсоож гэрэл цахилгааны нь тасалж болохгүй байсан. Гэтэл энэ олон удаагийн шалгалтын дараагаар тэнд цахилгаанд нь өөрсдөө янз бүрийн засвар хийж байгаад тэгээд тэндээсээ гал гарсан бололтой юм билээ. Галын шинжилгээний дүгнэлтээр тийм дүгнэлт гарсан. Утаснаасаа мааслаад тэндээсээ шатсан байна гэсэн дүгнэлт гарсан байгаа юм. 

Хэрэв шаардлагыг биелүүлдэг байх юм бол энэ гал гарахгүй байх боломжтой гэдгийг Нарантуул зах дээр хийсэн шалгалтын дүн харуулсан л даа. 1 павилон дээр шалгалт хийгээд тэнд дохиолол байхгүй байсан, дохиолол тавь, усны хоолой байхгүй байна, хоолой тавь гэсэн, тэгээд тэнд яг ажил тарж байх үед нь саяхан 3 сард гарсан галыг та нөхдүүд мэдэж байгаа байх, тэр үед гэнэт ажил тарж байх үед дохиолол өгсөн, гэтэл тэнд хянах самбар нь тэнд шатаж байсан. Тэгээд тэнд өөрөө нөгөө тавьсан шаардлагын дагуу галын хор, тэр усны хоолой аваачсан байсан учраас гал команд очихоос өмнө өөрсдөө унтраасан байгаа байхгүй юу. Тийм учраас энэ бол цэвэр шаардлага биелүүлээгүй, хариуцлагагүйгээс болж гарсан гал гэж үзэж байна.

Ц.Нямдорж: - Батбаатар гишүүн асуултаа асууя.

Б.Батбаатар: - Алтжин компани маань хэд хэдэн хууль зөрчөөд үйл ажиллагаа явуулаад байсан, тэгээд ингээд зогсоох хүртэл арга хэмжээ аваад зогсоогүй явсаар байгаад ийм болсон гэсэн, тэгээд тэрний үр дагаварт нь баахан хүн хохирсон, тухайн компани нь өөрөө ч гэсэн хохирсон, дээрээс нь ингээд сууж байдаг, тэгэхээр энэ зогсоох хүртэл арга хэмжээ аваад аваад дийлж чадахгүй явсаар байгаад тухайн үед хотын Засаг дарга байсан гэдгээрээ газар олголт болоод бусад бүх тэр ажлууд нь хамаарч л байсан байх л даа. Тэгэхээр тэрийг дийлддэггүй, зогсоож чадахгүй явсаар байгаад үр дүнд нь та энд Ерөнхий сайд болоод суусан, үр дагаварт нь гадаа баахан хүн өнөөдөр цагдаагийн өмнө гадаа гэр бариад сууж байдаг. Энийг үнэхээр үр дагавар, үр дүн нь тийм болчихлоо гэж өөрөө ойлгож хүлээж авч чадах уу?

Тэгээд САПУ-гийн төвийн газрыг төслөөр өгсөн юм байна, ямар нэг төлбөр хураамж юм улс, хотын төсөвт юмуу, улсад аваагүй юм байна. Тэгэхээр энэ газраа дуудлага худалдаагаар худалдаад, энэ газрыгаа тэр дуудлага худалдаагаар худалдаад орж ирсэн орлогыг нь тэр хохирогчдын төлбөр рүү явуулах боломж байгаа юу? Тэгээд тэр үлдсэн хэсэг хооронд нь өнөөдөр шүүх, цагдаа нь ажиллаад хохирлынх нь хэмжээг тогтооход бусад зүйл рүү нь ороод хохирол барагдуулах арга хэмжээг авч болох байх гэж бодож байна л даа. Эхний ээлжинд энэ газрыг борлуулахад багаар бодоход тэрбум төгрөг орж ирнэ шүү дээ.

Ц.Нямдорж: - Ерөнхий сайд хариулъя.

М.Энхболд: - Тэгэхээр Батбаатар гишүүн бас яаж л асууж байх шиг байна, энэ Алтжин компаний хууль зөрчсөн үйл ажиллагаа, тэгээд энэ гал гарсан, энэний үр дүнд Ерөнхий сайд болсон уу гэж, мэдээж хэрэг энэнтэй ямар нэгэн холбогдол байхгүй гэдгийг та бүхэн мэдэж байгаа, ард түмэн ч энийг ойлгож байгаа. Харин энэ гал гарсан явдлаас болж маш олон хүн хохирч энэ гал гарсны үр дагавраар маш муу хор нөлөө бий боллоо гэдгийг хүлээн зөвшөөрч байна.

Газрын хувьд энэ бол 2000 онд олгогдсон газар, 2000 онд өмнөх хууль үйлчилж байсан тэр үед олгогдсон, тухайн үед үйлчилж байсан хуулийн хүрээнд энэ газар олголтын асуудал хийгдсэн. Одоо энэ газрыг зарж худалдаалахад 1 тэрбум төгрөг гэж байна, би энд тодорхой үнэ хэлж мэдэхгүй байна, ямар үнэ өртөгтэй болох юм. Газры нь зарж хэрэв хууль хяналтын байгууллага тодорхой шийдвэр гаргаад тэгээд энэ компани иргэдийн хохирлыг барагдуулж чадахгүй бол газры нь зарж барагдуулах байх юмуу, эсвэл бусад өмч хөрөнгөөс нь авч энэ хохирлыг барагдуулах байх юмуу, ийм зүйлүүдийг хууль хяналтын байгууллагууд хийхэд хуулийн дагуу болох байх гэж бодож байгаа.

Мэдээж хэрэг ийм их хэмжээний өр төлбөр хэрвээ одоо энэ компани 100 хувь хариуцаж гаргах ёстой болоод тэрийгээ хариуцаж гаргаж чадахгүй бол Дампуурлын хуулийг ч бас энэнтэй холбогдуулж ярих, Дампуурлын хуулийн дагуу ч ярихад бас болохгүй зүйл байхгүй байх гэж бодож байна. Тэгэхээр яахав байж болох хувилбаруудын талаар ганц нэгийг дурдахад ийм байна. Эцсийн эцэст өнөөдөр цагдаагийн байгууллага дээр шалгагдаж байгаа асуудал хурдан дуусаад прокурор, шүүхийн байгууллагадаа хурдан шилжээд тэгээд энэ асуудлаар эцсийн хууль хяналтын байгууллагын шийдвэр түргэн гарч тэгээд тэр шийдвэрийн дараа мэдээж иргэдийн хохирлыг барагдуулах ажил өрнөх ёстой. Энэ ажил л жаахан түргэн яваасай гэж бодож байгаа.

Зарим нэг хүмүүс нь, бидний авч байгаа мэдээллээр зарим нэг хохирогчид нь зориуд бас хэрэгтэйгээ очиж танилцахгүй, гар хөлийн үсгээ өгөхгүй, улс төржүүлж, тэнд очихын хэрэг байхгүй гэх, бусдыгаа уруу татах юмуу, иймэрхүү байдлууд гаргаж байгаа гэдгийг манай хууль хяналтын нөхдүүд ярьж байна лээ, ийм учраас энэ хохирогчид ер нь нийт гарсан хохирлыг барагдуулах, энэ 700-гаад хүний хохирлыг аль болохоор хурдан барагдуулахын хувьд бас энэ хохирсон хүмүүс, хүн болгон дор дорноо хариуцлагатай байж энэ асуудалд хандаасай гэдгийг энэ дашрамд хэлэх байна.

Ц.Нямдорж: - Ламбаа гишүүн асуултаа асууя.

С.Ламбаа: - Би ирүүлсэн хариунаас нэг юм асуух гэж байгаа юм, дараа нь өөрийнхөө саналыг хэлье. УИХ-ын нэр бүхий гишүүд “Алтжин” ХХК-нд татварын хөнгөлөлт, чөлөөлөлт үзүүлэх талаарх хуулийн төслийг боловсруулж санаачлах талаар яригдаж байгаа саналд Засгийн газар анхааралтай хандах болно гэж бичсэн байгаа юм. Тэгэхээр энэ анхааралтай хандана гэдгийн цаана юу гэж ойлгох вэ? Өөрөөр хэлбэл Засгийн газар энэ хохирогчдын хохирч байгаа улсуудын хувьд төлбөрий нь төлөхөд оролцоно гэх гэж байна уу? Аль эсвэл татварын хөнгөлөлт үзүүлэх замаар энэ компаний төлбөрийг хурдасгах ийм арга хэмжээ авах гэж байгаа юмуу, энэ дээр нь та яг тодорхой тэр анхааралтай хандах болно гэдгийн цаана ямар ойлголт байгаа юм бэ? Энэ бол зүгээр аль аль нь хүн уншихаар түрүүний Баярцогт гишүүний хэлдэг шиг нэг юм горьдсон юм шиг л юм болчихоод байна л даа.

Тэгээд бодвол энэ Их Хурлын гишүүдийн өргөн барьсан хууль нь татвараас чөлөөлөх, барих, хөнгөлөх л тийм юм байгаа болов уу гэж ойлгож байна л даа, ямар бид үзсэн биш. Явуулсан хууль нь тийм л байгаа байх гэж ойлгож байна. Би нэг л юм бодоод байгаа юм л даа, энэ Алтжин гэж компани тодорхой хэмжээний бас улсын төсөвт хөрөнгө мөнгө оруулж ирсэн ийм нэлээд найдвартай компаний тоонд орж явсан ийм компани юм шиг байгаа юм. Тэр утгаар нь нөгөө төсөв мөнгөө бодоод гэдэг юмуу, энэ тал дээр нь арга хэмжээ авч харилцан Засгийн газар энэ компанитай гэрээ хэлцэл хийж, энэ ядарсан зүдэрсэн улсуудын хохирлыг түргэн хугацаанд барагдуулах тал дээр нь тусалж дэмжих юм энэ талаар нь Засгийн газар бодож байгаа юм байгаа болов уу гэсэн байдлаар л би энэ өгүүлбэрийг ойлгоод байгаа юм. Энэ дээр та тайлбар өгнө үү.

Ц.Нямдорж: - Ерөнхий сайд Энхболд хариулъя.

М.Энхболд: - Тэгэхээр мэдээж энэ асуудал бол ер нь 740 хүн гэж ярьж байгаа, өнөөдөр хэрэг бүрдүүлж байгаа түвшинд бол.

С.Ламбаа: - Цаана нь бол 10 хэдэн мянган хүн байгаа шүү дээ.

М.Энхболд: - 689 хохирогч байгаа, мэдээж хэрэг 1 хүнийг 4, 5 ам бүлтэй гээд бодоход тэр тоо өсөх нь ойлгомжтой. Тэгэхээр бас тодорхой хэсэг бүлэг иргэд, айл өрхийн амьдрал ахуй, нөхцөл байдалд нөлөөлж байгаа ийм анхаарал татсан асуудал учраас энэ дээр Засгийн газар анхааралтай хандана гэдгийг өмнө ч хэлж байсан. Өнөөдөр ч би бас сая мэдээлэлдээ энэ талаар дурдсан. Гэхдээ энэ анхааралтай хандана гэдэг маань тодорхой дэмжлэг туслалцаа үзүүлж анхааралтай хандахдаа мэдээж хэрэг энэ асуудал бол хуулийн хүрээнд шийдэгдэнэ гэдгийг хэлэх байна.

Мөн үүний зэрэгцээгээр энэ хуулийн төсөл дээр бид санал өгөхдөө, өнөөдөр би Засгийн газар яг тийм санал өгнө гэдгийг эцэслэн бас хэлж чадахгүй байна. Яагаад гэвэл энийг манай Сангийн яам, холбогдох яамдууд судалж үзэж эдийн засгийн талаас нь, бусад үр дагаврын талаас нь судалж үзэж байгаад Засгийн газар ойрын үед саналаа өгч Их Хуралд өргөн барина, тэгээд Их Хурал энэ асуудлыг эцэслэн шийдвэрлэх гол хууль тогтоох байгууллага нь.

Оруулж ирсэн төслийн хувьд татвараас  чөлөөлүүлэх, тэгээд чөлөөлсөн татварын мөнгөөр иргэдийн хохирлыг барагдуулах гэсэн ийм ерөнхий утга агуулгатай хуулийн төсөл байгаа юм, энд Их хурлын гишүүд санал гаргаж хуулийн төсөл боловсруулсан учраас бид саналаа өгнө.

Ц.Нямдорж: - Гишүүд эсэргүүцэхгүй бол Ганди гишүүн товчхон үг хэлэх бололцоо олгоё, тэр хуулийн төсөл байнга яригдаад байна шүү дээ. Ганди гишүүн яръя.

Т.Ганди: -  Баярлалаа, би товчхон энэ хуулийн төслийг яагаад өргөн барьсан талаар товч мэдээлэл хийе гэж бодож байна. Надтай хамт 7 гишүүн энэ ажлын хэсэг дээр орж ажилласан юм. 2 талын хохирогчидтой уулзсан, нэгд нь энэ САПУ-гийн түймэрт эд хөрөнгөө түймэрдүүлсэн түрээслэгчдийн YЭ-ийн холбооны нөхдүүдтэй 3 удаа уулзсан, САПУ компаний удирдлагууд болон энэ түрээслэх асуудлыг хариуцаж байсан компаний удирдлагуудтай уулзсан. Yндсэндээ 2 тал хоёулаа хохирсон байна гэж бид нар үзэж байна. Яагаад ингэж үзэж байна гэхээр нэгдүгээрт энэ 740 түрээслэгчид маань өнөөдөр өмч хөрөнгө байхгүй, 14 хүн гэр оронгоо барьцаалаад тавьсан, нийтдээ 180-аад хүн арилжааны 17 банкинд зээлийн өртэй, нэлээд тийм хэцүү байна, тийм учраас хамгийн түрүүнд бид нарын тавьж байгаа шаардлага бол энэ өрийг яаж, ямар нэгэн байдлаар хурдан төлүүлэх асуудал дээр энэ САПУ-гийн удирдлагуудтай уулзахад бид энийг барагдуулах болно, барагдуулахын тулд хууль хяналтын байгууллагаас зөв оновчтой төлбөрийн, хохирлын тоог гаргаж өгөх хэрэгтэй байна гэж.

Нөгөө талаар улсын төсөвт тодорхой хэмжээгээр НӨТ болон онцгой татвар төлдөг цөөхөн хэдхэн компаниудын нэг, ийм учраас энэ төлбөрөө төлөөд дээрээс нь өөрсдөө өмч хөрөнгөөрөө шатаад дахин сэргэж, хэвийн үйл ажиллагаа явуулах болтлоо, дахин бас хөрөнгийн эх үүсвэр шаардлагатай, дээрээс нь төрд давхар ийм татвар төлөх үйл ажиллагаанд маань хэдийгээр бас хариуцагч компаний хувьд ч гэсэн бид нар аж ахуйн нэгжийн хувьд хохирчихоод байгаа энэ байгууллагын хувьд төр маань ялгаварлалгүйгээр авч үзээч гэсэн шаардлагуудыг тавьж байгаа юм. Ийм учраас бид энэ Алтжин компанийг тодорхой хугацаанд НӨТ болон онцгой албан татвараас нь чөлөөлүүлэх, тодорхой хугацаагаар хойшлуулах, ингэснээрээ энэ компанийг түрээслэгчдийнхээ хохирлыг яаралтай барагдуулах, эхний ээлжинд. Хоёрдугаарт хэвийн үйл ажиллагаагаа явуулж дахиад төрд нэлээд олон жилээр энэ цөөхөн хэдэн компаниудын НӨТ онцгой албан татвар төлдөг энэ түрээсийнхээ мөнгийг өгөх, төрд, төсөвт нэмэр хандив болдог энэ аж ахуйн нэгжийнхээ үйл ажиллагааг сэргээх, цаана нь мянгаад ажилчин байна, энэ ажилчдыг бас банкроттой болж дахиад нэг ажлын байргүй, дахиад ядуурлын хэсэг, давхарга бий болгочихгүй байх нөхцөлийг аль аль талыг нь төр харж үзэх ёстой юм гэдэг үүднээс л ийм хуулийн төсөл санаачилж өргөн бариад байгаа юм.

Тэрнээс биш татвар төлөгчдийн бий болгосон капиталаас нь тарааж өгөөчээ, төр шууд бэлэн мөнгө өгөөчээ, ийм байдлаар хуулийн төсөл хийх нь мэдээж хэрэг үзэл баримтлал байж болохгүй зүйл шүү дээ. Тийм учраас нэгэнтээ хохирчихсон аж ахуйн нэгж, байгууллагын хувьд хохирлыг хурдан барагдуулахад нь дэмжлэг үзүүлэх, НӨТ, онцгой албан татвары нь тодорхой хугацаагаар чөлөөлүүлэх, хэвийн үйл ажиллагааг нь явуулж байж дараа дахин дахин төсвийн эх үүсвэрээ болгоход нь ашиглах энэ үйл ажиллагаанд л бид нар төр анхаарлаа хандуулах ёстой юм гэдэг үүднээс энэ хуулийн төслийг санаачилж өргөн барьсан юм.

Ц.Нямдорж: - Гончигдорж гишүүн асуултаа асууя.

Р.Гончигдорж: - Баярлалаа, би түрүүн хариултын явцад гарч байгаа тайлбаруудаас, мөн өмнө нь авсан мэдээллүүдээс ойлгож байна л даа, энэ бол Батбаатар даргын хяналтын алба бол удаа дараа хяналт шалгалтаа хийгээд, энэ нь дүрэм, стандартуудад нийцэхгүй байна гэсэн шийдвэрийг гаргаж байгаа, энэ бол энэ байгууллагын хийж чадах, энэ байгууллагын гаргаж чадах дээд хэмжээний шийдэл нь гэж би ойлгож байгаа. Энэнээс өөр чадамж байхгүй, энэний дараагийн асуудал нь зохих ёсны дагуу энийгээ зохих дүүрэг, хот, нийслэлийн Засаг даргад асуудлаа тавьдаг, нийслэлийн Засаг дарга дүүргийн дарга руу энэ барилга байгууламжийн үйл ажиллагааг нь зогсоох, шаардлагатай бол тэрийг нураах тийм шийдлийг гаргах эрх нь тэдэнд хадгалагдаж байгаа.

Бид нар зөндөө л харсан, жижиг жижиг ТYЦ-нүүдийг яаж нурааж байгааг нь, яаж зөөж байгааг нь нэг иргэний барьсан нэг жижигхэн мухлаг шиг юмыг яаж бульдозерын нураагчаар нурааж байгааг нь харж л байсан л даа, жижиг юманд гаргууд байсныг би сайн мэдэж байна. Тэгэхэд яагаад ийм шийдвэрүүдийг тэр үед гаргаагүй юм бэ? Ер нь газар зохион байгуулалтыг эмх замбараагүй байлгасан явдал бол нийслэлийн эрх мэдэлтнүүд газрын харилцааг чөлөөтэй явуулах орон зайгаа хадгалах үлдэх бодлого байжээ гэдгийг би өнөөдөр тэгж хэлмээр байгаа юм.

Нийслэлийн газар зохион байгуулалтын асуудлыг хийхгүйгээр явсан нь дуртай газраа, дуртай хүнд дуртай хэмжээгээр эрх ашгийн сонирхлоор худалдах ийм боломжийг өөртөө бий болгох, хууль бус эрх мэдлийг хадгалахын тулд ингэж явжээ гэж ойлгож байгаа. Өнөөдөр Улаанбаатар хотын замыг аваад үз, Улаанбаатар хотын газар зохион байгуулалтыг аваад үз, Улаанбаатар хотод САПУ-гийн саяын үйлдэлд орсонтой адил ямар барилга байгууламж хичнээн бий болсныг хараарай. Бид нар өнөөдөр САПУ-гийн жишээн дээр хариуцлага ярих ёстой л болсон асуудал. Би сайн ойлгож байна. Засгийн газрыг огцруулахад Ерөнхий сайд Намын дарга байхдаа, Нийслэлийн хотын дарга байхдаа 3 шалтгаанаар Засгийн газрыг огцруулсан. Ийм 3 жижиг зүйлээр Засгийн газрыг огцруулж байгаа хүн өндөр хариуцлагатай хүн байна гэж би ойлгож байсан. Гэтэл өнөөдөр энэ САПУ-тай холбогдоод энэ асуудлын дараагаар олон зүйлийг судлаад үзэхэд үнэхээр энэ хариуцлагагүй үйлдлийнхээ төлөө өнөөдөр хотын дарга байсан хүн хариуцлага хүлээх ёстой юм.

Би энэ яагаад САПУ-гийн асуудал энэ Засгийн газрын үед ингэж хурц тавигдаад ингэж явж байна гэх юм бол энэ бол үнэн хэрэг дээрээ САПУ-гийнхан өнөөдөр Засгийн газар руу, өнөөгийн Ерөнхий сайд руу хандаж байгаагаасаа илүү хотын дарга байсан хүнийхээ хувьд энэ үйлдлийг өөр дээрээ хариуцлагаа засах ёстой гэсэн тэр том хариуцлагыг энэ хүн дээр ногдуулж байгаа учраас ингэж асуудлыг тавьж байна гэж ингэж ойлгож байгаа. Тэгж тавих нь зөв гэж ойлгож байна. Энийг яагаад өнөөдөр мөн одоогийн Засгийн газар эрс шийдтэй авч үзэхгүй байна гэхээр энийг шийдэх гэж байгаа асуудал нь эргээд эцсийн бүлэгтээ анхны эхлэлтийн цэг дээр очиж байна /3 минутын хугацаа болсон тул микрофон автоматаар хаагдав/. Би яръя, нэмэлт 1 минутаа авъя.

Ц.Нямдорж: - Ерөнхий сайд Энхболд хариулъя. Би дэгд захирагдаж байна. Дэгийг та нар баталсан.

Р.Гончигдорж: - Би бол ёс зүйд захирагдаж байна. Тийм учраас өнөөдөр эхний цэг дээрээ тулчих гээд байгаа учраас энэ Засгийн газар шийдвэртэй арга хэмжээ авч чадахгүй байна үзэж байна.

Ц.Нямдорж: - Хариулъя, бүгд дэгд захирагдана шүү.

М.Энхболд: - Тэгэхээр яахав ер нь бол энэ барилга байгууламж баригдсан тухай асуудал, баригдаж байх үед болж байсан асуудлын талаар маш дэлгэрэнгүй материал, юмнууд байдаг, холбогдох мэргэжлийн байгууллагууд нь тодорхой шийдвэрүүд гаргаж удаа дараа шахалт үзүүлж, ажлы нь зогсоож ингэж байсан зүйлүүд байдаг юм. Энэ мэдээллүүдийг бид нар холбогдох байгууллагуудад нь хэлдэг, ярьдаг, мэргэжлийн хяналтын хотын төдийгүй улсын байгууллага ч гэсэн хамтарч бид нар ажиллаж, энийг хэрэгжүүлэхийн төлөө зүтгэж ажиллаж байсан гэдгийг би хэлмээр байна.

Газар зохион байгуулалтын хувьд бол эмх замбараагүй байдалд оруулсан гэж Гончигдорж гишүүн ярьж байх шиг байна, тэгэхээр энэ газар зохион байгуулалтын асуудлыг жил бүр нийслэлийн Иргэдийн төлөөлөгчдийн хурлаар газар зохион байгуулалтын төлөвлөгөөг баталдаг, тэр баталсан төлөвлөгөөний дагуу Засаг дарга мэргэжлийн комиссын гаргасан дүгнэлтэд үндэслэж шийдвэрлэж, ингэж явдаг юм. Тийм учраас энэ дээр 1, 2 хүн өөрсдийнхөө хувийн эрх ашгийн үүднээс янз бүрийн байдлаар эмх замбараагүй байдал ингэж оруулаад байсан зүйл огт байхгүй, энэ бол Иргэдийн төлөөлөгчдийн хурал төлөвлөгөөгөө баталдаг, дараа жилийнх нь эцэст гарсан төлөвлөгөөний хэрэгжилт, биелэлтийг тулгаж, дүгнэж үзэж явдаг юм байгаа юм.

Засгийн газар өнөөдөр энэ асуудалд хариуцлагагүй хандаж байна гэдэг байдлаар асууж байх шиг байна, гуравдугаарт. Тэгэхээр бид энд хариуцлагагүй хандаж байгаа зүйл байхгүй гэдгийг хэлмээр байна. Тэгэхээр мэдээжийн хэрэг өнөөдөр асуудал үүссэн хойно энэ асуудал бий болсон тэр бүх процесс дунд хаана нь аваачиж, юутай нь уялдуулж холбох вэ гэдэг талаасаа улс төр талаасаа илүү их бодоод байх шиг байна. Хууль хяналтын байгууллагууд шалгаад, үзээд хаана нь ямар буруу алдаа байж вэ гэдгийг удахгүй гаргаад хэлээд яриад өгчих учраас энэ дээр бид тэрнээс нь айж ичээд байдаг юмуу, эхэн үед нь олгосон үед, барьж байсан үед нь, бариад дууссан үед нь байдаг юмуу янз бүрийн байдлаар холбож аваачиж үзэх сонирхол алга. Нэгэнт өнөөдөр аж ахуйн байгууллагад хохирол учирсан, олон зуун иргэнд хохирол учирсан учраас Засгийн газар энэ дээр тодорхой хэмжээний анхаарал тавьж ажиллах ёстой гэдэг байр суурийн үүднээс бид нар аль аль талынх нь улсуудтай уулзсан. Тодорхой хэмжээгээр иргэдийн хохирлыг барагдуулах талаас нь энэ байгууллагын удирдлагуудтай ярьж тохирсны үндсэн дээр өнөөдөр ч гэсэн энэ арга хэмжээ мөнгө төлөх, төлбөрийг төлж барагдуулах ажил эхэлж байгаа нь бас Засгийн газрын оролцоотойгоор бидний ярьж хөөрч тохирсны дагуу бас ингэж хийж гүйцэтгэгдэж байгаа. Шүүхийн эцсийн шийдвэр гарахаас өмнө ч гэсэн тодорхой хэмжээг нь 30-40 хувий нь барагдуулъя гэж ярьж тохирсны дагуу хийгдэж байгаа ажил гэдгийг хэлэх байна.

Ц.Нямдорж: - Гансүх гишүүн асуултаа асууя.

Л.Гансүх: - Баярлалаа. Тэгэхээр хувь хүмүүсийн хувьд бол энэ гамшиг болсноос хойш 4 сар өнгөрлөө, тэгэхээр тэнд байгаа хүмүүс магадгүй 5 саяас юмуу 1 саяар ч юмуу, магадгүй зарим нь 40, 50 сая гэж ярьж байгаа, тэгээд тэр мөнгө хаанаас олдсон, ямар банкинд өртэй, ямар юм байгаа юм гэдгийг хүмүүс хангалттай хэллээ. Олон хүмүүсийн ярьсныг давхардалгүйгээр хэлэхэд 4 сар гэдэг бол банкнаас зээл авсан байсан улсуудын хувьд, орон гэрээ тавиад туучихаар, өчнөөн жил юмуу, өчнөөн хугацаагаар энийг хуримтлуулсан улсуудын хувьд хамаг юм нь хийсэн, одоо тэр ар гэрийнх нь, 12500 гаруй иргэд гэж байна шүү дээ, ард нь байгаа, энэ хүмүүст маш хүнд дарамт. Тэгэхээр төр өнөөдөр энэ байгууллагыг нь, хувь хүмүүсийг нь хооронд нь ялгаж, салгаж, Засгийн газар энэ дээр яаралтай шийдвэр гаргах, энэ дээр тодорхой шийдвэртэй алхмуудыг хийх ёстой. Энэ хүмүүс чинь бараг 3 сар гаруй хүлээж ядаад аргаа бараад, тэсэхээ бараад ирэхээр чинь энэ гадаа ирээд зогсож байна шүү дээ. Энэ хүмүүс чинь ерөөсөө ямарч тийм юу гэдэг юм, энэнээс өөр гарцгүй болчихоод ирж байна гэсэн үг байхгүй юу. 

Тэгэхээр би одоо таниас 2, 3 юм асуух гээд байна. Жишээлбэл та ингэж байна л даа, 500, 600 хүнээс ихэнх нь яачихаад нэг хэдэн хүн нь зугатаагаад тэгээд ирэхгүй учраас юмы нь шийдэж болохгүй байна гэж, тэрий чинь 2 салгаад юмуу хэлэлцэж болдоггүй юмуу?

Хоёрдугаарт нөгөө компани чинь тэртэй тэргүй хууль дүрмээ зөрчөөд, хангалттай төрийн байгууллагууд шаардлага тавиад ингэж байхад юмаа явуулсан л байна шүү дээ. Тэр компани чинь хангалттай төлбөрийн чадвартай компани байна шүү дээ, тэгвэл төр энэнд яагаад оролцож болдоггүй юм, тэр төлбөрийн чадвартай компани дээр. Одоо энэ бол САПУ худалдааны төвийн түрээслэгчдийн YЭ-ийн хорооноос аргаа бараад манай сөрөг хүчинд энэ бичиг ирүүлж байна шүү дээ, сая бид нарт ирүүлсэн, өнөөдөр.

Энэ чинь эрх мэдэлтэй, 100 хувийн эрхээ хэрэгжүүлж байгаа Засгийн газар, та бүгдий чадна, бид нар хийнэ, бид нар 100 хувиа хариуцна гээд Засгийн газрыг авсан шүү дээ. Тэгээд алив жаахан шийдвэртэй ажиллаадахаач, энүүнд. Тэгээд энэ улсууд чинь аргаа бараад одоо өлсөнө гэж байна шүү дээ. Бүр энэ чинь, эцсийн арга хэмжээ рүүгээ явах гэж байна шүү дээ. Тэгэхээр энэ хөрөнгийн чадвартай энэ компани нь бэлэн байна, цаад талд нь. Дээр нь засаг энэ улсуудад тодорхой, энэ 12500 иргэнийхээ асуудлыг харж үзэх тэр засгийн хүлээсэн үүрэг байна. Тэгэхээр энийг хэзээ ямар түвшинд яаж шийдэх юм бэ гэдгээ та бүр хоногтоо, хугацаатай хэлчихмээр байна. Яагаад гэвэл өнөөдөр энэ улсуудад нэг өдөр ч гэсэн бөөн там байгаа байхгүй юу. Энийг бид хэн нь ч гэсэн ойлгож л байгаа шүү дээ. Мэдэрч л байгаа шүү дээ. Тийм учраас надад энийг хэзээ, яг ямар хугацаанд яах юм бэ гэдэг тал дээр та ер нь яг ямар юм бодож байна вэ?

Ц.Нямдорж: - Ерөнхий сайд Энхболд хариулъя.

М.Энхболд: - Тэгэхээр яахав олон хүн хохирсон асуудал, энэ хохирогчдын түрээслэгчдийн YЭ-ийн байгууллагын улсуудтай би бас уулзаж тэдний байдлыг сонсож байсан. Yнэхээр олон айл өрхөд янз бүрийн, гэр бүлийн доторхи маргаан гарах, хоорондоо улсууд хөрөнгө мөнгөгүй болсноос сайдаж муудах, гэр бүл салж сарних, сургууль соёл, дээд сургуульд төлбөрөө хийж чадахгүйгээс болж сургууль соёлдоо явж чадахгүй болох, тэгээд эдийн засгийн хувьд дампуурлын байдалд хүрэх зэрэг ийм муу үр дагаврууд үнэхээр гарч байгаа юм билээ.

Засгийн газар шийдвэртэй арга хэмжээ авах талаар бид бодож байгаа, уулзаж учирч байгаа зүйлүүд бий, ер нь нийтдээ 7, 8 удаа бид аль аль талаасаа уулзаж санал бодлы нь сонссон, гэхдээ бид нар хуулийн хүрээнд л арга хэмжээ авахаас биш, шийдвэртэй арга хэмжээ авах гэж байна гэдгээр хууль зөрчсөн, хуульд дурдагдаж заагдаагүй ийм зүйлээр арга хэмжээ авах нь бидний эрх хэмжээ хүрэхгүй байгаа асуудал байгаа гэдгийг Гансүх гишүүн ойлгож байгаа байх. Тийм учраас бид нар хууль санаачилсан Их Хурлын гишүүдийн энэ асуудал дээр саналыг түргэн гаргахаар бодож байгаа.

Бид уулзаж, ярьж, арга хэмжээ авсны үр дүнд бас тодорхой хэмжээний өр төлбөр барагдуулах ажил эхэлж байгаа. Харамсалтай нь яахав цаг хугацааны хувьд зөвхөн одоо Ерөнхий сайдаас юмуу, Засгийн газраас юмуу хамаараад байгаа асуудал биш учраас тодорхой хугацаагаар хойшилж хэрэгжиж байгаа тал байна. Анх бид ярьснаар 3 сарын 25-ны өдөр энэ өр төлбөртэй улсуудын 30-40 хувий нь барагдуулъя гэж бас энэ компаний улсуудтай хэлж ярилцаж байсан. Гэтэл өнөөдөр яг 14-ний өдөр 20-иод хоногийн дараа ярьсан тохирсноосоо хойш бас 20-иод хоногийн дараа энэ асуудал хугацаа алдсан ч гэсэн яахав хэрэгжиж эхэлж байна. Тийм учраас би өнөөдөр яг энэ асуудлаар танд тодорхой, хэдийд энэ асуудлыг эцэслэн дуусгана гэсэн ийм хугацааг хэлэх боломж муу байна. Нөгөө талаасаа энэ зөвхөн Засгийн газраас шалтгаалахгүй, бас энэ хууль хяналтын байгууллагуудын түвшинд асуудал хэрхэн яаж шийдэгдэх нь тодорхойгүй байгаа учраас энэ дээр би яг тэдэн сарын тэдний өдөр гэдэг хугацааг хэлэх боломж муутай байна.

Хэргийн тухай асуудлаар тодорхой хүмүүсээс болж жаахан удааширч байгаа зүйл бий гэдгийг манай цагдаагийн нөхдүүд бидэнд ийм мэдээлэл өгч байгаа. Энэ талаар тус тусад нь салгаад ингээд асуудлы нь шийдээд яваад байх боломж бололцоо байгаа байхгүй талаар энд хүрэлцэж ирсэн Энх-амгалан хурандаа хариулт өгөх үү.

Ц.Нямдорж: - Мөрдөгдөж байгаа хэргийн талаар Мөрдөн байцаах албаны дарга Их Хуралд мэдээлэл хийх ёсгүй байхаа. Энэ эрүүгийн хэрэг үүссэн юм байгаа биз дээ, болохгүй байх, ёс зүйн хувьд Их Хурал дээр ийм юм байж таарахгүй. Ингээд гишүүд асуултаа асуулаа, хариулт авлаа. Энэ асуудлыг хууль хяналтын байгууллага шалгаад шүүхийн шийдвэр гараад шүүхийн шийдвэрт заасан хэмжээгээр хохирол төлөх л асуудал шүү дээ. Эцсийн дүндээ болбол, харамсалтай нь энэ хүний зовлон дээр дөрөөлж улс төр хийх, улс төрийн тэмцэлд татан оролцуулах, зовсон, зүдэрсэн, цөхөрсөн хүмүүсийг ёс бус юманд татан оролцуулж гал дээр тос нэмэх л юмнууд хийгдээд харамсалтай байна. Хууль хяналтын байгууллага шалгаад шийдэх ёстой асуудал энэ. Шийдвэрлэх байх.

Л.Гансүх: - Тэрийгээ зүглүүлж болно шүү дээ.

Ц.Нямдорж: - Тэгээд энэ асуудлаа шийдэх байх. Ер нь Элбэгдорж Ерөнхий сайд байхдаа ч гэсэн тэр шатсан нуранги дээр очоод тусална гэж байсан, Энхболд сайд ч гэсэн тиймэрхүү л юм ярьж байна. Энэ туслалцаа бол хуулийн хүрээнд харилцан ойлголцсон байх ёстой. Тэрнээс биш тэнд гарсан хэргийн хохирлын асуудлаар Монгол улсын Засгийн газрын тэргүүн асуудал яриад явж байна гэдэг бол хууль зүйн талаасаа бол зовлонтой асуудал. Тэр хохирсон хүмүүс, зовсон, зүдэрсэн, цөхөрсөн байдалтай байгааг бүрэн дүүрэн ойлгож байна. Энэ асуудлыг шийдвэрлэхэд Засгийн газар хуулийн хүрээнд дэмжлэг үзүүлнэ гэвэл цаашдаа ажиллах хэрэгтэй. Банкны зээл авчихсан, зээлийн хүүнд идэгдсэн, ломбардад зээлэнд баригдсан ийм л хүмүүс байгаа юм билээ.

Зүгээр гишүүдийн яриад байгаа зүйл бас үндэстэй. Энэ гамшгийн улмаас учирсан хохирлын асуудлаар мөнгий нь засаг төл гээд шаардаад байх юм бол цаашдаа юу болох вэ гэдэг асуудал түрүүн Батаа гишүүнээс эхлээд ярьж байсан. Одоо жишээ нь энэ тариа ногоо ургадаг газруудад яг хураах гэж байхад нь мөндөр цохиод хаячих юм бол асар их хэмжээний хохирол учирч байгаа. Тэд нар ирээд энэ гадаа жагсаал цуглаан хийгээд байвал бас л зовлонтой байдалд орноо. Тэрийг дагуулаад улс төр хийгээд байвал бас л зовлонтой байдалд орноо. Тэгэхээр би эцсийн дүнд юу хэлэх гэсэн юм гэвэл энэ хохирсон хүмүүсийн зовлонг улс төрийн зорилгод битгий ашиглаачээ гэдгийг би энд сууж байгаа бүх гишүүдэд уриалах гэсэн юм, өөр юм байхгүй. Хууль хяналтын байгууллага шалгаад шийдвэрлэх асуудал. Ламбаа гишүүн хуулийн дагуу асуулгатай холбогдуулж үг хэлэх эрхтэй.

С.Ламбаа: - Баярлалаа. Юуны өмнө тавьсан асуулгад тодорхой хариу ирүүлж өнөөдөр УИХ-ын гишүүдийн байр суурийг тодорхой болгосон явдалд би бас Ерөнхий сайдад талархал илэрхийлж байна. Ер нь энэ асуудлыг би яагаад хөндөөд байгаа юм гэхээр энэний цаана ард иргэдийн маань олон зуун хүн эдийн засгийн хувьд асар их хохирол амсаад гэр бүлийн хүрээндээ ч гэсэн цаашид амьдрах нөхцөлгүй болж байгаа учраас төр засаг энэ дээр ямар анхаарал тавих ёстой юм бэ, ялангуяа гүйцэтгэх засаглал энэ дээр ямар анхаарал тавих ёстой юм бэ, энэ талаар юу бодож байна вэ гэсэн ийм л асуулгыг авч санал бодлы нь сонсох зорилгоор энэ асуулгыг тавьсан. Тодорхой байр сууриа илэрхийлж байна.

Гэхдээ би энд бас нэг зүйлийг хэлэхэд ер нь бид янз бүрийн асуудлаар яригдаад байна л даа, зарим нь хуулийн төсөл өргөн барьж татвар хөнгөлөлт үзүүлэх гээд, ингээд яваад эхэлнэ гэдэг нь Засгийн газар тэрэнд нь жишээлбэл энэ боломжгүй гээд хариу өгөх юм бол яах юм, УИХ-ын гишүүд өргөн барьсан хуулийнхаа хүрээнд ямар асуудал тулгарах вэ, ер нь аливаа асуудлыг өөр өөрийнхөө нуруун дээр ачаалал авах гэхээсээ илүү хамгийн гол нь авах боломжийн арга хэмжээнүүд рүү асуудлаа чиглүүлмээр байгаа юм. Жишээлбэл Хөдөө аж ахуйн банк энэ хохирогчдын хүүгий нь чөлөөлөөд, алдангий нь чөлөөлөөд явж байх жишээтэй, зээлийн.

Бусад зээл авсан барьсан, гэр орноо барьцаанд тавьчихсан ийм улсуудын судалгаануудыг гаргаад Засгийн газар энэ дээр нь хүртэл бусад байгууллагуудтай хамтарч ажиллах гэдэг юмуу, ийм хугацаанд, яагаад гэхээр би энэ компанийг төлбөр нь тогтоогдлоо гэхэд маргааш нь өгчих мөнгөтэй гэдэг ойлголт байхгүй гэж ойлгоод байгаа шүү дээ би бол. Тийм учраас Засгийн газар би юу бодогдоод байна гэхээр үнэхээр хөрөнгийн нөөцтэй байгаа юм бол үндсэн хөрөнгийн нөөцийг барьцаалах замаар юмуу, аль эсвэл өөрийнх нь хөрөнгийг барьцаалах замаар Засгийн газар хатуу гэрээ хэлцэл хийх замаар энэ хохирогчдын хохирлоос нь нөхөн төлөх үйл ажиллагаанд нь оролцох ийм харилцааны асуудлуудаа их хурдан хурдан зохицуулаад хийхгүй бол энэ бол ерөөсөө энэ Төрийн ордны эндээс, энэ Сүхбаатарын талбайгаас салах шинжгүй байгаа юм л даа, энэ хохирогчид.

Yнэхээр хохирогчид бол хэцүү л байгаа шүү дээ, амьдралын хувьд хүнд байгаа, үнэхээр хамаг юмаа шатаасан энэ улсуудын хувьд хүнд л байгаа. Цаад компаний хувьд ч гэсэн тэр хууль бус ч гэсэн ямар нэг хэмжээгээр бариулаад ашиглаж байсан энэ юмандаа хүртэл хохирлоо маш их хэмжээгээр амалчихсан байгаа шүү дээ. 2 талаасаа л хохиролтой нөхцөлд энийг Засгийн газар гүйцэтгэх засаглалынхаа хувьд олон талаас нь бодож үзэж, олон талаас чиглэлээр ажиллаж үйл ажиллагаагаа явуулаачээ гэдэг энэ юмыг одоо тодруулах үүднээс асуулга тавьсан юм, баярлалаа.

Ц.Нямдорж: - Баярлалаа. Засгийн газрын асуултад хариулж байгаа хүмүүст нэг зүйл хэлье. Аягүй сайн ажиллаж байсан чинь шатчихлаа гэсэн хариулт та нар хэлж байна. Ийм хариуцлагагүй явдлыг дахиж Их Хурлын индэр дээр та нар хэлээд үзээрэй. Ер нь юу гээч хариулт та нар хэлээд байна, маш сайн хянасан, маш сайн ажиллаж байсан чинь шатчихлаа гэж. Маш сайн ажилласан юм бол шатахгүй байх ёстой юм байгаа биз дээ. Ийм хариуцлагагүй байдлыг Их Хурлын индэр дээр ирээд та нар хээв нэг хэлээд сууж байнаа. Муу ажилласан учраас энэ чинь шатсан за юу. Шатах байсан юм болбол та нар зогсоох байсан. Зогсоодог, хаадаг эрх нь байж л байгаа шүү дээ. 

Ингээд энэ асуудлыг хэлэлцэж дууслаа. Дараагийн Бат-Yүл гишүүний асуулгын хариулт байгаа, энийг сонсоё. 6 болж байна, Бат-Yүл гишүүн алга байна, дараа сонсоё доо /хуралдааныг хааж алхаа тогшив/.

Хуралдаан 18.00 цагт өндөрлөв.

Соронзон хальснаас хянаж буулгасан:


Хуралдааны нарийн


бичгийн дарга 





Ч.АЛТАНЦЭЦЭГ

